
Пешгуфтор
Маърӯзаи Ваколатдор оид ба ҳуқуқи инсон дар Ҷумҳурии Тоҷикистон барои соли 2021 дар натиҷаи фаъолият дар як марҳилаи бисёр муҳими таърихи Тоҷикистон таҳия ва пешниҳод мегардад. Зеро дар соли 2021 мо бо як омодагии ҷиддӣ ва дастовардҳои ҳаётан муҳим 30-солагии Истиқлолияти давлатии Ҷумҳурии Тоҷикистонро таҷлил намудем. 

Бо гузашти ин сол халқи шарифи Тоҷикистон як давраи бисёр муҳими рушдро сипарӣ намуда, ба марҳилаи нави тарраққиёти худ ворид мешавад. 
Дар тӯли 30-соли Истиқлолияти давлатӣ Тоҷикистон аксарияти санадҳои асосии байналмилалӣ оид ба ҳуқуқи инсонро тасдиқ намуда, ҷиҳати таъмини риояи ҳуқуқу озодиҳои инсон дар сатҳи қонунгузории миллӣ ва амалияи ҳуқуқтатбиқкунӣ тадбирҳои муассир андешидааст.

Яке аз чунин тадбирҳо таъсис додани механизми миллии мустақили ҳифзи ҳуқуқи инсон – мақомоти Ваколатдор оид ба ҳуқуқи инсон дар Ҷумҳурии Тоҷикистон мебошад, ки дар робитаи зич бо Ҳукумати Ҷумҳурии Тоҷикистон, Дастгоҳи иҷроияи Президенти Ҷумҳурии Тоҷикистон, Маҷлиси Олии Ҷумҳурии Тоҷикистон, мақомоту идораҳои давлатӣ, шарикони рушд, иттиҳодияҳои ҷамъиятӣ ва васоити ахбори омма қарор дошта, ҷиҳати эътироф, эҳтиром, ҳифз, барқарор ва пешбурди ҳуқуқу озодиҳои инсон ва шаҳрванд пайваста чораандешӣ менамояд.

Ҳамчунин яке аз механизмҳои мусоидат ва таъсиррасонии Ваколатдор оид ба ҳуқуқи инсон ба ҳифзи ҳуқуқу озодиҳои инсон ва шаҳрванд тибқи Қонуни Ҷумҳурии Тоҷикистон “Дар бораи Ваколатдор оид ба ҳуқуқи инсон дар Ҷумҳурии Тоҷикистон” таҳия ва пешниҳоди Маърӯза мебошад, ки дар он вобаста ба вазъи риояи ҳуқуқу озодиҳои инсон дар ҷумҳурӣ ва фаъолияти мақомот маълумот ва тавсияҳо дода мешаванд. 
Дар Маърӯза инчунин, таҳлили вазъи риояи ҳуқуқ ва озодиҳои инсон, мушкилоти ҷойдошта дар қонунгузорӣ ва амалияи ҳуқуқтатбиқкунӣ, ҳуқуқвайронкуниҳо, корҳои анҷомдодашуда доир ба барқарорсозии ҳуқуқҳои халалдоршуда, тавсия ва пешниҳодҳо оид ба роҳҳои ҳалли камбудиҳо ва норасоиҳои мавҷуда баён шудаанд. 

Маърӯзаи Ваколатдор оид ба ҳуқуқи инсон дар Ҷумҳурии Тоҷикистон барои соли 2021 аз ду қисм – вазъи ҳуқуқи инсон дар ҷумҳурӣ ва фаъолияти мақомот иборат аст. Қисми аввал масъалаҳои ҳуқуқи инсон дар муассисаҳои пӯшида ва қисман пӯшида, ҳуқуқ ба дахлнопазирии шахсӣ, озодӣ аз шиканҷа ва дигар намудҳои муносибат ва ҷазои бераҳмона, ѓайриинсонӣ ё таҳқиркунандаи шаъну шараф, ҳуқуқи дастрасӣ ба иттилоот, ҳуқуқ ба муроҷиат, баробарии гендерӣ ва зӯроварӣ дар оила, ҳуқуқи муҳоҷирони меҳнатӣ ва ҳуқуқи шахсони дорои маъюбиятро дар бар гирифтааст. 

Қисми дуюми Маърӯза ба масъалаҳои таҳкими иқтидори мақомот, таълим дар соҳаи ҳуқуқи инсон, иттилоотонӣ ва мусоидат дар баланд бардоштани маърифати шаҳрвандон оид ба ҳуқуқу озодиҳои инсон, мусоидат ба такмили қонунгузорӣ, ҳамроҳшавӣ ба санадҳои байналмилалии соҳаи ҳуқуқи инсон ва санҷиши риояи ҳуқуқу озодиҳои инсон ва қабулу баррасии муроҷиатҳои шахсони воқеӣ ва ҳуқуқӣ бахшида шуда, ба фарқ аз маърӯзаҳои қаблӣ ҷиҳати бартараф намудани мушкилоти ҷойдошта дар ин самтҳо тавсияҳои дахлдор пешниҳод шудаанд.
Ҳадафи асосии таҳияи Маърӯзаи мазкур ҷалб намудани таваҷҷуҳи мақомоти давлатӣ, сохторҳои ҷомеаи шаҳрвандӣ, ВАО ва аҳли ҷомеа ба масъалаҳои ҳуқуқи инсон ба шумор рафта, тақозо менамояд, ки бо дарназардошти дастовардҳои муҳим ва имкониятҳои воқеии Тоҷикистон барои пешрафти ҳуқуқу озодиҳои инсон ва бартараф намудани норасоиҳои мавҷуда чораҳои мушаххас андешида шаванд.

Маърӯза тибқи моддаи 24 Қонуни Ҷумҳурии Тоҷикистон «Дар бораи Ваколатдор оид ба ҳуқуқи инсон дар Ҷумҳурии Тоҷикистон» таҳия гардида, ба Президенти Ҷумҳурии Тоҷикистон, Маҷлиси миллии Маҷлиси Олии Ҷумҳурии Тоҷикистон, Маҷлиси намояндагони Маҷлиси Олии Ҷумҳурии Тоҷикистон, Ҳукумати Ҷумҳурии Тоҷикистон, Суди конститутсионии Ҷумҳурии Тоҷикистон, Суди Олии Ҷумҳурии Тоҷикистон, Суди Олии иқтисодии Ҷумҳурии Тоҷикистон ва Прокурори генералии Ҷумҳурии Тоҷикистон пешниҳод мегардад. 
Маърӯза, ҳамчунин барои дигар мақомоту идораҳои давлатӣ, шарикони рушд ва иттиҳодияҳои ҷамъиятии дар соҳаи ҳуқуқу озодиҳои инсон фаъолиятдошта ва аҳли ҷомеа пешбинӣ шуда, дар шакли китоби алоҳида бо забонҳои давлатӣ, русӣ ва англисӣ тарҷума ва нашр гардида, дар сомонаи интернетии Ваколатдор оид ба ҳуқуқи инсон дар Ҷумҳурии Тоҷикистон – www.ombudsman.tj ҷой дода мешавад.

Ваколатдор оид ба ҳуқуқи инсон итминон дорад, ки мақомоти дахлдори давлатӣ дар ҳамбастагӣ бо сохторҳои ҷомеаи шаҳрвандӣ ҷиҳати амалӣ намудани тавсияҳое, ки дар маърӯзаҳои солонаи Ваколатдор оид ба ҳуқуқи инсон омадаанд, чораҳои заруриро меандешанд ва дар пешбурди ҳуқуқ ва озодиҳои инсон дар Ҷумҳурии Тоҷикистон саҳм мегузоранд.

I. ВАЗЪИ РИОЯИ ҲУҚУҚУ ОЗОДИҲОИ ИНСОН 
ДАР ҶУМҲУРИИ ТОҶИКИСТОН
1.1. Ҳуқуқҳои инсон дар муассисаҳои пӯшида ва қисман пӯшида
Солҳои охир бо шарофати сиёсати инсондӯстонаи Ҳукумати Ҷумҳурии Тоҷикистон таѓйиротҳои мусбӣ дар низоми муассисаҳои пӯшида ва қисман пӯшида хусусияти мунтазам касб намуда, ба ин васила шароити нигоҳдории гумонбаршудаҳо, айбдоршавандаҳо, судшавандаҳо, маҳкумшудаҳо, инчунин вазъи риояи ҳуқуқу манфиатҳои қонунии онҳо беҳтар мешавад. 

Масалан, 7 сентябри соли 2021 ба муносибати ҷашни 30-солагии Истиқлолияти давлатии Ҷумҳурии Тоҷикистон ва амалӣ намудани принсипи инсондӯстӣ бо иқдоми Асосгузори сулҳу ваҳдати миллӣ-Пешвои миллат, Президенти Ҷумҳурии Тоҷикистон муҳтарам Эмомалӣ Раҳмон Қонуни Ҷумҳурии Тоҷикистон «Дар бораи авф» қабул шуд. 

Қонуни мазкур иқдоми навбатии хайрхоҳона ва башардӯстонаи Президенти Ҷумҳурии Тоҷикистон, баёнгари раванди устувори сиёсати давлатии Тоҷикистон дар роҳи эъмори ҷомеаи демократӣ ва риояи ҳуқуқу озодиҳои инсон ҳамчун арзиши олӣ ба шумор меравад.

Қонун ба доираи васеи маҳкумшудагон ва шахсоне, ки парвандаи онҳо таҳти таҳқиқ, тафтишоти пешакӣ ва дар баррасии судӣ қарор доранд, татбиқ гардида, тибқи он 11 500 нафар аз ҷавобгарии ҷиноятӣ ва адои ҷазо озод гардиданд.

Тавре аз маълумоти Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон бармеояд, аз муассисаҳои низоми иҷрои ҷазои ҷиноятӣ ва нозироти корҳои ислоҳӣ 6664 нафар маҳкумшудагон аз адои ҷазо озод карда шуда, нисбати 4893 нафар маҳкумшудагон муҳлати боқимондаи ҷазо кам карда шуд.

Қонуни Ҷумҳурии Тоҷикистон «Дар бораи авф» аз ҷониби Прокуратураи генералии Ҷумҳурии Тоҷикистон нисбати 1112 нафар, Вазорати корҳои дохилии Ҷумҳурии Тоҷикистон нисбати 894 нафар, Агентии назорати маводи нашъаовари назди Президенти Ҷумҳурии Тоҷикистон нисбати 16 нафар, Агентии назорати давлатии молиявӣ ва мубориза бо коррупсияи Ҷумҳурии Тоҷикистон нисбати 214 нафар, Суди Олии Ҷумҳурии Тоҷикистон нисбати 1932 нафар мавриди татбиқ қарор дода шуд. 

Ҳамчунин, соли 2021 аз ҷониби Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон ба Дастгоҳи иҷроияи Президенти Ҷумҳурии Тоҷикистон 55 илтимосномаҳои маҳкумшудагон оид ба бахшиши ҷазо омода ва пешниҳод карда шуда, дар натиҷаи баррасии илтимосномаҳои онҳо нисбати 31 нафар рад карда шуда, 4 нафар аз адои минбаъдаи ҷазо озод ва нисбати 1 нафар мӯҳлати боқимондаи ҷазо кам карда шудааст.

Дар соли 2021 1120 нафар маҳкумшудагоне, ки рафторашон мусбӣ арзёбӣ гардидааст, аз муассисаҳои ислоҳии низоми умумӣ, низоми пурзӯр ва низоми сахт бо пешниҳоди сардорони муассисаҳо ва розигии прокурор бо таъиноти судҳо ба муассисаҳои ислоҳии сукунат гузаронида шуда, 58 нафар шартан пеш аз муҳлат аз адои ҷазо озод гардида, 5 нафар ба ҷазои нисбатан сабуктар иваз карда шудааст.

Айни ҳол дар муассисаҳои низоми иҷрои ҷазои ҷиноятӣ зиёда аз 10500 (соли 2020 зиёда аз 11 500) нафар маҳкумшудагон, айбдоршавандагон ва судшавандагон нигоҳ дошта мешаванд. Аз инҳо, 276 нафар занҳо, 70 нафар ноболиѓон ва 214 нафар шаҳрвандони хориҷӣ мебошанд.

Солҳои охир дар низоми иҷрои ҷазои ҷиноятӣ корҳои сохтмонӣ, азнавсозӣ ва таьмиру тармим пайваста амалӣ шуда истодаанд. Аз ҷумла, тибқи маълумоти Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон соли 2021 дар Муассисаи ислоҳии ЯС 3/7 дар шаҳри Душанбе сохтмони асосии дуошёна барои гурӯҳи қисми сӯхторхомушкунӣ, дар Қисми ҳарбии 6593 ва ҷузъу томҳои он сохтмон ва азнавсозии ҳуҷраҳои мулоқоти волидайн бо сарбозон, пайваст намудани хатти қубурҳои обпартоӣ бо хатти марказӣ дар Тавқифгоҳи тафтишотии ЯТ 9/3 шаҳри Хоруѓ, дар Муассисаи ислоҳии ЯС 3/8 дар шаҳри Норак як сехи дӯзандагӣ, дар Муассисаи ислоҳии ЯС 3/2 дар шаҳри Ваҳдат заводи дуюми истеҳсоли хишти пухта мавриди истифода қарор дода шуданд.

Инчунин, соли 2021 дар шаҳри Ваҳдат муассисаи ислоҳӣ бо шароитҳои ҷавобгӯ ба меъёрҳои стандартҳои байналмилалӣ сохта ба истифода дода шуд. Бояд қайд кард, ки маҳкумшудагоне, ки дар Муассисаи ислоҳии ЯС 3/1 воқеъ дар шаҳри Душанбе адои ҷазо менамуданд ва бинои он хело кӯҳна буд, ба муассисаи мазкур кӯчонида шуданд.

Соли 2021 дар якчанд муассисаҳои Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон, аз ҷумла, дар муассисаҳои ислоҳии ЯС 3/8 дар шаҳри Норак ва ЯС 3/13 дар шаҳри Ваҳдат таҷҳизоти нонвойхонаи замонавӣ насб шуда, дар муассисаи ислоҳии ЯС 3/12 шаҳри Душанбе сохтмони асосии нонвойхона, ошхона ва чойхонаи умумӣ, дар муассисаи ислоҳии ЯС 3/4 шаҳри Душанбе сохтмони асосии як бинои ошхонаи афсарон бо насби таҷҳизотҳои замонавӣ сохта шуда, ба истифода дода шуданд.

Баҳри ташаккули фарҳанги маҳкумшудагон дар муассисаҳои низоми ҷазои ҷиноятӣ пайваста тадбирҳои судманд роҳандозӣ гардида, соли 2021 дар Муассисаи ислоҳии ЯС 3/2 дар шаҳри Ваҳдат азнавсозии пурраи як толори фарҳангӣ бо тарзи миллӣ барои 208 ҷои нишаст, дар Тавқифгоҳи тафтишотии ЯТ 9/1 шаҳри Душанбе китобхонаи замонавӣ ва толори варзишӣ, дар Муассисаи ислоҳии ЯС 3/7 дар шаҳри Душанбе китобхонаи замонавӣ ба истифода дода шуданд.

Бо мақсади беҳтар намудани вазъи саломатии маҳкумшудагон низ як қатор корҳо ба анҷом расонида шуданд. Аз ҷумла, сохтмони асосии Дармонгоҳи Раёсати тиббӣ иборат аз 15 ҳуҷраҳои табобатӣ бо 40 кати хоб, 2 ҳуҷраи ҷарроҳӣ, 1 ҳуҷраи эҳёгарӣ ва дигар ҳуҷраҳои табибон, дар муассисаи ислоҳии ЯС 3/6 ноҳияи Ёвон сохтмони як маҷмааи нави санитарӣ-гигиенӣ бо масоҳати 300м2 мавриди истифода қарор дода шуданд.

Соли 2021 аз ҷониби кормандони мақомоти Ваколатдор оид ба ҳуқуқи инсон вобаста ба пешгирии паҳншавии бемории сироятии COVID-19 дар муассисаҳои пӯшида ва қисман пӯшида санҷишҳо гузаронида шуданд. Натиҷаи санҷишҳо муайян намуданд, ки бо дастури Ситоди ҷумҳуриявӣ оид ба пурзӯр намудани чораҳои зиддиэпидемиявӣ ва пешгирӣ аз интиқолу паҳншавии бемории сироятии COVID-19 дар муассисаҳои пӯшида ва қисман пӯшида тадбирҳои зарурии беҳдоштӣ ҷорӣ карда шудаанд. Зимнан барои ҳам кормандон ва шахсони нигоҳдошташаванда воситаҳои пешгирии сирояти коронавирус, ба монанди моеъҳои безараргардонӣ ва ниқобҳои тиббӣ таъмин шудаанд.

Инчунин санҷишҳо нишон доданд, ки дар муассисаҳои Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон 215 нафар маҳкумшудаи гирифтори ВНМО (вируси норасоии масъунияти одам) ва 33 нафар маҳкумшудаи гирифтори бемории сил зери назорати кормандони тиб қарор доранд.

Новобаста ба он, ки дар ҷумҳурӣ бо мақсади таъмини шароит ҷиҳати ҳифзи саломатии маҳкумшудагон пайваста чораҳо андешида мешаванд, ҳолатҳои фавти маҳкумшудагон дар муассисаҳои ислоҳӣ ба назар мерасанд. Тибқи маълумоти Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон соли 2021 дар беморхонаи марказӣ ва муассисаҳои низоми иҷрои ҷазои ҷиноятӣ 45 нафар маҳкумшудагон аз бемориҳои гуногун фавтидаанд. 

Ваколатдор оид ба ҳуқуқи инсон дар фаъолияти худ ҷиҳати мусоидат дар риояи ҳуқуқи инсон дар муассисаҳои пӯшида ва қисман пӯшида диққати махсус зоҳир менамояд. Бахусус, солҳои охир ҳамкориҳои судманди Ваколатдор оид ба ҳуқуқи инсон бо роҳбарияти Вазорати корҳои дохилӣ ва сохторҳои минтақавии он, Вазорати адлия, Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон, муассисаҳои ислоҳӣ ва кормандони онҳо, ташкилотҳои ҷамъиятӣ дар самти табодули иттилоот, иштироки якҷоя дар чорабиниҳои гузаронидашаванда ва ҳифзи ҳуқуқи инсон тақвият ёфтааст. Ин ҳамкориҳо хусусан дар гузаронидани мизҳои мудаввари якҷоя, санҷишу мониторингҳо назаррасанд.

Тибқи дастури Роҳбари Дастгоҳи иҷроияи Президенти Ҷумҳурии Тоҷикистон аз 22 апрели соли 2021, № 32/10-258 дар асоси дархости Намояндагии Ислоҳоти байналмилалии зиндонҳо дар Осиёи Марказӣ рӯзҳои 18-21 майи соли 2021 10 нафар кормандони мақомоти Ваколатдор оид ба ҳуқуқи инсон тариқи маҷозӣ дар семинари омӯзишӣ барои намояндагони ниҳоди Ваколатдор оид ба ҳуқуқи инсон ва ҷомеаи шаҳрвандӣ иштирок ва баромад намуданд.

Аз ҷониби мақомоти Ваколатдор оид ба ҳуқуқи инсон корҳои тарѓиботӣ вусъат дода шуда, барои кормандони мақомоти ҳифзи ҳуқуқ, муассисаҳои иҷрои ҷазои ҷиноятӣ, аз ҷумла, дар муассисаҳои ислоҳии ЯС 3/10, ЯС 3/1, ЯС 3/6, ЯТ 9/7 (маҳбас), Тавқифгоҳи тафтишотии ЯТ 9/4 Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон, Тавқифгоҳи нигоҳдошти муваққатии шуъбаҳои Вазорати корҳои дохилии Ҷумҳурии Тоҷикистон дар шаҳрҳои Панҷакент, Хуҷанд, Гулистон, ноҳияҳои Шаҳринав, Ишкошим, Маркази байниноҳиявии бемориҳои руҳии ноҳияи Рашт дар мавзӯъҳои стандартҳои байналмилалии соҳаи ҳуқуқи инсон мизҳои мудаввар баргузор карда шуданд.

Дар ин раванд иттилоотонӣ тавассути васоити ахбори оммаи ватанӣ густариш дода шуда, аз ҷумла дар Радиои “Садои Душанбе” дар мавзӯи “Ҳуқуқҳои шахсони аз озодӣ маҳрумшуда ва ҳуқуқ ба озодӣ аз шиканҷа” баромад ва бахшида ба Рӯзи байналмилалии дастгирии ҷабрдидагон аз амалҳои шиканҷа бо мухбири Радиои “Озодӣ” мусоҳиба доир карда шуданд. Дар сомонаи Ваколатдор оид ба ҳуқуқи инсон мақолаҳо дар мавзӯъҳои “Ҳуқуқҳои инсон дар ҷойҳои маҳрумӣ аз озодӣ”, “Гузоришҳои Тоҷикистон вобаста ба иҷрои Паймони байналмилалӣ дар бораи ҳуқуқҳои шаҳрвандӣ ва сиёсӣ” ва дигарҳо мақолаҳо ба нашр расонида шуд. 

Соли 2021 аз ҷониби мақомоти Ваколатдор оид ба ҳуқуқи инсон санҷиши вазъи риояи ҳуқуқи инсон дар муассисаҳои ислоҳии ЯС 3/10 ва ЯС 3/6-и Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон, Тавқифгоҳи нигоҳдошти муваққатии Шуъбаи Вазорати корҳои дохилӣ дар ноҳияи Шаҳринав, Маркази шаҳрии бемориҳои руҳии шаҳри Истаравшан ва Маркази байниноҳиявии беморони руҳӣ дар минтақаи Рашт гузаронида шуданд.

Натиҷаи санҷишҳои гузаронидашуда дар ин самт нишон медиҳанд, ки вазъи нигоҳдории шахсони дар ин муассисаҳо қарордошта рӯ ба беҳбудӣ овардааст. 

Ҳамзамон, дар ин муассисаҳо зимни санҷиш камбудиҳо низ ошкор гардиданд. Масалан, натиҷаи санҷиши МИ ЯС 3/6 Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон дар ноҳияи Ёвон нишон дод, ки ошхонаи он ба таъмир ниёз дошта, дар ҷойи сайру гашти маҳкумшудагон камераи мушоҳидавӣ насб карда нашудааст, ҳамчунин басти кории кормандон пур карда нашуда, музди меҳнати кормандони қисми тиббии он кам мебошад.

Дар Маркази равонпизишкии шаҳри Истаравшани вилояти Суѓд камбудиҳо, ба мисли, набудани қуттии почта барои муроҷиатҳо, гузаронида нашудани чорабиниҳои иттилоотӣ дар байни кормандон оид ба “Стандартҳои байналмилалӣ ва ҳуқуқҳои беморони руҳӣ”, набудани овезаҳо дар бораи ҳуқуқ ва уҳдадориҳои беморони руҳӣ ва китоби бақайдгирии муроҷиати шахсони воқеӣ ва ҳуқуқӣ ва кам ҷудо шудани маблаѓҳо барои хӯрокворӣ ва маводҳои доруворӣ ба назар расиданд.

Санҷиши Маркази байниноҳиявии беморони руҳӣ дар минтақаи Рашт нишон дод, ки дар он қуттии почта ва китоби бақайдгирии муроҷиати шахсони воқеӣ ва ҳуқуқӣ, овезаҳо дар бораи ҳуқуқу уҳдадориҳои беморони руҳӣ мавҷуд набуда, шумораи кормандон кам ва ҳуҷраҳои корӣ барои кормандон намерасанд.

Ҳамчунин, мақомоти Ваколатдор оид ба ҳуқуқи инсон ба маводи воситаҳои ахбори омма вокуниш нишон дода, дар Муассисаи ислоҳии ЯС 3/1-и Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон вобаста ба эҳтимолияти паҳн шудани бемориҳои сироятӣ ва заҳролудшавии 40 нафар маҳкумшудагон 2 санҷиш гузаронид ва натиҷаи онҳо дар сомонаи мақомоти Ваколатдор оид ба ҳуқуқи инсон нашр шуданд.

Мавриди қайд аст, ки механизми баргузории мониторингҳо аз ҷониби Гурӯҳи мониторинги ҷойҳои маҳрумӣ аз озодии назди Ваколатдор оид ба ҳуқуқи инсон дар ҳама ҷойҳои дар ҳабс нигоҳ доштан ва маҳрумӣ аз озодӣ, аз ҷумла дар муассисаҳои дахлдори тиббӣ сол аз сол такмил дода шуда, ба ҳайати он мутахассисони соҳаҳои гуногун ворид шудаанд.

Зимни гузаронидани мониторингҳо аз механизмҳои суҳбатҳои алоҳида, пур кардани пурсишнома, иттилоотонии кормандони муассисаҳо ва дастгиршудагону маҳкумшудагон васеъ истифода бурда мешаванд. 

Таҷрибаи мазкур аз соли 2014 инҷониб амалӣ шуда, то ҳол дар муассисаҳои пӯшида ва қисман пӯшида 124 мониторинг гузаронида шуданд. 

Аз ҷумла, соли 2021 вобаста ба вазъи риояи ҳуқуқи маҳкумшудагон ва боздоштшудагон аз ҷониби кормандони мақомоти Ваколатдор оид ба ҳуқуқи инсон - аъзои Гуруҳи мониторингии назди Ваколатдор оид ба ҳуқуқи инсон дар муассисаҳои ислоҳии ЯС 3/1, ЯС 3/12, ЯТ 9/7 (маҳбас), Тавқифгоҳи тафтишотии ЯС 9/4 Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон, Тавқифгоҳи нигоҳдошти муваққатии шуъбаҳои Вазорати корҳои дохилии Ҷумҳурии Тоҷикистон дар шаҳрҳои Панҷакент, Хуҷанд, Гулистон ва ноҳияҳои Шаҳринав, Ишкошим, Роштқалъа мониторингҳо гузаронида шуданд.

Натиҷаи мониторингҳо нишон доданд, ки соли 2021 ҷиҳати беҳтар намудани шароити нигоҳдошт корҳои муайян анҷом дода шуда, дар доираи имкониятҳои мавҷуда барои маҳкумшудагон ва дастгиршудагон шароитҳои дахлдор муҳайё шудааст.

Бо мақсади ҳифзи ҳуқуқи иштирокчиёни раванди мониторингҳо ва мустаҳкам намудани эҳтиром ба қонун дар рафти ин чорабиниҳо мазмуну моҳияти стандартҳои байналмилалӣ ва қонунгузории миллӣ фаҳмонида шуданд.

Ҳамзамон, гуруҳи мониторингӣ сифати хизматрасониҳои тиббӣ, хӯрока, усулҳои таъсиррасонии ислоҳӣ ва дигар чораҳоро дар ин муассисаҳо санҷид.

Натиҷаи мониторингҳо нишон доданд, ки дар радифи пешравиҳо дар самти шароити нигоҳдорӣ ва таъмини ҳуқуқи дастгиршудагону маҳкумшудаҳо ва боздоштшудагон ҳоло ҳам баъзе камбудию мушкилот ҷой доранд.

Яке аз чунин мушкилот, ки ба аксари ин муассисаҳо дахл доранд, кӯҳна ва таъмирталаб будани бинои онҳо мебошад, ки ҳанӯз дар даврони шӯравӣ ба истифода дода шудаанд. Зиёда аз ин, муассисаҳои мазкур навъи лагерӣ буда, барои нигоҳдошти гурӯҳи зиёди маҳкумшудагон пешбинӣ шудаанд.

Бояд қайд кард, ки Қонуни Ҷумҳурии Тоҷикистон «Дар бораи тартиб ва шароити дар ҳабс нигоҳ доштани гумонбаршуда, айбдоршаванда ва судшаванда» муқаррар намудааст, ки ба гумонбаршуда, айбдоршаванда ва судшаванда бояд шароити моддию маишии ҷавобгӯи талаботҳои гигиенӣ, санитарӣ ва бехатарии сӯхтор, ҷои алоҳида ва лавозимоти хоб, хӯрокхӯрӣ ба таври ройгон таъмин карда шаванд. 

Аммо аз натиҷаи мониторингҳо дар муассисаҳои алоҳида як қатор камбудиҳо ба қайд гирифта шуданд. Масалан, дар Муассисаи ислоҳии ЯТ 9/7- и Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон дар шаҳри Бохтар басти корӣ пур карда нашуда, маҳкумшудагон дар бинои ѓунҷоишаш хурд нигоҳ дошта мешаванд. Муассиса ба қисми тиббӣ ниёз дошта, таҷҳизоти барқӣ (трансформатор) ва ноқилҳо таъмирталаб мебошанд.

Дар дохили Тавқифгоҳи нигоҳдошти муваққатии Шуъбаи Вазорати корҳои дохилии Ҷумҳурии Тоҷикистон дар ноҳияи Ишкошими ВМКБ қуттии почта, овезаҳо дар бораи ҳуқуқ ва уҳдадориҳои дастгиршудагон ва реҷаи рӯз набс карда нашуда, муассиса дастгиршудагонро бо хӯрока таъмин намекунад. 

Дар Тавқифгоҳи нигоҳдошти муваққатии Шуъбаи Вазорати корҳои дохилии Ҷумҳурии Тоҷикистон дар ноҳияи Роштқалъаи ВМКБ камбудиҳо аз қабили набудани китоби бақайдгирии муроҷиати шахсони воқеӣ ва ҳуқуқӣ, овезаҳо дар бораи ҳуқуқу ӯҳдадориҳои дастгиршудагон ва реҷаи рӯз, болопӯши ҷойи сайру гашти дастгиршудагон, басти корӣ барои кормандон ва бо хӯрока таъмин набудани дастгиршудагон ба қайд гирифта шуданд.
Дар Тавқифгоҳи тафтишотии ЯТ 9/4- Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон дар шаҳри Кӯлоб бастҳои корӣ пур карда нашудааст ва дар ҷойи сайругашти маҳкумшудагон камераи мушоҳидавӣ вуҷуд надорад. 

Мониторингҳо нишон доданд, ки камбудиҳои зикршуда дар маҷмӯъ хоси тамоми муассисаҳои санҷидашуда мебошанд. 

Масалан, таҳлилҳои самти мазкур нишон медиҳанд, ки ҳолати иҷрои қонунгузории амалкунанда оид ба ҷалб намудани маҳкумшудагон ба меҳнат ва барқарор кардани товони зарари аз ҷиноятҳо расонидашуда беҳбудиро тақозо менамоянд.

Тибқи маълумоти Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон соли 2021 ба меҳнат фарогирии маҳкумшудагон 1229 нафарро ташкил медиҳад, ки ниҳоят кам аст. 

Дар баробари гузаронидани санҷишу мониторингҳо аз ҷониби мақомоти Ваколатдор оид ба ҳуқуқи инсон ҳамчунин мунтазам боздидҳои шахсии Ваколатдор оид ба ҳуқуқи инсон ба муассисаҳои пӯшида ва қисман пӯшида анҷом дода мешаванд. Дар соли 2021 Ваколатдор оид ба ҳуқуқи инсон аз Муассисаҳои ислоҳии ЯС 3/4, ЯС 3/7, ЯС 3/2, ЯС 3/13, ЯС 3/1 Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон боздид ба амал оварда, аз вазъи риояи ҳуқуқи маҳкумшудагон ва шароити будубоши онҳо аз наздик ошноӣ пайдо намуда, бо маҳкумшудагон дар алоҳидагӣ суҳбат доир намуд.

Аз натиҷаи боздидҳо аз ҷониби кормандон ҷиҳати беҳтар намудани шароити нигаҳдории маҳкумшудагон ва бартараф намудани камбудиҳои ҷойдошта тавсияҳои дахлдор дода шуданд. 

Рӯзҳои 2-3 июли соли 2019 дар иҷлосияи 126 Кумита оид ба ҳуқуқи инсони Созмони Милали Муттаҳид Гузориши даврии сеюми Ҷумҳурии Тоҷикистон вобаста ба иҷрои Паймони байналмилалӣ оид ба ҳуқуқҳои шаҳрвандӣ ва сиёсӣ мавриди баррасӣ қарор дода шуда, аз натиҷаи баррасии он Кумита аз истифода нашудани меъёрҳои Паймон дар амалияи судӣ, мавҷуд набудани қонуни томи мубориза бо табъиз, аз байн бурда нашудани ҳукми қатл ва ҳамроҳ нашудани ҷумҳурӣ ба протоколи иловагии дуюми Паймон, ҳолатҳои фавт дар ҷойҳои маҳрумӣ аз озодӣ ва мавҷуд набудани иттилооти аниқ оид ба фавт дар муассисаҳои пӯшида ва қисман пӯшида, мавҷуд набудани механизми мустақили пешгирии шиканҷа, аз ҳад зиёд пур будани маҳбас ва шароити бади моддии ҷойҳои дар ҳабс нигоҳдорӣ, бахусус ҷойҳои нигоҳдории шахсоне, ки умрбод аз озодӣ маҳрум шудаанд ва дигарҳо изҳори назар намуда буд.

Яке аз механизмҳои таъмини ҳуқуқи маҳкумшудагон, ки аз ҷониби мақомоти Ваколатдор оид ба ҳуқуқи инсон амалӣ карда мешавад, қабул ва баррасии муроҷиатҳои шаҳрвандоне, ки дар муассисаҳои пӯшида ва қисман пӯшида нигоҳ дошта мешаванд ва наздикони онҳо ба ҳисоб меравад. Соли 2021 ба мақомоти Ваколатдор оид ба ҳуқуқи инсон дар ин самт 29 муроҷиат ворид гардид, ки назар ба соли 2020 4 адад зиёд аст. Асосан муроҷиаткунандагон вобаста ба масъалаҳои таъминоти тиббӣ, гузаронидан ба дигар муассиса, муносибати ҳайати шахсии муассисаҳо бо маҳкумшудагон, шароити нигоҳдорӣ ва ташкили вохӯрӣ бо маҳкумшудагон мусоидат пурсидаанд. Ваколатдор оид ба ҳуқуқи инсон муроҷиатҳои мазкур, аз ҷумла 10 адади онро дар ҷояш баррасӣ намуда, ҷиҳати таъмини ҳуқуқҳои шаҳрвандон Р.Д., Ҳ.Д., Б.М., О.Ш. ва дигарон мусоидат намуд. Масалан, санаи 5 феврали соли 2021 бо супориши Ваколатдор оид ба ҳуқуқи инсон вазъи нигоҳдорӣ ва саломатии маҳкумшуда Н.Д., ки дар ТТ ЯТ 9/1 Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон адои ҷазо менамояд, аз ҷониби корманди мақомот санҷида шуда, дар рафти сӯҳбат маҳкумшуда иброз намуд, ки маводҳои дорувории зарурӣ саривақт ба ӯ дастрас мешаванд, инчунин ӯ аз шароити нигоҳдорӣ ва муносибати кормандони муассиса қаноатмандӣ намуд.

Ҳамчунин, муроҷиати шаҳрванд Н.М. оид ба огоҳӣ ёфтан аз вазъи нигоҳдорӣ ва саломатии фарзандаш-маҳкумшуда У.Б. санаи 1 декабри соли 2021 дар Муассисаи ислоҳии         ЯС 3/4-и Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон санҷида шуда, ба муроҷиаткунанда иттилооти зарурӣ дастрас карда шуд. 

Бо мақсади боз ҳам беҳтар намудани вазъ дар самти риояи ҳуқуқи инсон дар муассисаҳои пӯшида ва қисман пӯшида тавсияҳои зерин пешниҳод карда мешаванд:

· ба талаботи мавҷуда мутобиқ намудани муассисаҳои пӯшида ва қисман пӯшида ва шароити будубоши маҳкумшудагон ва дастгиршудагон;

· боз ҳам баланд бардоштани савияи дониши ҳайати шахсии муассисаҳои пӯшида ва қисман пӯшида оид ба стандартҳои байналмилалии ҳуқуқи инсон дар ҷойҳои маҳрумӣ аз озодӣ; 

· таъмин намудани маҳкумшудагон бо кор дар давраи адои ҷазо ва пас аз он.

1.2. Ҳуқуқ ба озодӣ аз шиканҷа
Санадҳои байналмилалӣ давлатҳоро вазифадор менамоянд, ки дар қонунгузории худ ҷиҳати ҳифз аз шиканҷа ва аз байн бурдани он чораҳои дахлдорро андешанд.

Бо ин мақсад дар ҷумҳурӣ дар роҳи мубориза бар зидди шиканҷа корҳои муайян анҷом дода шудаанд. Аз ҷумла, ҷиҳати иҷрои ӯҳдадориҳои байналмилалӣ тибқи Конвенсияи зидди шиканҷа ва дигар намудҳои муносибат ва ҷазои бераҳмона, ѓайриинсонӣ ё таҳқиркунандаи шаъну шараф (минбаъд - Конвенсияи зидди шиканҷа), ки Тоҷикистон онро ба тасвиб расонидааст, заминаҳои зарурии ҳуқуқӣ, ташкилӣ ва институтсионалии пешгирӣ ва муқовимат бо шиканҷа ва дигар намудҳои муносибат ва ҷазои бераҳмона, ѓайриинсонӣ ё таҳқиркунандаи шаъну шараф муҳайё шудаанд.

Тоҷикистон вобаста ба иҷрои уҳдадориҳои байналмилалӣ дар ин самт се маротиба ба Кумитаи зидди шиканҷаи Созмони Милали Муттаҳид гузоришҳои миллии худро пешниҳод намуда, ҷиҳати иҷрои тавсияҳои Кумита аз натиҷаи баррасии Гузориши сеюми даврии Тоҷикистон Нақшаи миллии амалҳоро барои солҳои 2019-2022 таҳия ва роҳандозӣ намуд.

Ҳамчунин, дар ин раванд Қонуни Ҷумҳурии Тоҷикистон “Дар бораи авф” аз 7 сентябри соли 2021, Барномаи ислоҳоти судӣ-ҳуқуқӣ барои солҳои 2019-2021, “Дастурамал оид ба усулҳои назорати прокурорӣ аз болои қонунӣ будани пешгирӣ, ошкор ва тафтишоти шиканҷа” қабул шуда, бо ворид намудани таѓйиру иловаҳо ба қонунгузории миллӣ ҷазо барои шиканҷа пурзӯр ва дастрасии адвокат ба шахсони дар ҳабс қарордошта дар асоси шаҳодатномаи адвокатӣ пешбинӣ гардида, корҳо дар ин самт идома доранд. 

Мусоидат ба ҳуқуқ ба озодӣ аз шиканҷа дар Стратегияи фаъолияти мақомоти Ваколатдор оид ба ҳуқуқи инсон дар Ҷумҳурии Тоҷикистон барои солҳои 2021-2025 ҳамчун самти афзалиятнок пешбинӣ шудааст.

Бо мақсади таъмин намудани иҷрои самараноки самти мазкур мақомоти Ваколатдор оид ба ҳуқуқи инсон фаъолияти худро тавассути баррасии муроҷиатҳо оид ба эҳтимолияти истифодаи шиканҷа ва муносибатҳои бераҳмона, боздид, санҷишу мониторингҳои мунтазам дар муассисаҳои пӯшида ва қисман пӯшида, мусоидат барои барқарор кардани ҳуқуқу озодиҳои вайроншуда ва баланд бардоштани маърифати ҳуқуқӣ ба роҳ мондааст.

Дар фаъолияти мақомоти Ваколатдор оид ба ҳуқуқи инсон дар ин самт тадбирҳои дигари самарабахши иттилоотӣ, аз қабили баромад дар воситаҳои ахбори омма, нашри мақола дар «Ахбори Ваколатдор оид ба ҳуқуқи инсон дар Ҷумҳурии Тоҷикистон» ва сомонаи Ваколатдор оид ба ҳуқуқи инсон истифода мегарданд. Масалан, кормандони Дастгоҳи марказии мақомоти Ваколатдор оид ба ҳуқуқи инсон дар Радиои “Садои Душанбе” ва Радиои “Тоҷикистон” дар мавзӯъҳои ҳуқуқҳои шахсони аз озодӣ маҳрумшуда, ҳуқуқ ба озодӣ аз шиканҷа баромад намуданд. 

Ҳамчунин, соли 2021 дар сомонаи мақомот мақолаҳо дар мавзӯъҳои “Стандартҳои байналмилалии озодӣ аз шиканҷа”, “Зарурати ба тасвибрасонии Протоколи иловагӣ ба Конвенсияи зидди шиканҷа”, “Ҳамкориҳои Ваколатдор оид ба ҳуқуқи инсон бо мақомоти давлатӣ ва ҷомеаи шаҳрвандӣ дар самти пешгирии шиканҷа ва муносибати бераҳмона”, “Гузоришҳои Тоҷикистон вобаста ба иҷрои Конвенсияи зидди шиканҷа” ва дигарҳо мақолаҳо ба нашр расонида шуданд. 

Бо мақсади иҷрои зербанди 1 банди 12 Нақшаи миллии амалҳо вобаста ба иҷрои тавсияҳои Кумитаи зидди шиканҷаи Созмони Милали Муттаҳид барои солҳои 2019-2022 дар мақомоти Ваколатдор оид ба ҳуқуқи инсон “Принсипҳои асосии истифодаи қувва ва силоҳи оташфишон”, “Кодекси рафтори кормандони мақомоти ҳифзи ҳуқуқ” ва “Роҳнамо оид ба стандартҳои байналмилалии озодӣ аз шиканҷа” тарҷума ва таҳия гардида, нашри онҳо дар соли 2022 ба нақша гирифта шудааст.

Ҳамкориҳои Ваколатдор оид ба ҳуқуқи инсон дар доираи Гурӯҳи корӣ оид ба пешбурд ва батасвибрасонии Протоколи иловагии Конвенсияи зидди шиканҷа, Гурӯҳи мониторингии назди Ваколатдор оид ба ҳуқуқи инсон, бахусус ҳангоми баррасии муроҷиатҳо, санҷиш ва ташрифҳо, инчунин гузаронидани мониторингҳо бо намояндагони Прокуратураи Генералӣ, Вазорати корҳои дохилӣ, адлия, Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон, муассисаҳои ислоҳӣ ва кормандони онҳо, сохторҳои ҷомеаи шаҳрвандӣ самарабахш буданд.

Масалан, соли 2021 мақомоти Ваколатдор оид ба ҳуқуқи инсон дар якҷоягӣ бо аъзои Эътилофи ҷомеаи шаҳрвандӣ зидди шиканҷа ва беҷазоӣ дар Тоҷикистон дар расонидани машварати сайёри ҳуқуқии ройгон дар ноҳияҳои шаҳри Душанбе дар чаҳорчӯбаи «Ман тарафдори аз байн бурдани шиканҷа”, ки ба муносибати Рӯзи байналмилалии дастгирии қурбониёни шиканҷа бахшида шуда буд, саҳмгузорӣ намуд.

Инчунин, бо мақсади пешгирии шиканҷа ва муносибатҳои бераҳмона барои кормандони муассисаҳои пӯшида ва қисман пӯшида семинару машваратҳо, мизҳои мудаввар ва тренингҳо гузаронида шуданд.

Масалан, чунин чорабиниҳо дар муассисаҳои ислоҳии ЯС 3/1, ЯС 3/6, ЯС 3/10, тавқифгоҳҳои тафтишотии ЯТ 9/7,          ЯТ 9/4-и Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон дар мавзӯи “Ҳуқуқ ба озодӣ аз шиканҷа ва пешгирии амалҳои шиканҷа ва муносибатҳои бераҳмона” самараи хуб доданд.

Бахусус, ҳамкориҳои Ваколатдор оид ба ҳуқуқи инсон дар самти пешгирии шиканҷа бо ҷомеаи шаҳрвандӣ дар ҳайати Гурӯҳи мониторингии назди Ваколатдор оид ба ҳуқуқи инсон назаррас аст. Мақомоти Ваколатдор оид ба ҳуқуқи инсон дар якҷоягӣ бо Вазорати мудофиаи Ҷумҳурии Тоҷикистон ва Ташкилоти ҷамъиятии “Дафтари озодиҳои шаҳрвандӣ” дар қисмҳои ҳарбии 02011 “г” дар ноҳияи Рашт, 01123 дар шаҳри Хоруѓ, 01123 “а” дар ноҳияи Ишкошим ва 07017 дар ноҳияи Кӯшониён мизҳои мудаввар гузаронида, иштирокчиёнро барои андешидани чораҳо оид ба пешгирии шиканҷа ва дигар муносибатҳои бераҳмона ва дигар тадбирҳои пешгирии қонуншикании самти мазкур даъват намуд. 

Натиҷаи чорабиниҳои мазкур санаи 8 декабри соли 2021 дар доираи таҷлили Ҳафтаи ҳуқуқи инсон зимни баргузории мизи мудаввари муштараки Ваколатдор оид ба ҳуқуқи инсон ва Ташкилоти ҷамъиятии “Дафтари озодиҳои шаҳрвандӣ” таҳти унвони “Ҳуқуқҳои хизматчиёни ҳарбӣ ва натиҷаи мониторинги қисмҳои ҳарбӣ” бо иштироки намояндагони мақомоти давлатӣ ва ҷомеаи шаҳрвандӣ мавриди таҳлилу баррасӣ қарор дода шуданд. Дар рафти мизи мудаввар бештар ба масъалаҳои ҳуқуқҳои сарбозон дар давраи хизмат ва аз байн бурдани муносибатҳои ѓайриоинномавӣ мубоҳисаҳо сурат гирифта, ҷиҳати боз ҳам беҳтар намудани вазъи риояи ҳуқуқи хизматчиёни ҳарбӣ тавсияҳо пешниҳод шуданд.

 Баррасии муроҷиатҳои шаҳрвандон, санҷишу мониторингҳо ва таҳлили маводи васоити ахбори омма дар самти пешгирӣ ва аз байн бурдани шиканҷа нишон медиҳад, ки ҳоло ҳам баъзе камбудиҳо ҷой доранд. Аз ҷумла, бояд Тоҷикистон (гурӯҳи кории байниидоравӣ) ҷараёни батасвибрасонии Протоколи иловагӣ ба Конвенсияи зидди шиканҷаро тезонида, масъалаи таъсис додани механизми мустақили пешгирӣ ва ошкор намудани ҳолатҳои шиканҷа ва муносибати бераҳмона дар ҷойҳои маҳрумӣ аз озодиро баррасӣ намояд. Ҳамчунин, то ҳол дар сатҳи ҷумҳурӣ Барномаи давлатии тавонбахшии ҷабрдидагони амалҳои шиканҷа таҳия ва марказҳои буҳронӣ барои офиятбахшии ҷабрдидагони амалҳои шиканҷа ва муносибатҳои бераҳмона таъсис дода нашудааст.

Бояд қайд кард, ки ҳуқуқи гумонбаршуда ё ҳимоятгари ӯ вобаста ба талаби гузаронидани муоинаи тиббӣ аз ҷониби табиби мустақил ё коршиноси судӣ-тиббӣ, ки дар қисми 4 моддаи 94 Кодекси мурофиавии ҷиноятии Ҷумҳурии Тоҷикистон пешбинӣ шудааст, бинобар дар ҷумҳурӣ вуҷуд надоштани муассисаҳои мустақили судӣ-тиббӣ амалӣ намешавад.

Бояд қайд кард, ки давлатҳои аъзои Протоколи иловагӣ дар кишварҳои худ низоми мухталифи Механизми миллии пешгирии шиканҷаро таъсис додаанд. Масалан, дар собиқ ҷумҳуриҳои иттифоқӣ, ҷумҳуриҳои Казоқистон, Озорбойҷон, Молдавия ва Украина модели «Омбудсмен+», дар Ҷумҳурии Қирѓизистон бошад, дар шакли сохтори алоҳида амал мекунад. Дар Ҷумҳурии Ӯзбекистон бо амри Президенти Ҷумҳурии Ӯзбекистон аз 26 июни соли 2021, № ПП-5163 дар доираи гурӯҳи коршиносони назди Ваколатдори Маҷлиси Олӣ оид ба ҳуқуқи инсон (Омбудсмен) гурӯҳи ҷамъиятӣ вобаста ба ошкор ва пешгирии ҳолатҳои шиканҷа таъсис дода шудааст.

Тибқи маълумоти Прокуратураи генералии Ҷумҳурии Тоҷикистон соли 2021 оид ба истифодаи шиканҷа ва дигар муносибати бераҳмона 13 шикоятҳои шаҳрвандон ба қайд гирифта шуда, аз натиҷаи баррасии он ҳолатҳои истифодаи шиканҷа аз ҷониби кормандони мақомоти ҳифзи ҳуқуқ ва содиршавии ҷиноят бо моддаи 1431 Кодекси ҷиноятии Ҷумҳурии Тоҷикистон ошкор ва ба қайд гирифта нашудааст. 
Аз рӯи маълумоти Суди Олии Ҷумҳурии Тоҷикистон соли 2021 бо моддаи 1431 (Шиканҷа) 1 парванда нисбати 3 нафар бо баровардани ҳукми айбдоркунанда баррасӣ шуда, нисбати маҳкумшудаҳо ҷазои маҳрум сохтан аз озодӣ таъин шудааст.

Соли 2021 дар Дастгоҳи Ваколатдор оид ба ҳуқуқи инсон 15 муроҷиатҳо оид ба эҳтимолияти истифодаи шиканҷа ба қайд гирифта шуда, аксари онҳо таҳти назорати Ваколатдор оид ба ҳуқуқи инсон ба Прокуратураи генералии Ҷумҳурии Тоҷикистон фиристода шуданд. Нисбати он муроҷиатҳое, ки ҷавоб ворид шудаанд, ҳолатҳои истифодаи шиканҷа тасдиқ нашуданд.

Ҳамзамон, Ваколатдор оид ба ҳуқуқи инсон ва кормандони он ҳангоми ворид шудани муроҷиатҳо ё пайдо шудани хабарҳо оид ба истифодаи шиканҷа бетаъхир аз муассисаҳои пӯшида ва қисман пӯшида боздид ба амал меоранд ва дар танҳоӣ бо маҳкумшудагону дастгиршудагон мулоқот менамоянд. 

Масалан, муроҷиати шаҳрвандон Ҳ.Д., С.М., Н.М., адвокатҳо Б.А. ва С.Д. ба манфиати гуруҳи маҳкумшудагон дар хусуси мавриди шиканҷаи эҳтимолӣ қарор гирифтани наздиконашон аз ҷониби кормандони Дастгоҳи Ваколатдор оид ба ҳуқуқи инсон дар муассисаҳои ислоҳӣ санҷида шуданд.

Санҷишҳои гузаронидаи мақомоти прокуратура дар якҷоягӣ бо мақомоти Ваколатдор оид ба ҳуқуқи инсон ҳолатҳои истифодаи шиканҷаро тасдиқ накарданд.

Таҳлили ин муроҷиатҳо нишон медиҳанд, ки аксари онҳо аз ҷониби наздикони боздоштшудагон ва маҳкумшудагон ворид шудаанд.

Муроҷиаткунандагон бо сабти ҳолати “истифодаи шиканҷа” нисбати наздиконашон дар аксар мавридҳо мехоҳанд, ки иттилооти дақиқ ва боварибахш оид ба шароити нигоҳдорӣ ва вазъи саломатии наздиконашон ба даст оранд. Ҳамчунин, онҳо мехоҳанд, ки бо чунин тарзи баёни муроҷиат бештар таваҷҷуҳи мақомоти дахлдорро нисбати наздиконашон ҷалб намоянд.

Санаи 13 октябри соли 2021 Ваколатдор оид ба ҳуқуқи инсон аз Муассисаи ислоҳии ЯС 3/1-и Сарраёсати иҷрои ҷазои ҷиноятии Вазорати адлияи Ҷумҳурии Тоҷикистон боздид ба амал оварда, бо маҳкумшудагоне, ки нисбати онҳо дар воситаҳои ахбори омма хабарҳо оид ба мавриди шиканҷа ва муносибати бераҳмона қарор гирифтанашон нашр шуда буд, шахсан вохӯрӣ намуд. Дар рафти суҳбат маҳкумшудагон Ҷ.Р., Ҳ.С. ва Д.А. иброз намуданд, ки онҳо мавриди шиканҷа ва муносибати бераҳмона қарор дода нашуда, нисбати ҳукмҳои судӣ норозигӣ баён намудаанд.

Барои боз ҳам беҳтар намудани вазъи риояи ҳуқуқи инсон дар самти ҳуқуқ ба озодӣ аз шиканҷа тавсияҳои зерин пешниҳод мешаванд:

· баланд бардоштани донишҳои касбии кормандони мақомоти ҳифзи ҳуқуқ дар самти пешгирии шиканҷа ва муносибатҳои бераҳмона;

· баланд бардоштани маърифати ҳуқуқии аҳолӣ дар масъалаҳои шиканҷа ва муносибатҳои бераҳмона;

· таъсиси марказҳои буҳронӣ барои ҷабрдидагони амалҳои шиканҷа ва муносибатҳои бераҳмона, инчунин дастгирии ҳуқуқиву равонии онҳо;

· тақвият додани ҳамкориҳои мақомоти давлатӣ ва ҷомеаи шаҳрвандӣ дар самти мубориза бо шиканҷа ва пешгирии он;

· андешидани тадбирҳо оид ба риояи стандартҳои самараноки ҳуҷҷатикунонии саривақтии ҳолатҳои шиканҷа ва муносибатҳои бераҳмона ва пешниҳоди маводҳо ба мақомоти таъқиби ҷиноятӣ;

· андешидани тадбирҳо ҷиҳати таъсис додани низоми мустақили муоинаи ҳатмии судӣ - тиббӣ;

· омӯзиш  ва баррасии масъалаи ҳамроҳ шудани Тоҷикистон ба Протоколи иловагӣ ба Конвенсияи зидди шиканҷа;

· таҳияи Барномаи давлатии тавонбахшии ҷабрдидагони амалҳои шиканҷа.

1.3. Ҳуқуқи дастрасӣ ба иттилоот 

Аз ҷониби Ҳукумати Ҷумҳурии Тоҷикистон барои рушди устувор ва ташаккули фазои иттилоотӣ чораҳои дахлдор андешида мешаванд.

Конститутсияи Ҷумҳурии Тоҷикистон мақомоти давлатӣ, иттиҳодияҳои ҷамъиятӣ, ҳизбҳои сиёсӣ ва шахсони мансабдорро вазифадор менамояд, ки ба истиснои ҳолатҳои алоҳида ба ҳар кас имконияти пайдо намудан ва шинос шуданро ба ҳуҷҷатҳое, ки ба ҳуқуқ ва манфиати ӯ дахл доранд, таъмин намоянд.

Меъёрҳои конститутсионии ҳуқуқи дастрасӣ ба иттилоот рушди минбаъдаи худро дар қонунҳои Ҷумҳурии Тоҷикистон “Дар бораи ҳуқуқи дастрасӣ ба иттилоот”, “Дар бораи иттилоотонӣ”, “Дар бораи матбуоти даврӣ ва дигар воситаҳои ахбори омма”, “Дар бораи ҳифзи иттилоот», “Дар бораи дастрасӣ ба иттилоот оид ба фаъолияти судҳо” ва дигар санадҳо ёфта, механизмҳои амалишавии ин меъёрҳо таъмин шуда истодаанд.

Қонуни Ҷумҳурии Тоҷикистон “Дар бораи ҳуқуқи дастрасӣ ба иттилоот” пешбинӣ намудааст, ки шаҳрванд ба ҷустуҷӯи озодонаи иттилоот ва дастрасӣ ба он аз мақомоту ташкилотҳо ва шахсони мансабдори онҳо ҳуқуқ дорад. 

Мақомоту ташкилотҳо вазифадоранд иттилоотро ба истифодабарандагон пешниҳод намоянд. Иттилооти онҳо асосан тавассути воситаҳои ахбори омма, интернет, гӯшаҳои иттилоотӣ, китобхонаю бойгониҳо, ҷаласаҳо, дархост ва дигар тарзу усулҳои пешбининамудаи қонунгузорӣ расонида мешаванд.

Мусоидат ба риояи ҳуқуқи дастрасӣ ба иттилоот тибқи Стратегияи фаъолияти мақомоти Ваколатдор оид ба ҳуқуқи инсон барои солҳои 2021-2025 яке аз самтҳои афзалиятнок муайян шуда буд.

Бо мақсади муайян намудани вазъи риояи ҳуқуқи дастрасӣ ба иттилоот аз ҷониби мақомоти Ваколатдор оид ба ҳуқуқи инсон мунтазам мониторинги фаъолияти сомонаҳои мақомоти давлатӣ ҷиҳати мутобиқати онҳо ба қарори Ҳукумати Ҷумҳурии Тоҷикистон «Дар бораи қоидаҳои ягона барои сомонаҳои расмии вазорату идораҳо, мақомоти иҷроияи маҳаллии ҳокимияти давлатӣ ва мақомоти худидоракунии шаҳрак ва деҳот дар шабакаи интернет» соли 2017, №344 гузаронида мешаванд.
Дар ин самт соли 2021 мониторинги фаъолияти сомонаҳои Суди Олии Ҷумҳурии Тоҷикистон, Агентии назорати давлатии молиявӣ ва мубориза бо коррупсияи Ҷумҳурии Тоҷикистон ва мақомоти иҷроияи маҳаллии ҳокимияти давлатии шаҳри Истаравшан гузаронида шуд. 

Натиҷаи мониторингҳо нишон медиҳанд, ки сомонаҳои мазкур фаъол буда, ба истифодабарандагон ахбор, маълумот ва дигар маводро пешниҳод менамоянд.
Ҳамчунин, зимни мониторинг баъзе камбудиҳо, ба монанди пешниҳод нашудани маводҳо бо се забон (тоҷикӣ, русӣ ва англисӣ), аз ҳамдигар фарқ қардани саҳифаҳои тоҷикӣ ва русӣ, коста будани мазмун ва муҳтавои баъзе сомонаҳо, надоштани маълумоти зарурӣ, пайваста нав карда нашудани маълумот ва душвор будани воридшавӣ ҷой доранд.

Иттилооти пешниҳодшавандаи сомонаҳо аз рӯи мазмуну мавзуъ ва амиқии масъалаҳои инъикосшаванда маҳдуд буда, на ҳамаи хизматрасониҳои мақомотро дарбар мегиранд.

Тавре мониторинги сомонаи Суди Олии Ҷумҳурии Тоҷикистон www.sud.tj нишон дод, дар ин самт баъзе камбудию норасоиҳо мавҷуд буданд. Масалан, дар сомона дар рӯзи мониторинг (17.09.с.2021) санадҳои асосии байналмилалии ҳуқуқи инсон, дастурамал оид ба коргузорӣ дар судҳои Ҷумҳурии Тоҷикистон ва санадҳои дигаре, ки фаъолияти дохилии судро танзим менамоянд, мавҷуд набуданд ва иттилоот дар бораи баррасии парвандаҳо фаъол набуданд.

Натиҷаи мониторинги сомонаи мақомоти иҷроияи ҳокимияти давлатии шаҳри Истаравшан нишон дод, ки сомонаи он фаъол буда, дар саҳифаҳои худ ахбор, маълумот, маводҳои дахлдорро ба истифодабарандагон пешниҳод менамояд. Ҳамчунин, дар фаъолияти сомонаи мазкур баъзе камбудиҳо, ба монанди пешниҳод нашудани маводҳо бо се забон (тоҷикӣ, русӣ ва англисӣ); аз ҳамдигар фарқ қардани саҳифаҳои тоҷикӣ ва русӣ; мавҷуд набудани санадҳои меъёрии ҳуқуқие, ки аз тарафи мақомот қабул гардидаанд; набудани блоги иттилоотӣ оид ба рафти иҷрои вазифаҳое, ки аз паёми Президенти Ҷумҳурии Тоҷикистон бармеоянд ва блоги пурсиш - муҳокимаи масъалаҳои муҳим ва лоиҳаҳои санадҳои меъёрии ҳуқуқӣ (форум); маълумот дар бораи хизматрасониҳои давлатии ба шахсони воқеӣ ва ҳуқуқӣ расонидашаванда; маълумот дар бораи хатарҳо ба ҳаёт, саломатӣ ва молу мулки одамон, маълумот дар бораи ҳолати муҳити зист; Стратегияи миллии рушди Ҷумҳурии Тоҷикистон барои давраи то соли 2030, душвор будани воридшавӣ ба сомона ва дигарҳо ҷой доранд.

Мониторинги сомонаи Агентии назорати давлатии молиявӣ ва мубориза бо коррупсияи Ҷумҳурии Тоҷикистон дар самти риояи ҳуқуқи дастрасӣ ба иттилоот нишон дод, ки сомонаи мазкур дар суроѓаи www. anticorruption.tj ба қайд гирифта шуда, бо забонҳои тоҷикӣ, русӣ ва англисӣ таҳия шудааст, саҳифаи тоҷикӣ ва русӣ фаъол мебошад. Саҳифаи англисии сомона қисман фаъол буда, ҳангоми ворид шудан ба саҳифаи англисӣ он қисман тоҷикӣ боқӣ мемонад.

Дар саҳифаи аввали сомона Стратегияи миллии рушди Ҷумҳурии Тоҷикистон барои давраи то соли 2030 ҷойгир карда нашуда, вобаста ба ҷойҳои кории холӣ ва озмунҳо маълумотҳо мавҷуданд, аммо охирон маротиба 22 августи соли 2018 озмун барои ишѓоли мансабҳои холӣ эълон карда шудааст. Ҳамчунин, дар сомонаи мазкур модули “Пурсишҳо, “Овоздиҳӣ (опрос) мавҷуд нест.

Новобаста аз он, ки қонунгузории ҷиноятӣ барои монеъ шудан ба фаъолияти қонунии касбии журналистон, ниҳон доштани иттилоот оид ба ҳолатҳое, ки барои ҳаёт ва саломатии одамон хафнок мебошанд, ҳамчунин қасдан ниҳон доштан ё таҳриф кардани маълумот оид ба олудагии муҳити зист ва дигар кирдорҳо ҷавобгарӣ пешбинӣ намудааст, баъзе шахсони мансабдор дар пешниҳоди иттилооти муҳим барои ҷомеа чандон майл надошта, иттилооти нопурра пешниҳод менамоянд ва муҳлати пешниҳоди иттилоотро риоя намекунанд.

Дар самти ҳуқуқи дастрасӣ ба иттилоот баъзе мушкилот, ба мисли рушди сусти инфрасохторҳои таъминкунандаи имконияти дастрасӣ вуҷуд доранд, ки имконияти дастрасиро бо тарзу усулҳои муосири технологияи иттилоотию коммуникатсионии пешрафта истисно мекунанд. Ҳамчунин, таҳлилҳо нишон медиҳанд, ки шаҳрвандон зимни дархости иттилоот бо монеаҳо, аз ҷумла таъхири зиёд, иттилооти қонеънакунанда ва дар баъзе мавридҳо ба радкунии беасос дучор мешаванд. 

Имрӯзҳо ҷиҳати сари вақт ба аҳолӣ расонидани иттилоот воситаҳои ахбори оммаи электронӣ-шабакаҳои телевизион, радио ва интернет саҳми бузург доранд. Бахусус шаҳрвандон тавассути интернет аз навигариҳои олам фавран огоҳӣ меёбанд.

Тибқи маълумоти Хадамоти алоқаи назди Ҳукумати Ҷумҳурии Тоҷикистон шумораи умумии истифодабарандагони интернет дар якҷоягӣ бо истифодабарандагони интернети мобилӣ ва собит 4,2 млн. нафарро ташкил медиҳад, ки ин нишондод дар қиёс нисбат ба соли 2020 900 ҳазор нафар истифодабаранда зиёд мебошад. 

Дар соли 2021 миқдори суръати воридшавии интернет ба ҷумҳурӣ ба 70,0 Гбит/сония баробар карда шуд, ки ин нишондод дар соли 2020 суръати 20 Гбит/сонияро ташкил мекард ва ба миқдори 4,2 баробар зиёд карда шуд.

Бояд қайд кард, ки солҳои охир сифати интернет паст шудааст. Дар асоси раддабандии "Speedtest Global Index" Тоҷикистон соли 2021 миёни 138 кишвари ҷаҳон бо суръати 7,57 мегабит дар сония (Mbps) дар ҷойи 135 қарор дорад. 

Шумораи умумии муштариёни алоқаи мобилӣ бошад, дар соли 2021 наздики ба 8 млн. ададро ташкил медиҳанд, ки аз он 5 миллиону 464 ҳазор ададашон муштариёни фаъол мебошанд.

Мушкилоти дигари самти мазкур ин таъмини ҳуқуқи инсон ба озодии фаъолияти иттилоотӣ ва маҳдудкунии ин ҳуқуқ бо мақсади ҳифзи ҳуқуқу озодиҳои дигарон мебошад. Чунки бо рушд ёфтани инфрасохторҳои иттилоотӣ дастрасии одамон ба базаи маълумоти шахсӣ зиёд мешавад ва эҳтимолияти вайроншавии ҳаёти шахсӣ ва ҳуқуқ ба дахлнопазирии шахсӣ ногузир мегардад.

Ба ѓайр аз ин фаъолияти инфрасохторҳои иттилоотӣ сабаби ҷамъоварӣ ва истифодаи ѓайриқонунии иттилоот мегарданд, бахусус истифодаи шабакаи интернет барои ташвиқу тарѓиби хусумати байни миллатҳо ва мазҳабу динҳо, идеологияи экстремистӣ, табъизи нажодӣ, ҷалбкунии террористон, ҷалби шаҳрвандон, хусусан ҷавонон ба гурӯҳу ҳаракатҳои ѓайриқонунӣ, савдои одамон, аслиҳа ва маводҳои нашъаовар истифода мешаванд.

Дастрасӣ ба иттилооти судӣ яке аз воситаи таъмини боварии ҷомеа ба низоми судӣ мебошад. Ин масъала тавассути Қонуни Ҷумҳурии Тоҷикистон “Дар бораи дастрасӣ ба иттилоот оид ба фаъолияти судҳо”, ки соли 2021 мавриди амал қарор дода шуд, ба роҳ монда шудааст.

Бояд қайд кард, ки ошкоро гузаронидани мурофиаи судӣ, саривақт иттилотонидани ҷомеа дар бораи фаъолияти судҳо ба баланд шудани сатҳи огоҳӣ дар бораи мурофиаи судӣ мусоидат намуда, кафолати муҳокимаи одилонаи судӣ ба шумор меравад.

Муҳокимаи ошкорои судӣ он маъноро дорад, ки ба толори суд ҳамаи хоҳишмандон, аз ҷумла журналистон роҳ дода мешаванд. Танҳо дар ҳолатҳои пешбининамудаи қонунгузорӣ мурофиаи судӣ пӯшида гузаронида мешавад. 

Таҳлилҳои самти мазкур нишон медиҳанд, ки аз ҷониби баъзе судяҳо маҷлисҳои судӣ дар биноҳои ѓунҷоиашон хурд гузаронида мешаванд, ки на ҳамаи хоҳишмандон иштирок карда метавонанд. Дар баъзе судҳо амалияи иҷозатдиҳии воридшавӣ ба онҳо ҷой доранд, ки ба принсипҳои умумиэътирофшудаи адолати судӣ мухолифат мекунад.

Дар баъзе мақомоти давлатӣ низ ҳолатҳои алоҳидаи бо сабабҳои номаълум ба дархостҳои журналистӣ саривақт ҷавоб надодан ё барои пешниҳоди иттилоот гирифтани иҷозати мақомоти болоӣ ба назар мерасанд. Масалан, тибқи маълумоти Ассотсиатсияи миллии воситаҳои ахбори оммаи мустақили Тоҷикистон барои дастрас намудани маълумотҳои зарурӣ соли 2021 ба як қатор вазорату идораҳо 108 дархости журналистӣ ирсол шуда, аз онҳо ба 52 дархост ҷавоб нагирифтаанд. Ҳол он, ки моддаи 23 Қонуни Ҷумҳурии Тоҷикистон “Дар бораи матбуоти даврӣ ва дигар воситаҳои ахбори омма” мақомоти давлатӣ, ташкилотҳо ва шахсони мансабдори онҳоро вазифадор менамояд, ки ба воситаҳои ахбори омма маълумоти расмии зарурӣ ва ба маводҳои танқидӣ ва таҳлилии онҳо, ки омӯзиши иловагиро талаб намекунанд, дар мӯҳлати то се рӯзи кории баъди муроҷиат ё нашр (пахш) гардидани маводи дахлдор, ҷавоб диҳанд. 

Мувофиқи мақсад аст, ки ҷиҳати беҳтар намудани дастрасии шаҳрвандон ба иттилоот оид ба санадҳои меъёрии ҳуқуқии амалкунанда истифодаи ройгони махзани муттамаркази иттилооти ҳуқуқӣ дар сомонаи Вазорати адлия роҳандозӣ гардад.

Тавре санҷишу мониторингҳои гузаронидаи мақомоти Ваколатдор оид ба ҳуқуқи инсон нишон медиҳанд, дар аксари вазорату идораҳо воҳиди корӣ барои пеш бурдани фаъолияти сомона вуҷуд надошта, ин самт ҳамчун сарборӣ ба дӯши масъулини дигар вогузор шудааст. Чунин ҳолат муносибати масъулинро ба кори иловагии вогузоршуда паст намуда, сатҳу сифати хизматрасониро коста мегардонад.

Соли 2021 аз ҷониби кормандони Дастгоҳи Ваколатдори ҳуқуқи инсон бо мақсади вусъат бахшидан ба корҳои тарѓиботӣ барои кормандони мақомоти иҷроияи ҳокимияти давлатии ноҳияи Ёвон ва ҷамоатҳои он дар мавзӯъҳои “Ҳуқуқи дастрасӣ ба иттилоот” ва “Баррасии муроҷиатҳои шахсони воқеӣ ва ҳуқуқӣ” мизи мудаввар гузаронида шуд.

Дар мақомоти Ваколатдор оид ба ҳуқуқи инсон соли 2021 оид ба дастрасӣ ба иттилоот ду муроҷиат ба қайд гирифта шудааст. Аз ҷумла, Ваколатдор оид ба ҳуқуқи инсони вилояти Челябински Федератсияи Россия ҷиҳати мусоидат барои кофтукови автомашинаи рабудашуда ба Ваколатдор оид ба ҳуқуқи инсони Ҷумҳурии Тоҷикистон муроҷиат намуда буд. Тибқи дархости Ваколатдор маълумотномаи дахлдор аз Вазорати корҳои дохилии Ҷумҳурии Тоҷикистон дастрас ва ба Ваколатдор оид ба ҳуқуқи инсони вилояти Челябински Федератсияи Россия фиристода шуд.

Тибқи дархости Ваколатдор оид ба ҳуқуқи инсон дар вилояти Свердловски Федератсияи Россия маълумотнома дар бораи сабти таваллуди шаҳрванд Ҷ.А. низ аз Шуъбаи сабти асноди ҳолати шаҳрвандии шаҳри Хуҷанд дастрас ва ба муроҷиаткунанда ирсол карда шуд. 

Бо мақсади баланд бардоштани сатҳи иттилоотӣ, беҳтар намудани ҳуқуқи дастрасӣ ба иттилоот тавсияҳои зерин пешниҳод карда мешаванд:

· андешидани тадбирҳо оид ба рушди инфрасохторҳои таъминкунандаи имконияти дастрасӣ ба иттилоот;

· андешидани тадбирҳо оид ба саривақт пешниҳод намудани иттилооти пурра ба дархостҳои пешниҳодшаванда вобаста ба масъалаҳои муҳими ҷамъиятӣ;

· пурзӯр намудани ҷавобгарӣ барои саривақт пешниҳод накардани иттилоот;

· андешидани тадбирҳо оид ба риояи меъёрҳои қонунҳои мурофиавӣ ва Қонуни Ҷумҳурии Тоҷикистон “Дар бораи дастрасӣ ба иттилоот оид ба фаъолияти судҳо” дар самти дастрасӣ ба иттилоот;

· мутобиқ намудани мазмуну муҳтавои сомонаҳои мақомоти давлатӣ ба талаботи санадҳои меъёрии ҳуқуқии самти мазкур ва ба таври доимӣ нав намудани иттилоот дар онҳо;

· тақвият додани донишҳои касбии кормандони мақомоту идораҳои давлатӣ дар самти дастрасӣ ба иттилоот. 

1.4. Ҳуқуқ ба муроҷиат
Ҳуқуқ ба муроҷиат воситаи муҳими таъмини ҳифзи ҳуқуқу манфиатҳои конститутсионии шахсони воқеӣ ва ҳуқуқӣ ва ба таваҷҷуҳи мақомоти давлатӣ ва шахсони мансабдор расонидани мушкилиҳои мавҷуда ба шумор меравад.

Тартиби пешниҳод ва баррасии муроҷиатҳои шахсони воқеӣ ва ҳуқуқӣ дар Ҷумҳурии Тоҷикистонро Конститутсия, Қонуни Ҷумҳурии Тоҷикистон «Дар бораи муроҷиатҳои шахсони воқеӣ ва ҳуқуқӣ», “Тартиби коргузорӣ ва баҳисобгирии оморӣ оид ба муроҷиатҳои шахсони воқеӣ ва ҳуқуқӣ”, ки бо қарори Ҳукумати Ҷумҳурии Тоҷикистон аз 1 июни соли 2017, № 276 тасдиқ шудааст ва дигар санадҳо ба танзим медароранд.

Тибқи моддаи 31 Конститутсияи Ҷумҳурии Тоҷикистон ҳар шаҳрванд ҳуқуқ дорад шахсан ва ё якҷоя бо дигарон ба мақомоти давлатӣ муроҷиат намояд. Муқаррароти мазкур маънои онро дорад, ки ҳар шахс ҳуқуқи худро ба муроҷиат озодона ва ихтиёран амалӣ менамояд. Маҷбур намудани шахс барои муроҷиат кардан ё ширкат намудан дар пешниҳоди он тибқи қонунгузорӣ манъ карда шудааст. Инчунин ба маҳдудкунӣ ба муроҷиат вобаста ба миллат, нажод, ҷинс, забон, эътиқоди динӣ, мавқеи сиёсӣ, вазъи иҷтимоӣ, таҳсилот ва молу мулк, инчунин шакли моликият, маҳалли ҷойгиршавӣ, шакли ташкилию ҳуқуқии шахсони ҳуқуқӣ роҳ дода намешавад.

Мавриди қайд аст, ки амалишавии ҳуқуқи шаҳрвандон ба муроҷиат мушкилот ва махсусиятҳои худро дорад. Аксари камбудию мушкилоти кор бо муроҷиати шаҳрвандон ба сатҳи пасти донишҳои ҳуқуқии муроҷиаткунандагон ва малакаи касбии кормандони дар ин самт фаъолияткунанда, дар сатҳи дахлдор дар маҳалҳо ба роҳ монда нашудани қабули сайёри шаҳрвандон, ба эътибор нагирифтани муқаррароти санадҳои меъёрии ҳуқуқии самти мазкур, истифода накардани технологияи электронии муосир ҳангоми қабул, бақайдгирӣ, баҳисобгирӣ ва баррасии муроҷиатҳо ва боқӣ мондани расмиёти кӯҳнашудаи баррасии муроҷиатҳо вобастагӣ доранд.

Дар мақомоти Ваколатдор оид ба ҳуқуқи инсон дар Ҷумҳурии Тоҷикистон бо мақсади мусоидат ба баррасии саривақтии муроҷиатҳои шахсони воқеӣ ва ҳуқуқӣ ба масъалаи қабули шаҳрвандон таваҷҷуҳи хос зоҳир карда шуда, муроҷиаткунандагон аз ҷониби Ваколатдор оид ба ҳуқуқи инсон, муовини Ваколатдор оид ба ҳуқуқи инсон -  Ваколатдор оид ба ҳуқуқи кӯдак, роҳбари Дастгоҳи Ваколатдор оид ба ҳуқуқи инсон ва роҳбарони воҳидҳои сохтории мақомот дар асоси ҷадвали алоҳида қабул карда мешаванд.

Дар мақомот раванди қабул ва баррасии муроҷиатҳои шахсони воқеӣ ва ҳуқуқӣ дар асоси талаботи меъёрҳои қонунгузории амалкунандаи самт ба роҳ монда шуда, санадҳои дохилиидоравӣ ва механизми қабул, бақайдгирӣ ва баррасии муроҷиатҳои шахсони воқеӣ ва ҳуқуқӣ бо қонунгузории миллӣ мутобиқ гардонида шудаанд.

Илова ба қабул ва баррасии муроҷиатҳо дар Дастгоҳи марказӣ ва сохторҳои маҳаллии мақомоти Ваколатдор оид ба ҳуқуқи инсон ташкили қабули сайёри роҳбарияти мақомот дар маҳалҳо, санҷиши муроҷиатҳо дар ҷояш, санҷиши фаъолияти мақомоти давлатӣ дар ин самт ва ҳамкорӣ бо субъектони дигар яке аз самтҳои афзалиятноки фаъолияти мақомоти Ваколатдор оид ба ҳуқуқи инсон ба ҳисоб мераванд. 

Соли 2021 вобаста ба амалишавии ҳуқуқ ба муроҷиат ба мақомоти Ваколатдор оид ба ҳуқуқи инсон 19 адад муроҷиатҳои шахсони воқеӣ ва ҳуқуқӣ ворид гардидаанд. Муроҷиаткунандагон бештар оид ба монеагӣ эҷод намудан ба муроҷиат, риоя нашудани муҳлатҳои баррасии муроҷиат, ба қайд нагирифтани муроҷиатҳои такрорӣ, татбиқи афв нисбати ҳуқуқвайронкунандагони маъмурӣ, қабули дархости маҳкумшуда оид ба масъалаи бахшиши ҷазо, муайян намудани сабаби ҷойгиркунии наздиконашон дар бинои навъи камеравӣ ва дигар масъалаҳо муроҷиат намудаанд. 

Масалан, шаҳрванд И.В. ба Ваколатдор оид ба ҳуқуқи инсон муроҷиат намуда, барои муайян намудани сабабҳои ҷойгиркунии шавҳараш - маҳкумшуда Р.Р. дар бинои навъи камеравӣ мусоидат пурсида буд. Муроҷиати мазкур дар ҷояш санҷида шуда, ба муроҷиаткунанда сабаби ҷойгиркунии шавҳараш дар бинои навъи камеравӣ фаҳмонида шуд.

Ҷиҳати мусоидат намудан барои қабули санади авф нисбати ҳуқуқвайронкунандагони маъмурӣ аз мақомоти иҷроияи ҳокимияти давлатии вилояти Суѓд ва шаҳрвандон Т.М., Б.Т. ба унвонии мақомоти Ваколатдор оид ба ҳуқуқи инсон муроҷиатҳо ворид гардиданд. Ба шаҳрвандон муқаррароти қонунгузории самт фаҳмонида шуда, муроҷиати мақомоти иҷроияи ҳокимияти давлатии вилояти Суѓд тибқи тобеияти идоравӣ ба Маҷлиси намояндагони Маҷлиси Олии Ҷумҳурии Тоҷикистон фиристода шуд. 

Бо мақсади мусоидат ба амалишавии ҳуқуқ ба муроҷиат соли 2021 аз ҷониби мақомоти Ваколатдор оид ба ҳуқуқи инсон вазъи иҷрои Қонуни Ҷумҳурии Тоҷикистон «Дар бораи муроҷиатҳои шахсони воқеӣ ва ҳуқуқӣ» ва “Тартиби коргузорӣ ва баҳисобгирии оморӣ оид ба муроҷиатҳои шахсони воқеӣ ва ҳуқуқӣ” дар фаъолияти мақомоти иҷроияи ҳокимияти давлатии ноҳияҳои Ёвон, Ҳамадонӣ ва шаҳри Истаравшан мавриди санҷиш қарор дода шуд.

Натиҷаи санҷишҳо нишон дод, ки иҷрои меъёрҳои қонунгузории соҳа дар фаъолияти мақомоти зикршуда тибқи талабот ба роҳ монда шудааст. Дар даромадгоҳи бинои мақомот ҷадвали рӯзҳои қабули шаҳрвандон аз ҷониби роҳбарият насб карда шудааст.

Ҳамчунин дар баробари пешравиҳо то ҳол дар ин самт баъзе мушкилот ҷой доранд. Яке аз ин мушкилот ин мавҷуд набудани воҳиди алоҳидаи корӣ вобаста ба қабул ва бақайдгирии муроҷиатҳои шахсони воқеӣ ва ҳуқуқӣ мебошад, ки хоси ҳамаи мақомоти мавриди санҷиш қарордодашуда аст. Амалисозии ин фаъолият ба зиммаи кормандони сохторҳои умумӣ ва назорат вогузор гардидааст, ки ба сатҳу сифати ҳалли муроҷиатҳои шахсони воқеӣ ва ҳуқуқӣ бетаъсир намемонад.

Қабули шаҳрвандон аз ҷониби роҳбарияти мақомоти иҷроияи маҳаллии ҳокимияти давлатӣ дар шакли дастаҷамъона ва бо иштироки шумораи зиёди муроҷиаткунандагон сурат мегирад, ки дар чунин ҳолат маҳрамияти мавзӯи муроҷиат риоя карда намешавад. Ҳамчунин, мавҷуд набудани ҳуҷраи алоҳида барои қабули шаҳрвандон ба назар мерасад.

Зимни санҷиш ҳолатҳои алоҳидаи ба қайд гирифта нашудани натиҷаи баррасии муроҷиатҳо ошкор гардиданд. Масалан, дар мақомоти иҷроияи ҳокимияти давлатии шаҳри Истаравшан натиҷаи баррасии муроҷиатҳои шаҳрвандон А.У., С.У., Ҷ.Д. ва М.М. дар дафтари баҳисобгирии оморӣ қайд карда нашуда буданд. 
Камбудиҳои зикршуда зимни санҷиши фаъолияти мақомоти иҷроияи ҳокимияти давлатии ноҳияҳои Ёвон ва Ҳамадонӣ низ муайян карда шуданд. 

Аз натиҷаи санҷиш ба масъулини мақомоти иҷроияи ҳокимияти давлатии ноҳияҳои Ёвон, Ҳамадонӣ ва шаҳри Истаравшан оид ба ташкил ва пешбурди дафтарҳои баҳисобгирии оморӣ тибқи тартиби пешбининамудаи санадҳои дахлдор, андешидани чораҳо оид ба ҷудо намудани воҳиди алоҳидаи корӣ вобаста ба бақайдгирии муроҷиатҳои шахсони воқеӣ ва ҳуқуқӣ, мавриди таҳлилу ҷамъбасти дахлдор қарор додани вазъи кор бо муроҷиатҳо дар ҳар нимсола, тақвият додани баромадҳо дар воситаҳои ахбори омма вобаста ба қабул ва баррасии муроҷиатҳои шахсони воқеӣ ва ҳуқуқӣ, дар сомонаи мақомот ҷой додани санадҳои меъёрии ҳуқуқии дахлдор дар самти қабул ва баррасии муроҷиатҳои шахсони воқеӣ ва ҳуқуқӣ, тамдид намудани муҳлати баррасии муроҷиатҳои шахсони воқеӣ ва ҳуқуқӣ, ки аз аз сӣ рӯз гузаштаанд ва дар ин хусус дар муҳлати се рӯз ба муроҷиаткунанда хабар расонидан тавсияҳои дахлдор пешниҳод карда шуданд.

Инчунин натиҷаи санҷишҳои гузаронидаи гурӯҳи кории Прокуратураи генералӣ муайян намудааст, ки дар баъзе мақомоти давлатӣ муқаррароти қонунгузории соҳавӣ дар ин самт риоя ва иҷро нагардида, ба ҳалли муаммоҳои шаҳрвандон беэътиноӣ зоҳир карда мешаванд ва муроҷиатҳо воқеъбинона, холисона, ҳаматарафа ва сари вақт баррасӣ карда намешаванд. Масалан, дар Вазорати тандурустӣ ва ҳифзи иҷтимоии аҳолӣ санҷишҳо 34 ҳолати бар хилофи талаботи қонунгузорӣ бо гузаронидани муҳлат баррасӣ кардани муроҷиатҳоро муайян намуд, ки ин боиси норозигии муроҷиаткунандагон гардидааст.

Муроҷиати дастаҷамъонаи сокинони шаҳри Душанбе, кӯчаи М. Турсунзода, гузаргоҳи якуми бинои 8 аз ҷониби масъулини Кумитаи меъморӣ ва сохтмон бар хилофи талаботи қонунгузорӣ пас аз гузаштани 20 рӯз аз лаҳзаи воридшавӣ барои баррасӣ ба Хадамоти назорати давлатии меъморӣ ва сохтмон ирсол карда шудааст. Ё корманди масъули заминсозии Корхонаи фаръии “Бақайдгирии молу мулки ѓайриманқул” дар ноҳияи Варзоб ҳашт муроҷиати шаҳрвандонро оид ба додани шаҳодатномаи бақайдгирии давлатии қитъаи замин беш аз як моҳ мавриди баррасӣ қарор надода, ба муаллифон ҷавоб нагардонидааст. Ҳамчунин, корманди масъули заминсозии Корхонаи фаръии “Бақайдгирии молу мулки ѓайриманқул” дар шаҳри Бохтар бидуни сабабҳои узрнок муроҷиати чилу ҳафт нафарро дар муҳлатҳои муқарраршуда баррасӣ накардааст.

Нодуруст пеш бурдани коргузорӣ бо муроҷиатҳо ва роҳандозӣ нашудани истеҳсолоти назоратӣ инчунин дар фаъолияти вазоратҳои рушди иқтисод ва савдо, маориф ва илм, Кумитаи дин, танзими анъана ва ҷашну маросимҳо ошкор гардидаанд.

Аз рӯи маълумоти Прокуратураи генералии Ҷумҳурии Тоҷикистон дар соли 2021 аз ҷониби кормандони мақомоти прокуратура вобаста ба назорати риояи қонунгузории муроҷиатҳои шахсони воқеӣ ва ҳуқуқӣ 44 парвандаҳои ҷиноятӣ ва 315 парвандаҳои ҳуқуқвайронкунии маъмурӣ оѓоз карда шудааст. Баъди анҷоми тафтишот 32 парвандаи ҷиноятӣ бо тасдиқи фикри айбдоркунӣ ба суд ирсол гардида, пешбурди 7 парванда бо асосҳои ѓайрисафедкунандаи Кодекси мурофиавии ҷиноятии Ҷумҳурии Тоҷикистон қатъ ва тафтиши 5 парвандаи ҷиноятӣ идома дорад. 

Бо назардошти он, ки ҳар шахс ба ҳифзи судии ҳуқуқу озодиҳои худ ҳуқуқ дорад, судҳо вазифадоранд, ки тавассути баррасии саривақтӣ ва холисонаи парвандаҳо ҳифзи дахлдори ҳуқуқу озодиҳои инсонро таъмин намоянд. Бо ин мақсад аз ҷониби мақомоти судӣ соли 2021 30 парвандаҳои ҷиноятӣ нисбати 30 нафар дар хусуси вайрон кардани қонунҳо оид ба муроҷиати шаҳрвандон мавриди баррасӣ қарор дода шуда, аз ин шумора нисбати 13 парванда ва 13 нафар ҳукмҳои айбдоркунанда бароварда шудааст.

Мақомоти Ваколатдор оид ба ҳуқуқи инсон зимни фаъолият дар ин самт ҳамчунин ба баланд бардоштани маърифати ҳуқуқии шаҳрвандон дар масъалаҳои ҳуқуқ ба муроҷиат, шарҳу тавзеҳи қонунгузории соҳа пайваста чораандешӣ мекунад. 

Бо мақсади боз ҳам беҳтар намудани вазъи таъмини ҳуқуқи шахсони воқеӣ ва ҳуқуқӣ ба муроҷиат тавсияҳои зерин пешниҳод карда мешаванд:

· риояи муқаррароти қонунгузории амалкунанда дар самти қабул ва баррасии муроҷиати шахсони воқеӣ ва ҳуқуқӣ;

· ташкили мунтазами қабули сайёри шаҳрвандон аз ҷониби роҳбарияти мақомоту идораҳо;

· андешидани тадбирҳо оид ба истифодаи технологияи электронии муосир ҳангоми қабул, бақайдгирӣ, баҳисобгирӣ ва баррасии муроҷиатҳо;

· тақвият додани фаъолият ҷиҳати баланд бардоштани маърифати ҳуқуқии муроҷиаткунандагон ва малакаи касбии кормандони дар ин самт фаъолияткунанда;

· андешидани тадбирҳо оид ба ҷудо намудани воҳиди корӣ дар самти бақайдгирии муроҷиатҳои шахсони воқеӣ ва ҳуқуқӣ ва ҳуҷраи алоҳида барои қабули шаҳрвандон.

1.5. Баробарии гендерӣ ва пешгирии зӯроварӣ
Ҷумҳурии Тоҷикистон бо дарназардошти саҳми иқтисодӣ ва иҷтимоии занон дар некӯаҳволии оила ва дар маҷмӯъ дар рушди ҷомеа баробарии мардону занонро дар сатҳи Конститутсия кафолат додааст. Мардону занон аз ҳуқуқҳои иқтисодӣ, иҷтимоӣ, сиёсӣ ва шахсӣ ба пуррагӣ бархурдор буда, табъиз нисбати занон дар тамоми шаклҳояш маҳкум карда мешавад.

Дар ҷумҳурӣ заминаи қонунгузорӣ, институтсионалӣ ва ташкилии пешбурди баробарии воқеии мардону занон ташкил карда шуда, ҷиҳати ҷорӣ намудани механизмҳои самараноки амалишавии ҳуқуқҳои занон ва таъмини баробарии гендерӣ бо дарназардошти нишондиҳандаҳои Ҳадафҳои Рушди Устувор дар ҳамаи соҳаҳои ҳаёти ҷомеа ислоҳоти зарурӣ амалӣ гардида истодааст. 

Ҷумҳурии Тоҷикистон аз рӯи нишондиҳандаҳои баробарии гендерӣ соли 2020 дар байни 162 кишвари ҷаҳон (бо индекси 0,314) мақоми 70-ро соҳиб гашт.

Дар натиҷаи татбиқи санадҳои меъёрии ҳуқуқӣ ва роҳандозӣ гардидани тадбирҳои судманд дар самти баланд бардоштани мавқеи занон дар ҷомеа ва нақши онҳо дар иқтисоди миллӣ шумораи занон дар тамоми соҳаҳои ҳаёти ҷомеа торафт меафзояд.

Айни ҳол 8 нафар аъзои Маҷлиси миллии Маҷлиси Олӣ ё 25,8 фоиз ва 15 нафар вакилони Маҷлиси намояндагони Маҷлиси Олӣ ё 23,8 фоизро занон ташкил медиҳанд. Шумораи занон дар маҷлисҳои вакилони халқи шаҳру ноҳияҳо низ назар ба солҳои пешин ба маротиб афзудааст.

Занону бонувони соҳибкасбу баландихтисос ба хизмати давлатӣ ва идоракунии давлат торафт бештар ҷалб гардида истодаанд. Мувофиқи маълумоти Агентии хизмати давлатии назди Президенти Ҷумҳурии Тоҷикистон ба ҳолати 1 январи соли 2022 аз 18701 нафар хизматчиёни давлатӣ 4518 нафар ё 24,1 фоизро занон ташкил медиҳанд. Ин рақам назар ба ҳамин давраи соли гузашта 33 нафар зиёд мебошад. Аз 5764 нафар кадрҳои роҳбарикунанда 1113 нафарашон ё 19,3% занон мебошанд. 

Президенти Ҷумҳурии Тоҷикистон дар Паёмашон ба Маҷлиси Олии Ҷумҳурии Тоҷикистон барои соли 2021 вобаста ба масъалаи мазкур зикр намуданд, ки: “.... бо мақсади амалӣ намудани ҳадафҳои Стратегияи миллии рушди Ҷумҳурии Тоҷикистон барои давраи то соли 2030 ҷиҳати то 30 фоиз расонидани хизматчиёни давлатӣ ва то 25 фоиз расонидани кадрҳои роҳбарикунанда аз ҳисоби занону бонувони лаёқатманд дар муҳлати се моҳ “Барномаи давлатии тарбия, интихоб ва ҷобаҷогузории кадрҳои роҳбарикунанда аз ҳисоби занону бонувони болаёқат барои солҳои 2023-2030” таҳия ва ба Ҳукумати мамлакат пешниҳод карда шавад.”

Новобаста аз зиёд шудани теъдоди занон дар низоми хизмати давлатӣ ҳоло ҳам иштироки занон дар баъзе сохторҳо, аз ҷумла дар сохторҳои ҳифзи ҳуқуқ, мақомоти судӣ ва адлия, сохтмону меъморӣ нокифоя боқӣ мемонад. 

Барои таъмини баробарии гендерӣ таҷрибаи мусбии ҷорӣ намудани чораҳои муваққатии махсус, аз ҷумла квотаҳои президентӣ барои дохил шудан ба муассисаҳои олии касбӣ, грантҳои президентӣ барои занони соҳибкор, стипендияҳои президентӣ барои хонандагони муассисаҳои таҳсилоти умумӣ ва олии касбӣ ва дигарҳо низ мусоидат менамояд. Масалан, мувофиқи маълумоти Вазорати маориф ва илми Ҷумҳурии Тоҷикистон тибқи квотаи Президенти Ҷумҳурии Тоҷикистон ба муассисаҳои таҳсилоти олии касбии ҷумҳурӣ дар соли таҳсили 2021-2022 1280 ҷой, аз ҷумла барои духтарон 658 ҷой ҷудо гардидааст.

Таҳлили тақсимоти ҷой вобаста ба минтақаҳо нишон медиҳад, ки дар ин ҳолат низ ба духтарон бартарӣ дода мешавад. Масалан, дар вилояти Хатлон аз 539 ҷой 276 адад, дар вилояти Суѓд аз 288 ҷой 149 адад, дар ВМКБ аз 150 ҷой 78 адад ва дар шаҳру ноҳияҳои тобеи ҷумҳурӣ аз 303 ҷой 155 адад барои духтарон ҷудо карда шудааст. 

Бо вуҷуди пешравиҳо дар ҳаёти ҳаррӯзаи занҳо мушкилиҳое ҷой доранд, ки онҳо ҳалли худро тақозо менамоянд. Яке аз чунин мушкилот ҳанӯз ҷой доштани зӯроварӣ дар оила аст, ки бештар нисбати занон равона гардида, ҳаёти онҳоро душвор мегардонад ва ба пошхӯрии оилаҳо ва содиршавии кирдорҳои номатлуб оварда мерасонад.

Сохторҳои дахлдори Созмони Милали Муттаҳид, хусусан Шӯро оид ба ҳуқуқи инсон СММ, Кумитаи барҳам додани тамоми шаклҳои табъиз нисбати занон, Кумитаи ҳуқуқи инсон ва дигарҳо дар доираи иҷрои уҳдадориҳои байналмилалии Ҷумҳурии Тоҷикистон тибқи санадҳои ҳуқуқии байналмилалии батасвибрасонидашуда ҷиҳати ҳифз ва пешбурди ҳуқуқҳои занон, пешгирии зӯроварӣ нисбати онҳо тавсияҳои дахлдор пешниҳод намудаанд. Аз ҷумла, ҷиноӣ гардонидани зӯроварӣ дар оила, ба ҷабрдидагони зӯроварӣ пешниҳод намудани хизматрасонии тавонбахшӣ, зиёд намудани теъдоди паноҳгоҳҳо, беҳтар намудани дастрасии занон ба адолати судӣ, идома додани омодагии кормандони мақомоти ҳифзи ҳуқуқ оид ба масъалаҳои пешгирии зӯроварӣ дар оила ва дигарҳо.

Ҷиҳати таъмин намудани низоми фарогир ва амалкунандаи ҳифзи иҷтимоии ҷабрдидагони зӯроварӣ дар оила, ба онҳо расонидани кӯмаки тиббӣ, равонӣ, ҳуқуқӣ, ташаккули вазъи тоқатнопазирии ҷомеа дар самти зӯроварӣ нисбати занон, баланд бардоштани маърифати ҳуқуқии шаҳрвандон дар ин самт, ошкор, пешгирӣ ва бартарафсозии сабаб ва шароитҳои ба зӯроварӣ мусоидаткунанда аз ҷониби мақомоти масъули пешгирикунандаи зӯроварӣ дар оила чораандешӣ карда мешавад. 

Бо вуҷуди ин, таҳлили муроҷиатҳои ба субъектҳои пешгирикунандаи зӯроварӣ дар оила воридгардида аз ҷой доштани чунин кирдорҳои номатлуб дарак медиҳад. Тибқи маълумоти Вазорати тандурустӣ ва ҳифзи иҷтимоии аҳолии Ҷумҳурии Тоҷикистон дар соли 2021 ба ин мақомот 98 нафар занони аз зӯроварӣ ҷабрдида барои гирифтани кӯмаки тиббию равонӣ муроҷиат намудаанд. Таҳлили ин муроҷиатҳо нишон медиҳад, ки бештари занон ба зӯроварии ҷисмонӣ (55 нафар), психологӣ (32 нафар), шаҳвонӣ (3 нафар) ва зӯроварии иқтисодӣ (8 нафар) гирифтор шудаанд.

Дар сатҳи шабакаи муассисаҳои кӯмаки аввалияи тиббию санитарии шаҳру ноҳияҳои ҷумҳурӣ оид ба масъалаҳои зӯроварӣ дар оила 249 муроҷиат ба қайд гирифта шудааст, ки аз инҳо 67 нафар ба зӯроварии ҷисмонӣ, 163 нафар ба зӯроварии равонӣ, 18 нафар ба зӯроварии иқтисодӣ ва 1 нафар ба зӯроварии шаҳвонӣ гирифтор шудаанд.

Тибқи маълумоти Вазорати корҳои дохилии Ҷумҳурии Тоҷикистон соли 2021 аз ҷониби кормандони мақомоти корҳои дохилӣ 4194 (соли 2020 – 3661) муроҷиат оид ба зӯроварӣ дар оила баррасӣ шудааст, аз ҷумла 3460 адад нисбати занон ( соли 2020 – 2657) ва 729 адад (соли 2020 – 599) нисбати мардон. 

Аз натиҷаи баррасии муроҷиатҳои мазкур аз ҷониби мақомоти ҳифзи ҳуқуқ вобаста ба моддаҳои дахлдори Кодекси ҷиноятии Ҷумҳурии Тоҷикистон 103 парвандаи ҷиноятӣ оѓоз гардидааст. Инчунин барои риоя накардани талаботи қонунгузории Ҷумҳурии Тоҷикистон дар бораи пешгирии зӯроварӣ дар оила ва риоя накардани талаботи амрномаи муҳофизатӣ мутобиқи моддаҳои 931 ва 932 Кодекси ҳуқуқвайронкунии маъмурӣ нисбати 2169 (соли 2020 – 1656) шаҳрванд протоколҳои ҳуқуқвайронкунии маъмурӣ тартиб дода шудааст.

Таҳлили муроҷиатҳо дар мақомоти зикргардида нишон медиҳад, ки сабабу омилҳои зӯроварӣ дар оила чун солҳои қаблӣ мушкилоти иқтисодӣ, ҷой доштани қолабҳои кӯҳнашуда, никоҳҳои бармаҳал, паст будани маърифати ҳуқуқии занҳо, таъсири дигар аъзоёни оила ва ѓайраҳо боқӣ мемонанд. 

Муноқишаҳои оилавӣ яке аз сабабҳои дигари зӯроварӣ дар оила мебошанд. Занҳо баъд аз бекор кардани ақди никоҳ ба суд бо аризаи даъвогӣ оид ба маскун кардан дар хонаи собиқ шавҳар муроҷиат менамоянд. Ҳузури келини ҷудошуда дар хона метавонад дар бисёр ҳолатҳо боиси афзоиши зӯроварӣ дар оила аз ҷониби шавҳари собиқ ва наздикони онҳо гардад.  Чунин ҳолат дар муроҷиати шаҳрванд С.А. ба Ваколатдор оид ба ҳуқуқи инсон ба мушоҳида мерасад. Шаҳрванд С.А. қайд кардааст, ки бо шаҳрванд Г.В. соли 2014 ақди никоҳ баста, соҳиби як фарзанд гаштаанд. Баъди як соли зиндагии якҷоя никоҳи онҳо бекор карда шуда, шаҳрванд дар манзили истиқоматие, ки ҳамроҳ бо хушдоман ва шавҳараш зиндагӣ мекард, маскун карда шуд. Аммо аз рӯзҳои аввали маскуншавӣ аз ҷониби шавҳар, хушдоман ва зани шавҳараш мавриди лату кӯб қарор гирифтааст. Аз ин лиҳоз, дар аксарияти ҳолатҳо маскункунӣ роҳи ҳалли масъала набуда, мувофиқи мақсад аст, ки масъалаи мазкур мавриди омӯзиш қарор дода шуда, дар қонунгузорӣ роҳҳои дигари ҳалли ин масъала муайян карда шаванд. 

Таҳлили муроҷиатҳои шаҳрвандон, санҷишу мониторингҳо ва қабули сайёри Ваколатдор оид ба ҳуқуқи инсон дар самти мазкур нишон медиҳанд, ки ҷабрдидагони зӯроварӣ дар оила зимни дастрасӣ ба адолати судӣ мушкилӣ мекашанд. Дар чунин парвандаҳо, ки бо тартиби айбдоркунии хусусӣ анҷом дода мешаванд, худи ҷабрдидагон оид ба ҳолати зӯроварӣ далелҳо ҷамъ мекунанд, аз ҳисоби худ экспертиза мегузаронанд ва дар суд манфиатҳои худро ҳимоя мекунанд. Масъалаи расонидани ёрии ҳуқуқии ройгон ба ҷабрдидагони зӯроварӣ низ ҳалталаб аст. Аксар вақт паст будани дониши ҳуқуқии ҷабрдидагон ва аз ҷиҳати иқтисодӣ аз шахси ба зӯроварӣ роҳдода вобаста будани онҳо имконият намедиҳад, ки сари вақт ва самаранок ҳуқуқҳои худро ҳифз кунанд. 

Тибқи Стратегияи фаъолияти мақомоти Ваколатдор оид ба ҳуқуқи инсон дар Ҷумҳурии Тоҷикистон барои солҳои 2021-2025 низ мусоидат ба пешгирии амалҳои зӯроварӣ дар оила ҳамчун самти афзалиятнок муайян гардида, бо мақсади пешгирии омили номатлуби зӯроварӣ дар оила, баланд бардоштани маърифати ҳуқуқии шаҳрвандон, иттилоотонии аҳолӣ ҷиҳати пешгирии кирдорҳои зӯроварӣ дар оила соли 2021 тадбирҳои дахлдор ба анҷом расонида шудаанд. 

Аз ҷумла, соли 2021 вобаста ба зӯроварӣ дар оила ба мақомоти Ваколатдор оид ба ҳуқуқи инсон 14 муроҷиат ворид гардида, барои ҳалли мушкилоти дар онҳо зикргардида мусоидат карда шуд. Масалан, вобаста ба муроҷиати шифоҳии директори Маркази худшиносии бонувони ш. Душанбе оид ба кирдорҳои зӯроварии шаҳрванд С.Д. нисбати ҳамсараш С.Ё. ва монеагӣ дар таълими фарзандаш аз ҷониби Ваколатдор оид ба ҳуқуқи инсон дар ҳамкорӣ бо нозири пешгирии зӯроварӣ дар Шуъбаи Вазорати корҳои дохилӣ-1 дар ноҳияи Сино чораҷӯӣ карда шуда, нисбати шаҳрванд С.Д. ҷазои маъмурӣ татбиқ карда шуд.

Ҷиҳати баланд бардоштани маърифати ҳуқуқии аҳолӣ дар самти пешгирии зӯроварӣ дар оила тибқи Барномаи амали мақомоти Ваколатдор оид ба ҳуқуқи инсон барои соли 2021 дар мавзуи “Пешгирии зӯроварӣ дар оила ва баробарии гендерӣ” бо иштироки намояндагони мақомоти дахлдори давлатӣ ва сохторҳои ҷомеаи шаҳрвандии шаҳрҳои Кӯлоб, Конибодом, ноҳияҳои Рушон, Тоҷикобод ва Ҷ.Балхӣ мизҳои мудаввар гузаронида шуданд. 

Ҳамчунин, дар ҳамкорӣ бо Кумитаи кор бо занон ва оилаи назди Ҳукумати Ҷумҳурии Тоҷикистон ҷиҳати татбиқи самараноки Қонуни Ҷумҳурии Тоҷикистон “Дар бораи пешгирии зӯроварӣ дар оила”, амалишавии “Барномаи давлатӣ оид ба пешгирии зӯроварӣ дар оила дар Ҷумҳурии Тоҷикистон барои солҳои 2014-2023” ва пурзӯр намудани механизмҳои пешгирии зӯроварӣ дар оила дар шаҳрҳои Кӯлоб, Хуҷанд ва Исфара мизҳои мудаввар доир гардиданд. 

Дар доираи ҳамкориҳо бо ниҳодҳои миллии ҳифзи ҳуқуқи инсони давлатҳои Осиёи Марказӣ корманди мақомоти Ваколатдор оид ба ҳуқуқи инсон дар онлайн-вохӯрӣ дар мавзӯи “Иштироки ниҳодҳои миллии ҳифзи ҳуқуқи инсон дар ҳифзи ҳуқуқи занон ва масъалаҳои гендерӣ” иштирок намуда, дар бораи дастовардҳои ҷумҳурӣ дар ин самт ва роҳҳои ҳалли мушкилот суханронӣ намуд.

 Дар раванди фаъолият дар самти мазкур аз ҷониби мақомоти Ваколатдор оид ба ҳуқуқи инсон моҳи августи соли 2021 санҷиши фаъолияти нозирон оид ба пешгирии зӯроварӣ дар оила дар Шуъбаи Вазорати корҳои дохилӣ-2 дар ноҳияи Шоҳмансури шаҳри Душанбе ва Шуъбаи Вазорати корҳои дохилӣ дар шаҳри Ваҳдат гузаронида шуд. 

Аз ҷумла, натиҷаи санҷиш дар Шуъбаи Вазорати корҳои дохилӣ дар шаҳри Ваҳдат нишон дод, ки дар шаш моҳи соли 2021 арзу шикоятҳои 33 шаҳрванд оид ба зӯроварӣ дар оила баррасӣ гардидаанд. Бо ҳамаи шахсони содирнамудаи зӯроварӣ суҳбатҳо гузаронида шуда, нисбати онҳо протоколҳои маъмурӣ тартиб дода шудаанд. Таҳлили ҳолатҳои зӯроварӣ дар оила нишон доданд, ки дар аксар мавридҳо маҳз занон (31 ҳолат) мавриди зӯроварӣ қарор дода мешаванд. 

Бо мақсади баланд бардоштани маърифати ҳуқуқии аҳолӣ дар самти пешгирии зӯроварӣ дар оила кормандони мақомоти Ваколатдор оид ба ҳуқуқи инсон тавассути воситаҳои ахбори омма шаш баромад анҷом доданд. Зимни баромадҳо дар бораи қонунгузории миллӣ ва стандартҳои байналмилалии ҳифзи ҳуқуқи занон, зарурати пешгирии зӯроварӣ дар оила ва оқибатҳои ногувори он маълумот пешниҳод карда шуд.

Бо мақсади боз ҳам беҳтар намудани вазъ дар самти таъмини баробарии гендерӣ ва пешгирии зӯроварӣ дар оила тавсияҳои зерин пешниҳод карда мешаванд:

· андешидани тадбирҳои иловагӣ бо мақсади ҷалби бештари занон ба хизмати давлатӣ ва вазифаҳои роҳбарикунанда;

· ҷиноӣ гардонидани кирдорҳои зӯроварӣ дар оила ва такмили қонунгузории мурофиавӣ вобаста ба ҳифзи ҷабрдидагони зӯроварӣ дар оила ва дастрасии онҳо ба адолати судӣ;

· тақвияти корҳо ҷиҳати таҳкими иқтидори нозирони пешгирии зӯроварӣ дар оила дар самти пешгирии зӯроварӣ дар оила;

· зиёд намудани теъдоди нозирони пешгирии зӯроварӣ дар оила;

· омӯзиши қонунгузорӣ ва амалияи ҳуқуқтатбиқкунӣ дар масоили маскункунӣ ҷиҳати беҳтар намудани вазъ дар ин самт.

1.6. Ҳуқуқҳои шахсони дорои маъюбият
Ҷумҳурии Тоҷикистон ҳамчун ҷузъи ҷудонашавандаи ҷомеаи ҷаҳонӣ дар доираи иҷрои уҳдадориҳои байналмилалӣ, аз ҷумла Ҳадафҳои Рушди Устувор ҷиҳати бунёди ҷомеаи фарогир барои шахсони дорои маъюбият тадбирҳои зарурӣ меандешад.

Масъалаҳои ҳифзи иҷтимоии шахсони дорои маъюбият, хусусан таъмини ҳуқуқу манфиатҳои онҳо яке аз самтҳои афзалиятноки сиёсати иҷтимоӣ дар Ҷумҳурии Тоҷикистон ба шумор рафта, он дар асоси принсипҳои қонуният, инсондӯстӣ, риояи ҳуқуқи инсон, манъи табъизи маъюбон, дастрасӣ ба тавонбахшӣ, баробарҳуқуқии маъюбон, ҳамкориҳои мақомоти давлатӣ ва иттиҳодияҳои ҷамъиятӣ амалӣ мешавад. 

Шахсони дорои маъюбият дар ҷумҳурӣ аз тамоми ҳуқуқҳои инсон бархурдоранд. Ҳуқуқу манфиатҳои шахсони маъюбиятдоштаро Қонуни Ҷумҳурии Тоҷикистон “Дар бораи ҳифзи иҷтимоии маъюбон” ва дигар санадҳои меъёрии ҳуқуқӣ ба танзим медароранд. Барои онҳо вобаста ба гурӯҳи маъюбӣ имтиёзҳои гуногун, ҷубронпулӣ ва дигар кафолатҳои давлатӣ, аз қабили пурра ё қисман озод будан аз пардохти коммуналӣ, телефон ва нақлиёти ҷамъиятӣ, аз пардохти андози нақлиёти автомобилӣ ва замин озод будани баъзе категорияҳои маъюбон, расонидани ёрии ройгони дахлдори тиббӣ дар муассисаҳои тиббии давлатӣ пешбинӣ шудаанд. Ба ҷавонони маъюб ба ѓайр аз ин барои дохил шудан ба муассисаҳои миёна ва олии касбӣ имтиёзҳо муқаррар шудаанд.

Гарчанде Ҷумҳурии Тоҷикистон то ҳол ба Конвенсия дар бораи ҳуқуқи маъюбон ҳамроҳ нашудааст, бо вуҷуди ин баҳри амалишавии муқаррароти конвенсия бо қарори Ҳукумати Ҷумҳурии Тоҷикистон №116, аз 27 феврали соли 2020 «Нақшаи миллии амалҳо оид ба омодагии Ҷумҳурии Тоҷикистон барои ба тавсиб расонидани Конвенсияи СММ дар бораи ҳуқуқҳои маъюбон барои давраи то соли 2024”-ро ба тасвиб расонидааст. Кӯшишҳои имрӯзаи давлат ва Ҳукумати Ҷумҳурии Тоҷикистон бо ҷалби иттиҳодияҳои ҷамъиятии маҳаллӣ ва шарикони рушд на танҳо ба расонидани кӯмак, дастгирӣ ва пешниҳоди имтиёзҳои гуногун, балки ба ҳамгироии одамони маъюб ба ҷомеа нигаронида шудаанд.   

Ҷиҳати амалӣ гардонидани уҳдадориҳо тибқи Конвенсия дар бораи ҳуқуқи маъюбон қабул намудани меъёрҳои қонунгузорӣ мутобиқ ба муқаррароти Конвенсияи мазкур ва бекор кардан ё таѓйир додани қонунҳое, ки боиси табъизи шахсони дорои маъюбият мегарданд, ҳамчунин дар стратегия ва барномаҳо ба назар гирифтани ҳуқуқҳои шахсони дорои маъюбият зарур аст. Аз ин рӯ, дар парламенти ҷумҳурӣ таъсис додани шӯрои ҷамъиятӣ оид ба ҳуқуқҳои маъюбон  мувофиқи мақсад аст.
Тибқи маълумоти Вазорати тандурустӣ ва ҳифзи иҷтимоии аҳолии Ҷумҳурии Тоҷикистон ба ҳолати 31 декабри соли 2021 теъдоди маъюбон ба 157 933 нафар (аз ҷумла, кӯдакон 31801 нафар) расидааст. Аз ин шумора маъюбони гуруҳи якум 16871 нафар ё 13,3%, маъюбони гуруҳи дуюм 75 596 нафар ё 59,9% ва маъюбони гуруҳи сеюм 33 543 нафар ё 26,8%-ро ташкил медиҳанд. Аз 126 132 нафар маъюби калонсол 48 090 нафар ё 38%-и онро маъюбон аз овони кӯдакӣ ташкил менамоянд. 

Зиёдшавии шумораи маъюбон дар ҷумҳурӣ хусусияти табиӣ дошта, аз афзоиши аҳолӣ, таваллуди кӯдакони дорои нуқсонҳои модарзодӣ ва бемориҳои ирсӣ-генетикӣ вобастагӣ дорад.

Тибқи маълумоти Агентии суѓуртаи иҷтимоӣ ва нафақаи назди Ҳукумати Ҷумҳурии Тоҷикистон ба ҳолати 1 январи соли 2022 аз шумораи умумии нафақагирон дар ҷумҳурӣ (749817 нафар)  157779 нафарро нафақагирони маъюб ташкил медиҳанд, аз ин шумора дар ВМКБ 6746 нафар, вилояти Суѓд 47363 нафар, вилояти Хатлон 56255 нафар, шаҳри Душанбе 15106 нафар ва шаҳру ноҳияҳои тобеи ҷумҳурӣ 32309 нафаранд.

Бо мақсади беҳтар намудани вазъи моддӣ ва баланд бардоштани сатҳи ҳифзи иҷтимоии маъюбон бо Фармони Президенти Ҷумҳурии Тоҷикистон аз 1 сентябри соли 2021 андозаи нафақаи маъюбони аз овони кӯдакӣ, ки ба онҳо нафақаҳои суѓуртавӣ, меҳнатӣ ва иҷтимоӣ дар асоси Қонуни Ҷумҳурии Тоҷикистон “Дар бораи нафақаҳои суѓуртавӣ ва давлатӣ” ва “Дар бораи таъмини нафақаи шаҳрвандони Ҷумҳурии Тоҷикистон” таъин гардидаанд, 20 фоиз нафақаи заминавии муқарраргардида зиёд карда шуд. 

Новобаста аз тадбирҳои аз ҷониби Ҳукумати кишвар андешидашуда дар амалӣ гардонидани ҳуқуқҳои маъюбон баъзе мушкилиҳо боқӣ мемонанд. Муроҷиатҳое, ки соли 2021 ба мақомоти Ваколатдор оид ба ҳуқуқи инсон ворид шуданд, аз ҷой доштани чунин мушкилот дарак медиҳанд. 

Дар муроҷиатҳои худ ба мақомоти Ваколатдор оид ба ҳуқуқи инсон шахсони дорои маъюбият асосан масъалаҳои вобаста ба расонидани кӯмаки моддӣ, мусоидат ҷиҳати бо ҷойи кор ва манзили истиқоматӣ таъмин намудани онҳо, ҷудо намудани қитъаи замини наздиҳавлигӣ, пардохти ҷубронпулӣ барои гирифтани маъюбӣ дар ҷойи кор ва ѓайраҳоро ба миён мегузоштанд. Ваколатдор оид ба ҳуқуқи инсон ҷиҳати мусоидат дар ҳалли мушкилоти муроҷиаткунандагон ва барқарорсозии ҳуқуқҳои онҳо дар ҳамкорӣ бо мақомоти давлатӣ мусоидат намуд.
Баъзан шахсони дорои маъюбият зимни таъини нафақа, гузаронидани ташхиси тиббию иҷтимоӣ, пардохти саривақтии нафақа ба мушкилот рӯ ба рӯ мешаванд. Масалан, шаҳрванд Ҳ.Х., ки бинобар сабаби саривақт нагузаштан аз ташхиси тиббӣ ва пешниҳод накардани ҳуҷҷатҳои лозима пардохти нафақааш боз дошта шуда буд, ҷиҳати мусоидат ба мақомоти Ваколатдор оид ба ҳуқуқи инсон муроҷиат намуд. Зимни баррасии муроҷиат маълум гардид, ки шаҳрванд бинобар доштани маъюбии гурӯҳи 1 ва эҳтиёҷ доштан ба шахси кӯмакрасон натавонистааст саривақт аз комиссия гузашта, ҳуҷҷатҳоро пешниҳод намояд. Ваколатдор оид ба ҳуқуқи инсон дар ҳамкорӣ бо Раёсати Агентии суѓуртаи иҷтимоӣ ва нафақаи н. Синои шаҳри Душанбе ва Маркази хизматрасонии иҷтимоӣ дар хонаи н. Сино ҷиҳати барқарор кардани нафақаи шаҳрванд мусоидат намуд. 

Барои бартарафсозии монеаҳо зимни ҳаёт ва фаъолияти ҳамарӯза шахсони дорои маъюбият аз воситаҳои техникии тавонбахшӣ истифода мебаранд. Соли 2021 дар минтақаҳо шахсони дорои маъюбият аз ҷониби Корхонаи давлатии “Заводи протезию ортопедии шаҳри Душанбе” бо 1614 аробачаи маъюбӣ, 1882 асо, 909 асобаѓал, 389 асо барои нобиноён, 194 роҳгардак, 244 дастгоҳи шунавоӣ, 373 айнак ва дигар тачҳизотҳо таъмин карда шуданд. Аз ҷумла, мақомоти Ваколатдор оид ба ҳуқуқи инсон ҷиҳати ҷуброни зарари ҷисмонӣ ва дастрас намудани аробачаи маъюбӣ ба шаҳрванд С.М. мусоидат намуд.

Гарчанде қонунгузории амалкунанда таъмини шуѓли маъюбонро тавассути баргузор намудани чорабиниҳои махсус, аз ҷумла дар ташкилотҳо муқаррар намудани квотаҳо барои ба кор қабул намудани маъюбон ва ҳадди ақали теъдоди ҷойҳои махсуси корӣ барои онҳо, мутобиқ ба барномаи инфиродии тавонбахшии маъюбон барои онҳо фароҳам овардани шароити зарурии меҳнат кафолат додааст, бо вуҷуди ин шахсони дорои маъюбият дар таъминот бо кор мушкилӣ мекашанд.

 Инчунин каммузд будани ҷойҳои кории пешниҳодшаванда, мутобиқ набудани шароити муосири корӣ барои маъюбон аз қабили ин мушкилотанд. Масалан, шаҳрванд Д.М дар муроҷиати худ аз Ваколатдор оид ба ҳуқуқи инсон дар ҳалли масъалаи таъмин намудан бо ҷойи кор мусоидат пурсидааст. Шаҳрванд хатмкардаи Муассисаи давлатии таълимии «Литсей-интернати касбии махсуси маъюбон»- ш. Душанбе буда, баъд аз хатми муассиса барои таъмин гаштан бо кор мушкилӣ мекашид. Дар ҳамкорӣ бо шуъбаи иҷтимоии мақомоти иҷроияи ҳокимияти давлатии ш. Ваҳдат мутобиқ ба тахассус шаҳрванд Д.М. бо ҷойи кор таъмин карда шуд. 

Қонуни Ҷумҳурии Тоҷикистон “Дар бораи ҳифзи иҷтимоии маъюбон” барои таъмини фаъолияти ҳаётии онҳо мақомоти ҳокимияти давлатӣ, худидоракунии шаҳрак ва деҳот, дигар ташкилотҳоро муваззаф гардонидааст, ки барои дастрасии бемамониати маъюбон ба иншооти иҷтимоии инфрасохторӣ (истиқоматӣ, ҷамъиятӣ, биноҳои истеҳсолӣ, иншооти варзишӣ, мавзеъҳои истироҳатӣ, муассисаҳои маданию маърифатӣ ва дигар иншооту муассисаҳо) шароит фароҳам оранд. 

Зимни бунёди объектҳои нав, харидорӣ намудани нақлиёти ҷамъиятӣ талаботҳои шахсони маъюбиятдошта асосан дар шаҳрҳои калон ба инобат гирифта мешаванд. Масалан, ҷиҳати ба маъюбон таъмин намудани муҳити дастрас аз ҷониби мақомоти иҷроияи ҳокимияти давлатии шаҳри Душанбе пайваста чораандешӣ карда мешавад. Соли 2021 шумораи зиёди автобус ва тролейбусҳои мусофиркашони замонавӣ ба пойтахти ҷумҳурӣ ворид карда шудааст, ки қонеъкунандаи эҳтиёҷоти шахсони дорои маъюбият мебошад.

Ҷиҳати таъмини дастрасии бемонеаи маъюбон ба биноҳои инфрасохторӣ бо қарори Ҳукумати Ҷумҳурии Тоҷикистон аз 27 феврали соли 2021 “Барномаи давлатии муҳити дастрас барои солҳои 2021-2025” тасдиқ карда шуд. 

Аксарияти биноҳо ва муассисаҳое, ки дар шаҳрҳои калон ҷойгир шудаанд, бо пандусҳо ва роҳравҳои махсус барои маъюбон муҷаҳҳаз гардонида шудаанд. Аммо санҷишҳои аз ҷониби кормандони мақомоти Ваколатдор оид ба ҳуқуқи инсон гузаронидашуда нишон медиҳанд, ки на ҳама вақт таҷҳизотҳои барои маъюбон пешбинишуда ба меъёрҳои муқарраргардида мутобиқат мекунанд.

Хусусан, ин ҳолат зимни санҷишу мониторингҳои Ваколатдор оид ба ҳуқуқи инсон, ки дар доираи Стратегияи фаъолияти Ваколатдор оид ба ҳуқуқи инсон барои солҳои 2021-2025 ва ҷиҳати муайян намудани вазъи таъмини муҳити дастрас барои маъюбон ва гуруҳҳои камҳаракати аҳолӣ гузаронида шуданд, ба назар мерасид. Чунин санҷишҳо соли 2021 дар шаҳрҳои Кӯлоб, Конибодом, ноҳияҳои Рушон, Тоҷикобод ва Ҷ. Балхӣ гузаронида шуданд.
Дар шаҳру ноҳияҳои зикргардида дастрасии ин гурӯҳи шаҳрвандон ба биноҳои мақомоти иҷроияи ҳокимияти давлатӣ, суд, прокуратура, хадамоти иҷро, маркази адлия, филиали БДА «Амонатбонк», Раёсати Агентии суѓуртаи иҷтимоӣ ва нафақа, марказҳои алоқа, Маркази хизматрасонии иҷтимоӣ ба пиронсолон ва маъюбон, ҷамоатҳои шаҳрак ва деҳот, иншооти фарҳангию фароѓатӣ, меҳмонхонаҳо, муассисаҳои таҳсилоти миёнаи умумӣ, марказҳои савдо ва дорухонаҳо, роҳравҳои пиёдагард ва дигар иншоотҳо мавриди санҷиш қарор дода шуданд. 

Натиҷаи санҷишҳо нишон дод, ки корҳо дар самти таъмини дастрасии маъюбон ва гурӯҳи камҳаракати аҳолӣ ба биноҳо ва иншооти инфрасохтории ҳудуди шахру ноҳияҳои мазкур на дар ҳама ҷо ба таври дахлдор ба роҳ монда шудааст. 

Инфрасохторҳои санҷидашуда ба эҳтиёҷоти шахсони дорои маъюбият тибқи Меъёру қоидаҳои шаҳрсозии Ҷумҳурии Тоҷикистон ба пуррагӣ мутобиқ нестанд. Аз ҷумла, пандусҳои сохташуда ѓайристандартӣ ё бо сангҳои суфта таҷҳизонида шудаанд, ки барои истифодабарии шахсони дорои маъюбият ѓайриимкон мебошад. Дар баъзе мақомоти дар боло зикргардида маълумоту овезаҳо бо ҳуруфоти брайлӣ ва нишонаҳои ишоравии даромаду баромади бино барои маъюбони нобино мавҷуд нестанд. Ҳоҷатхонаҳо ба талаботи маъюбон мутобиқ набуда, мавҷуд будани зинаҳои баланд, набудани утоқҳои алоҳида барои қабули маъюбон дар ошёнаҳои якум, дар баъзе шаҳру ноҳияҳо дар ошёнаҳои боло ҷойгир будани мақомоти ҳифзи иҷтимоӣ дастрасии маъюбонро ба онҳо мушкил мегардонад. 

Аз ҷониби Ваколатдор оид ба ҳуқуқи инсон аз натиҷаи мониторингҳои гузаронидашуда бо мақсади беҳтар намудани фаъолият дар самти мазкур ва бартараф намудани камбудиҳо ба мақомоти иҷроияи ҳокимияти давлатии шаҳрҳои Кӯлоб, Конибодом, ноҳияҳои Рӯшон, Тоҷикобод ва Ҷ. Балхӣ тариқи мактубҳои расмӣ тавсияҳо пешниҳод гардиданд.

Дар аксари шаҳру ноҳияҳои ҷумҳурӣ нақлиёти мусофирбари ҷамъиятӣ бо таҷҳизоти махсус муҷаҳҳаз набуда, чароѓакҳои роҳнамо ба стандартҳои муқарраргардида мутобиқ нестанд.

Дастрасии гуруҳҳои алоҳидаи шахсони дорои маъюбият, аз ҷумла мушкилоти шунавоидошта ба иттилоот беҳбудиро тақозо мекунад. Ташкили барномаҳои телевизионӣ бо субтитрҳо ва сурдотарҷумонҳо ва нашри маводи иттилоотӣ бо ҳуруфоти Брайл дар сатҳи зарурӣ ба роҳ монда нашудааст.
Тибқи маълумоти Кумитаи меъморӣ ва сохтмони назди Ҳукумати Ҷумҳурии Тоҷикистон соли 2021 вобаста ба дастрасии шахсони дорои маъюбият ва гуруҳҳои камҳаракати аҳолӣ ба биноҳи инфрасохторӣ аз ҷониби мутахассисони Хадамоти назорати давлатии меъморӣ ва сохтмони Кумитаи мазкур санҷиши бино ва иншоотҳо гузаронида шуда, 19 камбудиҳо вобаста ба инобат нагирифтани дастрасӣ барои шахсони дорои маъюбият ва гурӯҳи камҳаракати аҳолӣ ошкор карда шудааст. Барои бартарафсозии камбудиҳои ҷойдошта ба масъулин 14 амрнома дода шудааст ва дар натиҷа камбудиҳо бартараф карда шудаанд.

Натиҷаҳои санҷишҳои гузаронидашуда санаи 6 декабри соли 2021 дар мизи мудаввар, ки бо ташаббуси Ваколатдор оид ба ҳуқуқи инсон ва дастгирии молиявии Барномаи рушди СММ дар Тоҷикистон бо иштироки намояндагони Вазорати тандурустӣ ва ҳифзи иҷтимоии аҳолӣ, Кумитаи меъморӣ ва сохтмон, Барномаи рушди СММ, Иттиҳодияи миллии маъюбон, мақомоти иҷроияи ҳокимияти давлатии шаҳрҳои Кӯлоб, Конибодом, ноҳияҳои Рӯшон, Тоҷикобод ва Ҷ. Балхӣ баргузор гардид, мавриди муҳокима ва натиҷагирӣ қарор дода шуданд.

Дар амалӣ гардонидан ва пешбурди ҳуқуқи маъюбон баргузор намудани чорабиниҳои маърифатӣ-фаҳмондадиҳӣ муҳим аст. Таҷриба нишон медиҳад, ки на ҳама вақт кормандони мақомоти дахлдор ва ҳатто худи шахсони дорои маъюбият дар бораи ҳуқуқҳои худ ва механизмҳои ҳифзи онҳо иттилоъ доранд. 

Бо ин мақсад аз ҷониби Ваколатдор оид ба ҳуқуқи инсон соли 2021 дар шаҳрҳои Кӯлоб, Конибодом, ноҳияҳои Рӯшон, Тоҷикобод ва Ҷ.Балхӣ бо иштироки намояндагони мақомоти иҷроияи ҳокимияти давлатӣ, мақомоти ҳифзи ҳуқуқ, ҳифзи иҷтимоӣ, тандурустӣ, мақомоти маҳаллӣ, ҷомеаи шаҳрвандӣ ва фаъолони маҳаллӣ оид ба стандартҳои байналмилалӣ ва қонунгузории миллии соҳаи ҳуқуқи маъюбон мизҳои мудаввар баргузор гардиданд.
Инчунин кормандони мақомоти Ваколатдор оид ба ҳуқуқи инсон дар васоити ахбори омма вобаста ба ҳуқуқи маъюбон, аз ҷумла дар шабакаҳои телевизионии “Ҷаҳоннамо” ва “Бадахшон”, радиоҳои «Садои Душанбе», «Ховар» ва «Тоҷикистон» ҳафт маротиба баромад намуда, дар “Ахбори Ваколатдор оид ба ҳуқуқи инсон” №4(40) соли 2021 дар мавзӯи “Маъюбон аз назари давлату ҳукумат дур нестанд” ва дар Сомонаи расмии Ваколатдор оид ба ҳуқуқи инсон мақолаву хабарҳо ба чоп расониданд.

Бо мақсади боз ҳам беҳтар намудани вазъи риояи ҳуқуқи шахсони дорои маъюбият тавсияҳои зерин пешниҳод карда мешаванд:

· пурзӯр намудани назорати талаботи Меъёру қоидаҳои шаҳрсозии Ҷумҳурии Тоҷикистон ва тадриҷан таҷҳизонидани биноҳои истиқоматӣ, нақлиёти ҷамъиятӣ, гузаргоҳҳои пиёдагард ва зеризаминӣ вобаста ба эҳтиёҷоти маъюбон; 

· андешидани тадбирҳо ҷиҳати таъмини шуѓли маъюбон;

· таъмини дастрасии маъюбон ба иттилоот (сурдотарҷумон, субтитр, алифбои Брайл ва забони имову ишора);
· таъсис додани Кумита ё Шурои ҷамъиятӣ оид ба ҳуқуқҳои маъюбон дар Маҷлиси намояндагони Маҷлиси Олии Ҷумҳурии Тоҷикистон.

1.7. Ҳуқуқҳои муҳоҷирони меҳнатӣ 

Муҳоҷирати меҳнатӣ айни ҳол ба масъалаи умумибашарӣ ва фарогири тамоми сайёра табдил ёфтааст. Фароҳам овардани шароит барои муҳоҷирони меҳнатӣ ва аъзои оилаи онҳо, ҳифзи ҳуқуқу манфиатҳои онҳо самти муҳими сиёсати Тоҷикистон арзёбӣ мегардад. 

Ҷумҳурии Тоҷикистон ҳамчун кишвари содиркунандаи захираҳои меҳнатӣ ҷиҳати таъмини некӯаҳволӣ ва риояи ҳуқуқҳои муҳоҷирони меҳнатӣ, ки дар қонунгузории миллӣ, санадҳои ҳуқуқии байналмилалие, ки Ҷумҳурии Тоҷикистон эътироф намудааст ва созишномаҳои байнидавлатӣ пешбинӣ шудаанд, пайваста чораандешӣ мекунад. 

Бо мақсади иҷрои уҳдадориҳои байналмилалии ҷумҳурӣ тибқи Конвенсияи байналмилалӣ дар бораи ҳимояи ҳуқуқи ҳамаи муҳоҷирони меҳнатӣ ва аъзои оилаи онҳо Нақшаи миллии амалҳо барои солҳои 2020-2024 роҳандозӣ шудааст. 

Тибқи маълумоти Вазорати меҳнат, муҳоҷират ва шуѓли аҳолии Ҷумҳурии Тоҷикистон соли 2021 373 773 нафар шаҳрвандони ҷумҳурӣ ба хориҷи кишвар ба муҳоҷирати меҳнатӣ сафар намудаанд. Аз ин миқдор 49 174 нафарро занон ташкил медиҳанд.

Аз шумораи умумиии муҳоҷирони меҳнатӣ ҳамагӣ 1961 нафар тавассути субъектони хоҷагидор, ки дорои иҷозатномаи Хадамоти муҳоҷират мебошанд, ба хориҷа сафарбар гаштаанд, ки хеле кам аст.
Бояд қайд намуд, ки муҳоҷирони меҳнатӣ дар кишварҳои қабул ба як қатор мушкилиҳо рӯ ба рӯ мешаванд. Аз ҷумла, яке аз чунин мушкилиҳо ба қайд гирифтани муҳоҷирон мебошад. Бинобар пайваста ворид намудани таѓйиру иловаҳо ба қонунгузории Федератсияи Россия дар самти бақайдгирии муҳоҷирон онҳо ба як қонун пурра мутобиқ нашуда, қонуни дигар қабул мешавад. Агар тибқи талаботи як қонун муҳоҷирон бояд дар ҷойи зисти воқеӣ ба қайд гирифта мешуданд, тибқи қонуни минбаъда онҳо метавонистанд баъди ба қайди муҳоҷиратӣ гузоштан дар ҷойҳои барояшон муносиб худро ба қайд гузоранд. 

Масалан, соли 2014 қарори Суди Олии Федератсияи Россия содир шуд, ки тибқи он шаҳрвандони хориҷӣ бояд дар ҷойҳои корӣ, зисти муваққатӣ ва дар муассисаҳои таълимӣ ба қайди муҳоҷиратӣ гирифта мешуданд, соли 2018 бошад, талабот боз таѓйир ёфта, муҳоҷирон бояд дар ҷойи зисти воқеӣ ба қайд гирифта шаванд.

Мушкилоти дигари муҳоҷирон дарёфти манзили иҷоравӣ барои ба қайди муҳоҷиратӣ гузоштан мебошад. Соҳибхонаҳо барои ба қайд гирифтани муҳоҷирон розӣ намешаванд, гарчанде муҳоҷирон барои ин маблаѓҳои калон пардохт менамоянд. Дар чунин ҳолат муҳоҷирон тавассути миёнаравон худро ба қайд мемонанд ва ҳангоми санҷиши мақомоти дахлдор бинобар сабаби дар ҷойи зисти воқеӣ зиндагӣ накардан аз ҳудуди Федератсияи Россия берун карда мешаванд. 


Ҳамчунин таҷриба нишон медиҳад, ки бисёр муҳоҷирони меҳнатӣ бинобар мушкилоти молиявӣ, музди меҳнати паст ва сари вақт нагирифтани он дар пардохти патент, ки ҳамасола арзиши он меафзояд, бо мушкилӣ рӯ ба рӯ мешаванд. Ҳолати мазкур ба шуѓли қонунии онҳо монеагӣ мекунад. Дар натиҷа муҳоҷирон ҳамчун вайронкунандагони қонунгузории Федератсияи Россия баъди бозгашт ба ватан наметавонанд муддати муайян ба ин давлат ворид шавад. Тавре аз маълумотҳои пешниҳодгардидаи Вазорати меҳнат, муҳоҷират ва шуѓли аҳолии Ҷумҳурии Тоҷикистон бармеояд, ба ҳолати то 29 октябри соли 2021 ба зиёда аз 153 ҳазор шаҳрвандони Тоҷикистон бо ҳамин асос ворид шудан ба Федератсияи Россия манъ шудааст.

Дар доираи ҳамкориҳои байни Ҳукумати Ҷумҳурии Тоҷикистон ва Ҳукумати Федератсияи Россия 1 августи соли 2021 нисбати 120 590 нафар шаҳрвандони мо, ки ду ва зиёда ҳуқуқвайронкунии маъмурӣ содир намуда, инчунин қоидаҳои будубошро дар ҳудуди Федератсияи Россия вайрон кардаанд, авфи муҳоҷиратӣ эълон гардид. 

Ваколатдор оид ба ҳуқуқи инсон дар Ҷумҳурии Тоҷикистон бо мақсади мусоидат ҷиҳати беҳтар намудани вазъи риояи ҳуқуқи муҳоҷирони меҳнатӣ ва аъзои оилаи онҳо масъалаи мазкурро дар Стратегияи фаъолияти худ барои солҳои 2021-2025 ҳамчун самти афзалиятнок интихоб намуда, барои амалисозии он як қатор корҳоро ба анҷом расонидааст.

Дар ин раванд масъалаи ҳифзи ҳуқуқҳои муҳоҷирони меҳнатӣ пайваста зери назорати Ваколатдор оид ба ҳуқуқи инсон қарор дошта, дар ин самт бо ниҳодҳои ҳифзи ҳуқуқи инсони кишварҳои қабулкунандаи муҳоҷирони меҳнатӣ ҳамкориҳои судманд ба роҳ монда шудаанд. Бахусус фаъолият дар ин самт дар доираи Алянси Авруосиёгии Омбудсменҳо самаранок аст.

 Ҳамин тавр, соли 2021 якчанд ҳолати нақзи ҳуқуқҳои муҳоҷирони меҳнатӣ аз ҷониби Ваколатдор оид ба ҳуқуқи инсон пайгирӣ карда шуд, аз ҷумла ҳодисаи сӯхтори шаби 12 ноябри соли 2021 дар шаҳри Иркутск, ки дар натиҷа шаҳрвандони Ҷумҳурии Тоҷикистон зарари ҷонию ҷисмонӣ бардошта, ду нафар ба ҳалокат расид ва панҷ нафари дигар бо ҷароҳатҳои гуногун ба беморхона интиқол дода шудаанд.

 Вобаста ба ҳодисаи мазкур Ваколатдор оид ба ҳуқуқи инсон дар Ҷумҳурии Тоҷикистон аз ҳамтоёни худ дар Федератсияи Россия ва шаҳри Иркутск ҷиҳати ба назорат гирифтани рафти тафтишоти ин ҳодиса муроҷиат намуд. Ваколатдор оид ба ҳуқуқи инсон дар Федератсияи Россия ҷиҳати расидагӣ ба қазияи мазкур ба Прокуратураи Генералии Федератсияи Россия муроҷиат намудааст. Аз мактуби ҷавобии Прокуратураи генералӣ бармеояд, ки аз ҷониби Раёсати тафтишотии Кумитаи тафтишотии Федератсияи Россия дар вилояти Иркутск санаи 13 ноябри соли 2021 нисбати шахсони гумонбаршуда парвандаи ҷиноӣ оѓоз гардида, тафтишот идома дорад. 

Инчунин Ваколатдор оид ба ҳуқуқи инсон вобаста ба хабари аз васоити ахбори омма дастрасгардида, ки дар он дар бораи дар ҳолати ногувор қарор доштани 100 нафар шаҳрвандони Ҷумҳурии Тоҷикистон дар шаҳраки Шубноеи вилояти Воронежи Федератсияи Россия, аз ҷониби корфармо ба онҳо пардохт карда нашудани музди меҳнаташон иттилоъ дода шуда буд,  ҷиҳати мусоидат ба ҳалли қазияи мазкур ба Ваколатдор оид ба ҳуқуқи инсони вилояти Воронежи Федератсияи Россия муроҷиат намуд. Ваколатдор оид ба ҳуқуқи инсони вилояти Воронеж вобаста ба ҳолати зикргардида санҷиш гузаронида, шахсан бо Директори генералии ЗАО “Острогожсксадпитомник” вохӯрдааст. Дар натиҷа шаҳрвандони Тоҷикистон бо ҷои зисти муносиб таъмин гардида, тибқи қонунгузории Федератсияи Россия бо ҳар як корманд шартномаи меҳнатӣ баста, музди меҳнати онҳо пардохт карда шуд. 

Мавриди зикр аст, ки тибқи Нақшаи чорабиниҳо оид ба татбиқи Созишномаи генералии байни Ҳукумати Ҷумҳурии Тоҷикистон, Федератсияи иттифоқҳои касабаи мустақили Тоҷикистон ва Иттиҳодияи корфармоёни Ҷумҳурии Тоҷикистон барои солҳои 2021-2023 бо мақсади ҳифзи ҳуқуқҳои муҳоҷирони меҳнатӣ дар хориҷи кишвар масъалаи таъсиси намояндагии Ваколатдор оид ба ҳуқуқи инсон дар Ҷумҳурии Тоҷикистон дар Федератсияи Россия масъалагузорӣ шуда, айни ҳол мавриди омӯзиш қарор дорад.

Соли 2021 кормандони мақомоти Ваколатдор оид ба ҳуқуқи инсон тибқи Барномаи амали мақомот, санҷиши фаъолияти Муассисаи давлатии “Агентии бокортаъминкунӣ дар хориҷа” ва Маркази машваратӣ ва омодагии пеш аз сафари муҳоҷирони меҳнатӣ дар шаҳри Душанберо гузарониданд. 

Аз ҷумла, натиҷаи санҷиш дар Маркази машваратӣ ва омодагии пеш аз сафари муҳоҷирони меҳнатӣ дар шаҳри Душанбе нишон дод, ки ҷиҳати мусоидат ба корҷуён бо ширкатҳои хориҷӣ шартномаҳо баста, риояи ҳуқуқу озодиҳои муҳоҷирони меҳнатӣ дар хориҷи кишварро кафолат медиҳад.

Аз ҷониби Марказ дар соли 2021 шартномаҳои судманд бо ширкатҳои “Пик модул” ва “Мероз групп” дар шаҳри Москва, “ГК Вира” дар шаҳри Хабаровск, “Новые люди” дар шаҳри Краснодар, “Сибэлектро” дар шаҳри Кузбасс, “Вторчермет” дар шаҳри Владивостоки Федератсияи Россия ва “Caspianway” дар шаҳри Актауи Ҷумҳурии Қазоқистон баста шудааст. Таҳлили маълумотҳои оморӣ нишон медиҳад, ки ба Марказ 1859 нафар муроҷиат намудаанд, ки аз онҳо 109 нафар занон мебошанд.

Дар ин давра Марказ 161 нафар корҷуёнро бо кор дар хориҷи кишвар, аз ҷумла 152 нафар дар Федератсияи Россия ва 9 нафар дар Ҷумҳурии Қазоқистон таъмин намудааст, ки нокифоя буда, фоизи ками муҳоҷиронро ташкил медиҳад.

Ваколатдор оид ба ҳуқуқи инсон дар фаъолияти худ дар ин самт ба масъалаи иттилоотонии аҳолӣ оид ба ҳуқуқу озодиҳои муҳоҷирони меҳнатӣ ва аъзои оилаи онҳо, баргузории семинару машваратҳо дар ин самт диққати зарурӣ медиҳад. Дар раванди фаъолият дар ин самт аз ҷониби кормандони мақомоти Ваколатдор оид ба ҳуқуқи инсон дар ноҳияҳои Ҷ.Балхӣ ва Тоҷикобод бо иштироки намояндагони мақомоти иҷроияи маҳаллии ҳокимияти давлатӣ, мақомоти ҳифзи ҳуқуқ, соҳаи иҷтимоӣ, ташкилотҳои ҷамъиятӣ ва фаъолони ҷомеа дар мавзӯи “Омодагии пеш аз сафари муҳоҷирони меҳнатӣ” мизҳои мудаввар баргузор намуданд.

Кормандони мақомот ҷиҳати тарѓибу ташвиқи ҳуқуқу озодиҳои муҳоҷирони меҳнатӣ дар Радиои “Тоҷикистон” дар мавзӯҳои “Омилҳои мусбӣ ва манфии муҳоҷирати меҳнатӣ дар хориҷи кишвар” ва “Таѓйиротҳои қонунгузории Федератсияи Россия дар самти муҳоҷирати меҳнатӣ” баромад намуда, дар рӯзномаи “Навиди Балх” (№27(5974)) дар мавзӯи “Раванди муҳоҷирати меҳнатӣ” мақола ба чоп расониданд. 

 Бо мақсади боз ҳам беҳтар намудани вазъи риояи ҳуқуқи муҳоҷирони меҳнатӣ тавсияҳои зерин пешниҳод карда мешаванд:

· тақвият додани корҳо дар самти муташаккилона фиристодани муҳоҷирони меҳнатӣ барои кор ба хориҷи кишвар;

· ба роҳ мондани ҳамкориҳо бо мақомоти дахлдори кишварҳои қабулкунандаи муҳоҷирони меҳнатӣ ҷиҳати ба танзим даровардани масъалаҳои будубоши муҳоҷирони меҳнатӣ;

· тақвияти корҳои фаҳмондадиҳӣ ҷиҳати баланд бардоштани маърифати ҳуқуқии шаҳрвандон оид ба масъалаҳои муҳоҷирати меҳнатӣ.
II. ФАЪОЛИЯТИ МАҚОМОТИ ВАКОЛАТДОР
ОИД БА ҲУҚУҚИ ИНСОН ДАР СОЛИ 2021
2.1. Таҳкими иқтидори мақомоти Ваколатдор оид ба ҳуқуқи инсон
Таҳкими иқтидори мақомоти Ваколатдор оид ба ҳуқуқи инсон яке аз ҷанбаҳои муҳими уҳдадориҳои байналмилалии Тоҷикистон ба ҳисоб меравад. Аз ин лиҳоз, дар ин самт пайваста чораҳои сиёсӣ, қонунгузорӣ ва амалӣ андешида мешаванд. Ҷумҳурии Тоҷикистон зимни пешниҳоди гузоришҳои миллии худ аз ҷониби сохторҳои дахлдори СММ ҷиҳати таҳким додани фаъолияти ниҳоди миллии ҳифзи ҳуқуқи инсон - Ваколатдор оид ба ҳуқуқи инсон тавсияҳо гирифтааст. Вобаста ба ин дар нақшаҳои миллии амал чорабиниҳо пешбинӣ гардида, марҳила ба марҳила амалӣ мешаванд.

Яке аз ин чораҳо таъсиси Гурӯҳи кории байниидоравӣ оид ба мутобиқсозии фаъолияти мақомоти Ваколатдор оид ба ҳуқуқи инсон ба талаботи Принсипҳои Париж ба ҳисоб меравад. Бо ин мақсад ба Қонуни Ҷумҳурии Тоҷикистон “Дар бораи Ваколатдор оид ба ҳуқуқи инсон дар Ҷумҳурии Тоҷикистон” бобати тақвияти салоҳияти Ваколатдор оид ба ҳуқуқи инсон баъзе таѓйиру иловаҳо ворид карда шуда, барои мутобиқати пурра қонунгузории дигар давлатҳо, ки ниҳоди миллиашон мақоми «А» доранд, мавриди омӯзиш қарор дода шудааст. Вобаста ба ин, аз ҷониби коршиноси миллӣ пешниҳодҳо ҷиҳати ворид намудани таѓйиру иловаҳо ба қонунгузории Ҷумҳурии Тоҷикистон таҳия карда шуда, дар баррасии Гурӯҳи кории мазкур қарор доранд.

Нақши захираҳои инсонӣ низ дар пешбурди фаъолияти мақомот хеле муҳим мебошад. Айни ҳол дар мақомоти Ваколатдор оид ба ҳуқуқи инсон 47 нафар фаъолият менамоянд, ки 31 нафари онҳо хизматчии давлатӣ ва 16 нафари дигар ҳайати техникӣ мебошанд. Аз ин шумора 38 нафар (25 хизматчии давлатӣ ва 13 ҳайати техникӣ) дар Дастгоҳи марказӣ ва 9 нафар (6 нафар хизматчии давлатӣ ва 3 нафар тариқи шартномавӣ) дар сохторҳои маҳалии мақомот фаъолият менамоянд. Аз 47 нафар кормандони мақомот 12 нафарашонро занон ташкил медиҳанд, ки 7 нафарашон хизматчии давлатӣ (22,5%) ва 5 нафарашон (31,25) ҳайати техникӣ мебошанд. Дар маҷмӯъ занон 25,5% кормандони мақомотро ташкил медиҳанд.

Бо мақсади ҷобаҷогузории кадрҳо, омӯзиш, такмили ихтисос ва азнавтайёркунии онҳо соли 2021 як маротиба аттестатсияи хизматчиёни давлатӣ, ду маротиба озмун барои ишѓоли мансабҳои холии маъмурии хизмати давлатӣ ва ҷойивазкунии кадрҳо гузаронида шуд. Тибқи Нақшаи дарсҳои бозомузии кормандон дар ин давра 27 машѓулият гузаронида шуд, ки аз ин шумора 10 мизи мудаввар ва 17 лексия-суҳбат мебошад. Бо мақсади омӯзиши забонҳои хориҷӣ ҳанӯз аз соли 2020 барои кормандони Дастгоҳи Ваколатдор оид ба ҳуқуқи инсон курси омӯзиши забони англисӣ ташкил карда шуда, идома дорад.

Маблаѓгузории фаъолияти мақомот низ сол аз сол зиёд мегардад. Аз ҷумла, соли 2021 дар буҷети давлатӣ барои мақомоти Ваколатдор оид ба ҳуқуқи инсон 1 831 588 (соли 2020 1 784 939) сомонӣ ҷудо шуда буд, ки назар ба соли 2020 46 649,00 сомонӣ зиёд аст. Дар ин сол барои Дастгоҳи марказии Ваколатдор оид ба ҳуқуқи инсон ба маблаѓи 1 723 670 сомонӣ ва аз ҳисоби буҷети маҳаллӣ барои намояндагиҳои Ваколатдор оид ба ҳуқуқи инсон дар ВМКБ ва вилоятҳои Суѓду Хатлон ба маблаѓи умумии 107 918 сомонӣ ҷудо гардида, мақсаднок истифода бурда шуданд. 

Инчунин дар соли 2021 аз ҳисоби маблаѓҳои грантӣ барои таъмини фаъолияти Қабулгоҳҳои ҷамъиятии Ваколатдор оид ба ҳуқуқи инсон дар шаҳрҳои Кӯлоб, Исфара ва ноҳияи Қубодиён аз ҳисоби Барномаи рушди СММ ба маблаѓи 566 631 сомонӣ ва барои гузаронидани мониторинги вазъи риояи ҳуқуқҳои кӯдак дар ҷумҳурӣ аз ҳисоби Хазинаи кӯдакони СММ дар Ҷумҳурии Тоҷикистон ба маблаѓи 51 200 сомонӣ сарф гардидааст. 

Дар маҷмуъ соли 2021 барои мақомоти Ваколатдор оид ба ҳуқуқи инсон дар Ҷумҳурии Тоҷикистон 617 831 сомонӣ маблаѓҳои грантӣ ҷалб гардидааст, ки 34% хароҷоти умумии мақомотро ташкил медиҳад.
Масъалаи ҳифзи ҳуқуқи инсон аз сатҳи ҳамкорӣ ва роҳандозии иқдомҳои муштарак вобастагии амиқ дорад. Дар ин замина Ваколатдор оид ба ҳуқуқи инсон бо тамоми шохаҳои ҳокимият, шарикони рушд, иттиҳодияҳои ҷамъиятӣ, васоити ахбори омма ва аҳли ҷомеа ҳамкориҳои созандаро ба роҳ мондааст. Аз ҷумла, дар соли 2021 ҳамкориҳо бо сохторҳои дахлдори СММ дар Тоҷикистон, намояндагии Иттиҳоди Аврупо, Дафтари Барномаҳои САҲА дар Душанбе назаррас буданд.

Омӯзиши таҷрибаи ниҳодҳои миллии ҳифзи ҳуқуқи инсон дар минтақа ва ҷаҳон нишон медиҳад, ки ҷиҳати боз ҳам бештар намудани ҳамкориҳо ва бастани ёддоштҳои тафоҳум бо ҳамтоёни хориҷӣ ва дигар сохторҳои дахлдори СММ оид ба ҳуқуқи инсон ба Ваколатдор оид ба ҳуқуқи инсон мусоидат карда шавад. Бо ин мақсад Ваколатдор оид ба ҳуқуқи инсон ҳануз дар оѓози соли 2021 тариқи номаи расмӣ ба Вазорати корҳои хориҷии Ҷумҳурии Тоҷикистон муроҷиат намуда, мутаасифона то ҳол ҷавоб нагирифтааст. 

Бо назардошти паҳншавии пандемияи КОВИД-19 таҷрибаи нави ҳамкорӣ, яъне тариқи маҷозӣ иштирок намудан дар чорабиниҳои минтақавӣ ва байналмилалӣ ба роҳ монда шуд. Дар ин давра Ваколатдор оид ба ҳуқуқи инсон дар кори якчанд чорабиниҳо тариқи маҷозӣ иштирок намуд. Аз ҷумла, санаи 24 июни соли 2021 дар ҷаласаи V Алянси Авруосиёии Омбудсменҳо дар мавзӯи «Мубодилаи таҷрибаи беҳтарин оид ба масоили муҳими ҳифзи ҳуқуқҳои маъюбон дар фазои Авруосиёӣ», санаи 28 октябри соли 2021 дар ҷаласаи VI Алянси Авруосиёии Омбудсменҳо (ЕАО) дар мавзӯи “Мубодилаи таҷрибаҳои беҳтарин оид ба масоили мубрами ҳимояи ҳуқуқҳои ҷавонон дар фазои Авруосиёӣ”, санаи 8 декабри соли 2021 дар Форум оид ба ҳуқуқи инсони “Ҷануб-Ҷануб”, ки аз ҷониби Идораи иттилооти Шӯрои давлатии Ҷумҳурии Мардумии Чин дар якҷоягӣ бо Вазорати корҳои хориҷии Чин даъват ба амал оварда шуда буд, санаи 10 декабри соли 2021 дар Конференсияи байналмилалӣ дар мавзӯи “Таълим дар соҳаи ҳуқуқи инсон: амалияи байналмилалӣ ва миллӣ”, ки аз ҷониби Маркази миллии Ҷумҳурии Ӯзбекистон оид ба ҳуқуқи инсон баргузор гардид, иштирок ва маърӯза намуд.

Бо ҷонибдорӣ аз дастгириҳои пайваста ва таваҷҷуҳу ѓамхориҳои рӯзафзун нисбат ба ятимону маъюбон, бепарасторон, дардмандону оилаҳои эҳтиёҷманд, ки дар меҳвари сиёсати иҷтимоии Ҳукумати Ҷумҳурии Тоҷикистон қарор дошта, аз амалҳои хайрхоҳона ва инсондӯстонаи Пешвои муаззами миллат муҳтарам Эмомалӣ Раҳмон ба ҳисоб меравад, аз ҷониби мақомоти Ваколатдор оид ба ҳуқуқи инсон ба ин табақаҳои ниёзманди аҳолӣ кӯмакҳо расонида мешаванд. Аз ҷумла, санаи 24 майи соли ҷорӣ кормандони мақомоти Ваколатдор оид ба ҳуқуқи инсон барои осебдидагони офати табиӣ дар шаҳру ноҳияҳои вилояти Хатлон маоши панҷрӯзаи худро ба суратҳисоби махсус, ки дар Сарраёсати хазинадории марказии Вазорати молия кушода шуда буд, гузарониданд.

Санаи 24 декабр Ваколатдор оид ба ҳуқуқи инсон дар Ҷумҳурии Тоҷикистон бо мақсади аёдати кӯдакони ятиму бепарастор ва табрикоти онҳо бо фарорасии Соли нави 2022 ба Муассисаи давлатии "Маркази дастгирии оила ва кӯдак"-и №2 шаҳри Душанбе ташриф оварда, ба кӯдакони ин муассиса тӯҳфаҳои солинавӣ ва маводи хӯрока тақдим намуд.

Ҳамзамон дар самти таҳкими иқтидори мақомоти Ваколатдор оид ба ҳуқуқи инсон дар Ҷумҳурии Тоҷикистон ҳанӯз ҳам баъзе мушкилот боқӣ мондаанд. Аз ҷумла, аз ҳисоби маблаѓҳои буҷети маҳаллӣ маблаѓгузорӣ шудани  намояндагиҳо ба мустақилияти мақомоти Ваколатдор оид ба ҳуқуқи инсон таъсири манфӣ мерасонад. Лозим ба ёдоварист, ки намояндагиҳо дар аввал ҳамчун қабулгоҳҳои ҷамъиятӣ бо мусоидати шарикони рушд фаъолият намуда, бинобар ба итмом расидани лоиҳа, тибқи дастури Президенти Ҷумҳурии Тоҷикистон аз 28 июни соли 2013, №12720 Вазорати молияи Ҷумҳурии Тоҷикистон маблаѓгузории фаъолияти онҳоро аз 1 январи соли 2014 аз ҳисоби буҷети маҳаллӣ ба роҳ мондааст.

Тибқи Феҳристи мансабҳои давлатии Ҷумҳурии Тоҷикистон, ки бо Фармони Президенти Ҷумҳурии Тоҷикистон аз 15 августи соли 2016, №737 тасдиқ шудааст, ба қабулгоҳҳои ҷамъиятии Ваколатдор оид ба ҳуқуқи инсон дар шаҳрҳои Хоруѓ, Бохтар ва Хуҷанд мақоми Намояндагии Ваколатдор оид ба ҳуқуқи инсон дар ВМКБ ва вилоятҳои Суѓду Хатлон дода шуд. Намояндагиҳо мувофиқан 2 воҳиди корӣ дошта, онҳо хизматчии давлатӣ мебошанд.

Вале, новобаста аз иваз шудани мақоми намояндагиҳо аз шаҳрӣ ба вилоятӣ маблаѓгузориашон ҳоло ҳам аз ҳисоби буҷети шаҳрҳои Хоруѓ, Бохтар ва Хуҷанд амалӣ карда мешавад, ки зимни пешбурди фаъолият мушкилиҳо эҷод менамояд. Маблаѓҳои пешбинишуда барои сохторҳои маҳаллии мақомот кофӣ набуда, ба самаранокии фаъолият, мутамарказии идоракунӣ, интихоб ва ҷобаҷогузории кадрҳо ва таъминоти моддию техникии онҳо таъсири манфӣ мерасонад.

Соли 2021 бо мақсади минбаъд аз ҳисоби маблаѓҳои буҷети марказӣ  маблаѓгузорӣ шудани фаъолияти намояндагиҳо ба унвонии Асосгузори сулҳу ваҳдати миллӣ – Пешвои миллат муҳтарам Эмомалӣ Раҳмон мактуб ирсол гардида, айни замон масъалаи мазкур дар баррасӣ қарор дорад. 

Нақши қабулгоҳҳои ҷамъиятии Ваколатдор оид ба ҳуқуқи инсон дар пешбурди ҳуқуқу озодиҳои инсон дар маҳалҳо хеле муҳим аст. Ҳамзамон, масъалаи ба буҷети давлатӣ гузаронидани маблаѓгузории қабулгоҳҳои ҷамъиятӣ низ ҳамоно кушода боқӣ мондааст. Дар сурати хотима ёфтани маблаѓгузорӣ дар доираи лоиҳаҳои шарикони рушд қабулгоҳҳои ҷамъиятии Ваколатдор оид ба ҳуқуқи инсон дар шаҳрҳои Исфара, Кӯлоб ва ноҳияи Қубодиёнро низ хатари басташавӣ таҳдид мекунад.

Дар тӯли фаъолият мақомоти Ваколатдор оид ба ҳуқуқи инсон ду маротиба таѓйири бино карда, ҳар дафъа масоҳати кории он кам шудааст. Дар суроѓаи кунунии ҷойгиршавии мақомот низ камбудии ҳуҷраҳои корӣ ва дастрас набудани бинои мақомот ба қишрҳои осебпазири ҷомеа, аз ҷумла шахсони дорои имкониятҳои маҳдуд ба назар мерасад. Зиёда аз ин, санадҳои байналмилалии соҳаи ҳуқуқи инсон ва қонунгузории миллӣ тақозо мекунанд, ки қароргоҳи доимии Ваколатдор оид ба ҳуқуқи инсон дар марказ ва барои шаҳрвандон, аз ҷумла барои қишрҳои осебпазири ҷомеа дастрас бошад. Вобаста ба масъалаи мазкур коршиносони байналмилалии соҳаи ҳуқуқи инсон борҳо эрод гирифтаанд.

Бо мақсади боз ҳам беҳтар намудани фаъолият ва таҳкими иқтидори мақомоти Ваколатдор оид ба ҳуқуқи инсон тавсияҳои зерин пешниҳод карда мешаванд: 

· таъмин намудани маблаѓгузории фаъолияти намояндагиҳои мақомоти Ваколатдор оид ба ҳуқуқи инсон аз ҳисоби маблаѓҳои буҷети марказӣ;

· омӯзиши масъалаи марҳила ба марҳила ба буҷети давлатӣ гузаронидани маблаѓгузории қабулгоҳҳои ҷамъиятии Ваколатдор оид ба ҳуқуқи инсон;

· таъмин намудани мақомоти Ваколатдор оид ба ҳуқуқи инсон бо бинои доимӣ;

· мусоидат барои ташкил ва баргузории чорабиниҳои ҷумҳуриявӣ ва байналмилалии мақомоти Ваколатдор оид ба ҳуқуқи инсон;

· аз ҷониби мақомоти дахлдори давлатӣ мусоидат намудан ҷиҳати густариши ҳамкориҳои Ваколатдор оид ба ҳуқуқи инсон бо ниҳодҳои байналмилалӣ, минтақавӣ ва миллии ҳифзи ҳуқуқи инсон.

2.2. Таълим дар соҳаи ҳуқуқи инсон, иттилоотонӣ ва мусоидат дар баланд бардоштани маърифати шаҳрвандон оид ба ҳуқуқу озодиҳои инсон

Амалисозии Барномаи таълим дар соҳаи ҳуқуқи инсон барои солҳои 2013-2020, ки дар миқёси давлатҳои Осиёи Марказӣ ягона мебошад, мавқеи Тоҷикистонро ҳамчун давлати ҳуқуқбунёд боз ҳам қавитар намуд. Дар ин раванд мақомоти Ваколатдор оид ба ҳуқуқи инсон дар Ҷумҳурии Тоҷикистон ва дигар мақомоти марбутаи давлатӣ низ дар самти таълим дар соҳаи ҳуқуқи инсон таҷрибаи кофӣ ба даст оварданд.

Дар соли 2020 бинобар паҳншавии бемории сироятии COVID-19 амалӣ гардонидани чанде аз бандҳои Барнома ѓайриимкон гардида, онҳо дар мувофиқа бо Роҳбари Дастгоҳи иҷроияи Президенти Ҷумҳурии Тоҷикистон ва мусоидати шарикони рушд соли 2021 муваффақона амалӣ карда шуданд. 

Бо дарназардошти амалисозии муваффақона ва аҳамияти муҳими таълим дар соҳаи ҳуқуқи инсон тибқи дастури Роҳбари Дастгоҳи иҷроияи Президенти Ҷумҳурии Тоҷикистон №32/10-16 аз 29 январи соли 2021 дар назди Ваколатдор оид ба ҳуқуқи инсон дар Ҷумҳурии Тоҷикистон аз ҳисоби масъулини вазорату идораҳои дахлдор Гурӯҳи кории байниидоравӣ таъсис дода шуда, лоиҳаи Барномаи нави таълим дар соҳаи ҳуқуқи инсон барои солҳои 2022-2026 ва Нақшаи чорабиниҳои он таҳия ва бо қарори Ҳукумати Ҷумҳурии Тоҷикистон №565 аз 30 декабри соли 2021 тасдиқ карда шуд.

 Барномаи нави таълим дар соҳаи ҳуқуқи инсон барои солҳои 2022-2026 фарогири таълими соҳаи ҳуқуқи инсон дар низоми маориф, курсҳои омӯзишӣ ва бозомӯзии муаллимон, судяҳо, хизматчиёни давлатии шаҳрвандӣ, кормандони мақомоти ҳифзи ҳуқуқ, хизматчиёни ҳарбӣ буда, бо дарназардошти ҳадафҳои марҳилаи чоруми Барномаи умумиҷаҳонии таълим дар соҳаи ҳуқуқи инсон қишрҳои ҷавонон ва рӯзноманигорон илова карда шудаанд.

Бо мақсади иттилоотонии ҷомеа дар соҳаи ҳуқуқи инсон соли 2021 аз ҷониби роҳбарият ва кормандони мақомоти Ваколатдор оид ба ҳуқуқи инсон 67 баромади телевизионӣ, 72 баромади радиоӣ, 65 мақола дар матбуоти даврӣ ва 40 маводи иттилоотӣ дар сомонаҳои интернетӣ таъмин карда шудааст. Зимни баромадҳо ва чопи мақолаву маводҳои дигари иттилоотӣ роҳбарият ва кормандон тамоми паҳлуҳои муҳимми фаъолияти мақомоти Ваколатдор оид ба ҳуқуқи инсон ва вазъи таъмину риояи ҳуқуқи инсонро арзёбӣ намуда, онро дар доираи мавзӯъҳои “Нақши Ваколатдор оид ба ҳуқуқи инсон дар ҳифз ва пешбурди ҳуқуқи инсон”, “Конститутсия ҳамчун сарчашмаи асосии таъмини ҳуқуқҳои инсон”, “Вазъи ҳуқуқӣ ва иҷтимоии шахсони дорои имкониятҳои маҳдуд”, “Кӯмакҳои иҷтимоӣ ҳамчун василаи таъмин намудани ҳуқуқҳои инсон ба зиндагии шоиста”, “Истиқлолияти давлатӣ ва рушди ҳуқуқи инсон дар Тоҷикистон”, “Ташвиқи муҳоҷирати қонунӣ ва амалисозии ҳуқуқҳои муҳоҷирон ва аъзои оилаи онҳо”, “Ҳифзи давлатии ҳуқуқҳои кӯдак дар Тоҷикистон”, “Амалишавии ҳуқуқ ба таҳсил ва кафолатҳои давлатӣ дар ин самт” ва ѓайра матраҳ намуданд. 

Дар ин давра бо ибтикори мақомоти Ваколатдор оид ба ҳуқуқи инсон 40 (с.2020 - 34) чорабинӣ, аз қабили конференсия, семинар, тренинг, мизҳои мудаввар гузаронида шуд.

Аз ҷумла, ҷиҳати иттилоотонии ҷомеа оид ба фаъолияти Ваколатдор оид ба ҳуқуқи инсон ва вазъи риояи ҳуқуқу озодиҳои инсон 2 маротиба нишастҳои матбуотӣ бо иштироки намояндагони воситаҳои ахбори омма баргузор гардид.

Бо мақсади шарҳу тавзеҳи паёми Президенти Ҷумҳурии Тоҷикистон ба Маҷлиси Олии Ҷумҳурии Тоҷикистон аз 26 январи соли 2021 санаи 8 феврали соли 2021 бо иштироки роҳбарият ва кормандони мақомот мизи мудаввар гузаронида шуд. Дар мизи мудаввар паҳлуҳои сиёсӣ, иқтисодӣ, иҷтимоӣ ва фарҳангии паём баррасӣ гардида, ҷиҳати амалисозии дастуру супоришҳои Президенти Ҷумҳурии Тоҷикистон вазифагузорӣ карда шуд.

Санаи 20 августи соли 2021 ҷиҳати сазовор таҷлил намудани ҷашни 30-солагии Истиқлолияти давлатии Ҷумҳурии Тоҷикистон дар толори Китобхонаи миллии Тоҷикистон дар мавзӯи “30 соли рушди ҳуқуқи инсон дар Ҷумҳурии Тоҷикистон” конференсияи ҷумҳуриявӣ гузаронида шуд. 

Иштирокчиёни конференсия, аз ҷумла намояндагони мақомоти давлатӣ, шарикони рушд ва ҷомеаи шаҳрвандӣ вобаста ба мавзӯъҳои “Душанбе шаҳри имконоти рушди кӯдакон”, “Масъалаҳои таъмини ҳуқуқ ба таҳсил дар даврони соҳибистиқлолӣ”, “Нақши занон дар идоракунии давлатӣ дар даврони соҳибистиқлолӣ”, “Ҳимояи ҳуқуқи маҳкумшудагон дар муассисаҳои ислоҳии системаи иҷрои ҷазои ҷиноятӣ”, “Рушди истеҳсолоти иҷро дар замони Истиқлолияти давлатӣ”, “Нақши мақомоти судӣ дар самти ҳифзи ҳуқуқи инсон дар 30 соли Истиқлолияти давлатӣ”, “Рушди таълими ҳуқуқи инсон дар даврони соҳибистиқлолӣ” маърӯзаҳо намуданд.

Конференсия барои ташвиқу тарѓиби дастовардҳои Ҷумҳурии Тоҷикистон дар самти ҳуқуқи инсон ва боз ҳам боло бурдани нуфузи Тоҷикистон дар арсаи байналмилалӣ мусоидат карда, иштирокчиёни конференсия ҷиҳати идома додани ҳамкориҳо дар соҳаи ҳифз ва пешбурди ҳуқуқи инсон изҳори омодагӣ намуданд.

Дар баробари ин, ҳамчунин бо мақсади таҷлил аз Рӯзи ҳуқуқи инсон ҳамасола дар ҷумҳурӣ Ҳафтаи ҳуқуқи инсон ташкил ва баргузор карда мешавад, ки соли 2021 низ ин анъана идома дода шуд. Мақомоти Ваколатдор оид ба ҳуқуқи инсон дар Ҷумҳурии Тоҷикистон дар ҳамкорӣ бо мақомоту идораҳои давлатӣ, шарикони рушд, муассисаҳои илмӣ ва таълимӣ, иттиҳодияҳои ҷамъиятӣ дар доираи таҷлили Рӯзи ҳуқуқи инсон ҷиҳати ташвиқу тарѓиби дастовардҳои Ҷумҳурии Тоҷикистон дар соҳаи ҳуқуқи инсон як чанд чорабиниҳоро баргузор намуд.

Дар ин доира 6 декабри соли 2021 мизи мудаввар дар мавзӯи «Натиҷаи мониторинги вазъи таъмини муҳити дастрас барои маъюбон ба биноҳои инфрасохтор» бо иштироки кормандони мақомоти Ваколатдор оид ба ҳуқуқи инсон ва намояндагони Вазорати тандурустӣ ва ҳифзи иҷтимоии аҳолӣ, Кумитаи меъморӣ ва сохтмони назди Ҳукумати Ҷумҳурии Тоҷикистон, Барномаи рушди СММ, Асотсиатсияи миллии маъюбони Тоҷикистон, мақомоти иҷроияи ҳокимияти давлатии шаҳрҳои Кӯлобу Конибодом ва ноҳияҳои Рӯшон, Тоҷикобод ва Ҷ.Балхӣ баргузор гардид.

Мақсад ва методологияи мониторинги муҳити дастрас дар он аст, ки шахсони маъюб назар ба дигар қишрҳои аҳолӣ аз ҷиҳати маҳдуд будани имкониятҳои ҷисмониашон, метавонанд ҳамарӯза ба мушкилоти гуногун рӯ ба рӯ шаванд. Таҳлилҳо нишон дод, ки бештари монеаҳо, ки маъюбон ба онҳо дучор меоянд, бартарафшаванда буда, дар сурати бартараф кардани онҳо мушкилоти маъюбон вобаста ба дастрасиашон ба объектҳои инфрасохторӣ ҳаллу фасл мегардад.

Санаи 7 декабр бо ташаббуси Ваколатдор оид ба ҳуқуқи инсон дар Ҷумҳурии Тоҷикистон мизи мудаввар дар мавзӯи “Ҳимояи ҳуқуқи гурезаҳо ва шахсони паноҳҷӯянда дар Ҷумҳурии Тоҷикистон” баргузор гардид.

Чорабинӣ дар ҳамкорӣ бо Ташкилоти ҷамъиятии «Инсон ва Адолат» роҳандозӣ гардида, дар он роҳбарият ва кормандони Дастгоҳи мақомоти Ваколатдор оид ба ҳуқуқи инсон, намояндагони як қатор мақомоти давлатӣ ва ниҳодҳои дигари марбута иштирок намуданд.

Дар ифтитоҳи чорабинӣ Ваколатдор оид ба ҳуқуқи инсон дар Ҷумҳурии Тоҷикистон татбиқи ҳуқуқи гурезаҳоро яке аз шартҳо ва меъёрҳои асосии фаъолияти давлати ҳуқуқбунёд арзёбӣ намуда, дар ин росто, аз ҷониби Ҷумҳурии Тоҷикистон ҳамчун давлати демократию ҳуқуқбунёд ва узви комилҳуқуқи ҷомеаи ҷаҳонӣ ба тасвиб расонида шудани якчанд санадҳои муҳимми байналмилалиро қайд намуд. Ҳамчунин, зикр гардид, ки Ҷумҳурии Тоҷикистон дар ин самт Конвенсияи соли 1951 Созмони Милали Муттаҳид “Дар бораи мақоми гурезаҳо” ва Протоколи соли 1967 марбут ба мақоми гурезаҳоро ба тасвиб расонидааст, ки қисми таркибии низоми ҳуқуқии ҷумҳуриро ташкил дода, дар ин замина шароити зарурии ҳимояи ҳуқуқи гурезаҳо ва шахсони паноҳҷӯянда дар Тоҷикистон муҳайё шудааст.

Иштирокчиёни чорабинӣ доир ба масоили ҳимояи ҳуқуқи гурезаҳо мувофиқи қонунгузории миллии Ҷумҳурии Тоҷикистон, дастрасӣ ба паноҳгоҳ ва мушкилоти марбут ба ҳуқуқи шахсони паноҳҷӯянда дар Ҷумҳурии Тоҷикистон ва муаррифии тафсири Қонуни Ҷумҳурии Тоҷикистон “Дар бораи гурезаҳо” бо маърӯзаҳо баромад намуда, доир ба мушкилот, дурнамо ва дигар паҳлуҳои мубрами масъалаи мазкур, аз ҷумла мушкилоти гурезаҳои афѓон ибрози назар намуданд. Қайд карда шуд, ки мутаассифона, натиҷаҳои вазъи ба вуҷуд омада нишон медиҳад, ки қисмати зиёди аҳолии осоиштаи Ҷумҳурии Исломии Афѓонистон бинобар таҳдид ба ҳаёт ва саломатии худ ва аъзои оилаи онҳо ҳангоми убури сарҳади дигар давлатҳо бо мақсади ба даст овардани паноҳгоҳ ба мушкилиҳои зиёд дучор мегарданд.

Аз ин лиҳоз, Ваколатдор оид ба ҳуқуқи инсон дар Ҷумҳурии Тоҷикистон бо пахши як изҳорот ба ҳамаи ниҳодҳои миллии ҳифзи ҳуқуқи инсон (Омбудсменҳо) муроҷиат намуда, даъват ба амал овардааст, ки ҷиҳати пешгирии  саривақтии вайроншавии ҳуқуқу озодиҳои инсон ва барқарорсозии онҳо дар ҳудуди Афѓонистон бо ҳукуматҳои худ ва сохторҳои давлатии дахлдор  ҳамкорӣ намуда, дар ҳалли масъалаи мазкур бетараф набошанд. Ин иқдоми Ваколатдор оид ба ҳуқуқи инсон аз ҷониби ниҳодҳои дигари миллии ҳифзи ҳуқуқи инсони минтақа ва ҷаҳон ҳамовозӣ пайдо намуд.

Дар доираи таҷлили Ҳафтаи ҳуқуқи инсон ҷиҳати натиҷагирӣ аз мониторинги муассисаҳои кӯдакона ва вохӯриҳои Ваколатдор оид ба ҳуқуқи кӯдак дар маҳалҳо ва қабули шаҳрвандон 7 декабр мизи мудаввар бо иштироки кормандони Дастгоҳи Ваколатдор оид ба ҳуқуқи инсон дар Ҷумҳурии Тоҷикистон, намояндагони Хазинаи кӯдакони СММ дар Тоҷикистон, вазорату идораҳои дахлдор, раисон ва котибони комиссияҳои маҳаллии ҳуқуқи кӯдак ва сохторҳои ҷомеаи шаҳрвандӣ баргузор гардид.  

Зимни сухани ифтитоҳӣ муовини Ваколатдор оид ба ҳуқуқи инсон - Ваколатдор оид ба ҳуқуқи кӯдак дар Ҷумҳурии Тоҷикистон оид ба дастовардҳои Ҷумҳурии Тоҷикистон дар 30 соли Истиқлолияти давлатӣ ҷиҳати ҳифз ва пешбурди ҳуқуқу озодиҳои кӯдак, амалисозии як қатор консепсияву стратегияҳо ва барномаҳои давлатӣ маълумот пешниҳод намуд.

Аз ҷумла, қайд карда шуд, ки ҷиҳати ҳифз ва пешбурди ҳуқуқи кӯдак мақомоти Ваколатдор оид ба ҳуқуқи инсон дар Ҷумҳурии Тоҷикистон ҳамкориҳои судмандро бо мақомоти давлатӣ, ҷомеаи шаҳрвандӣ ва созмонҳои байналмилалӣ роҳандозӣ намуда, дар ин раванд як қатор корҳоро ба анҷом расонид. Сипас мониторинги фаъолияти муассисаҳои кӯдакона дар шаҳру ноҳияҳои алоҳидаи ҷумҳурӣ мавриди баррасӣ ва муҳокимаи иштирокчиён қарор гирифта, аз натиҷаи муҳокимаҳо ва таклифу пешниҳодҳои иштирокчиён ба вазорату идораҳои дахлдор тавсияҳои асоснок пешниҳод карда шуданд.

Ҳамчунин мақомоти Ваколатдор оид ба ҳуқуқи инсон дар Ҷумҳурии Тоҷикистон дар якҷоягӣ бо Ташкилоти ҷамъиятии “Дафтари озодиҳои шаҳрвандӣ” дар мавзӯи «Ҳуқуқи хизматчиёни ҳарбӣ дар ҳошияи мониторинги қисмҳои ҳарбӣ» бо иштироки намояндагон аз мақомоти прокуратура, суд, вазоратҳои мудофиа, адлия ва дохилӣ, Гвардияи миллӣ, Кумитаи ҳолатҳои фавқуллода ва мудофиаи гражданӣ ва ҷомеаи шаҳрвандӣ санаи 8 декабр мизи мудаввар гузаронида шуд.

Маърӯзачиён оид ба масъалаҳои ҳуқуқҳои хизматчиёни ҳарбӣ, натиҷаи мониторинги қисмҳои ҳарбӣ, ҳуқуқ ба дахлнопазирии шахсии хизматчиёни ҳарбӣ, фаъолияти Вазорати мудофиаи Ҷумҳурии Тоҷикистон дар самти таъмини ҳуқуқи хизматчиёни ҳарбӣ ва назорати дақиқи иҷрои қонунҳо дар фаъолияти Сарпрокуратураи ҳарбии Ҷумҳурии Тоҷикистон баромад намуданд.

Дар рафти мизи мудаввар бештар ба масъалаҳои ҳуқуқҳои сарбозон дар давраи хизмат ва аз байн бурдани муносибатҳои ѓайриоиномавӣ мубоҳисаҳо сурат гирифта, ҷиҳати боз ҳам беҳтар намудани вазъи риояи ҳуқуқи хизматчиёни ҳарбӣ тавсияҳо пешниҳод карда шуданд.

Вобаста ба ин сохторҳои маҳалии мақомоти Ваколатдор оид ба ҳуқуқи инсон дар ВМКБ ва вилоятҳои Суѓду Хатлон низ дар ҳамкорӣ бо мақомоти маҳалии ҳокимияти давлатӣ, муассиаҳои илмӣ-таълимӣ ва ҷомеаи шаҳрвандӣ бахшида ба Рӯзи ҳуқуқи инсон чорабиниҳо гузарониданд. Аз ҷумла, аз тарафи намояндагии Ваколатдор оид ба ҳуқуқи инсон дар Вилояти Мухтори Кӯҳистони Бадахшон санаи 8 декабр дар ноҳияи Шуѓнон ва санаи 10 декабр дар шаҳри Хоруѓ бо иштироки намояндагони мақомоти иҷроияи маҳаллии ҳокимияти давлатӣ, сохторҳои ҳифзи ҳуқуқ ва ҷомеаи шаҳрвандӣ мизи мудаввар гузаронида шуд. Дар доираи чорабинии мазкур дар мавзӯъҳои фаъолияти Намояндагии Ваколатдор оид ба ҳуқуқи инсон дар Вилояти Мухтори Кӯҳистони Бадахшон, расонидани ёрии ҳуқуқӣ, ҳамкориҳои намояндагӣ бо ташкилотҳои ѓайридавлатӣ ва ҷамъиятӣ суханронӣ карда шуд.

Намояндагии Ваколатдор оид ба ҳуқуқи инсон дар вилояти Суѓд низ дар ин робита санаи 8 декабр дар факултаи «Хуқуқшиноси»-и Донишгоҳи давлатии ҳуқуқ, бизнес ва сиёсати Тоҷикистон ва санаи 10 декабр дар факултаи «Таърих ва ҳуқуқ»-и Донишгоҳи давлатии Хуҷанд дар мавзӯи «Нақши Ваколатдор оид ба ҳуқуқи инсон дар ҳифзи ҳуқуқ ва озодиҳои инсон ва шаҳрванд» бо иштироки ҳайати устодону донишҷӯён мизи мудаввар баргузор намуд. Иштирокчиёни мизҳои мудаввар оид ба нақши Эъломияи умумии ҳуқуқи инсон дар шаклгирии фаҳмиши нави ҳуқуқу озодиҳои инсон, дастовардҳои Ҷумҳурии Тоҷикистон дар самти ҳуқуқи инсон ва таълими ҳуқуқи инсон дар муассисаҳои олӣ маърӯзаҳо намуданд. Аз ҷумла, қайд карда шуд, ки ҷиҳати ҳифз ва пешбурди ҳуқуқҳои инсон ва шаҳрванд мақомоти Ваколатдор оид ба ҳуқуқи инсон дар Ҷумҳурии Тоҷикистон ҳамкориҳои судмандро бо мақомоти давлатӣ, ҷомеаи шаҳрвандӣ ва созмонҳои байналмилалӣ роҳандозӣ намуда, ҷиҳати ҳифзи ҳуқуқу озодиҳои инсон ва шаҳрванд мусоидат менамояд.

Бо мақсади ҷамъбаст намудани Ҳафтаи ҳуқуқи инсон санаи 10-уми декабр зимни таҷлили Рӯзи ҳуқуқи инсон дар доираи як чорабинии сатҳи баланд мизи мудаввар баргузор гардид. Меҳмонон ва иштирокчиён дастовардҳои Ҷумҳурии Тоҷикистонро дар соҳаи ҳуқуқи инсон ва нақши Асосгузори сулҳу ваҳдати миллӣ – Пешвои миллат, Президенти Ҷумҳурии Тоҷикистон муҳтарам Эмомалӣ Раҳмонро ташвиқу тарѓиб намуданд.

Дар чорабинӣ дар баробари кормандони мақомот Вазири маориф ва илми Ҷумҳурии Тоҷикистон М. Имомзода, Ҳамоҳангсози доимии СММ дар Тоҷикистон хонум С.Синаноѓлу, муовини якуми Вазири адлияи Ҷумҳурии Тоҷикистон Н.Ализода, роҳбари Намояндагии Иттиҳоди Аврупо дар Тоҷикистон М.Йосефсон, Сафири фавқуллода ва мухтори Фаронса дар Тоҷикистон М.Таран, Роҳбари Дафтари барномаҳои САҲА дар Душанбе В.Кивер, роҳбари Намояндагии Раёсати кор бо гурезаҳои СММ дар Тоҷикистон М.Зевда ва дигар шахсони расмӣ иштирок ва суханронӣ намуданд.

Қайд гардид, ки Ҷумҳурии Тоҷикистон ҳамчун ҷузъи ҷудонопазири ҷомеаи ҷаҳонӣ аз рӯзҳои аввали соҳибистиқлол гаштани худ, ҳуқуқи инсонро ҳамчун арзиши муҳими ҷомеаи демократӣ қабул карда, аксарияти санадҳои асосии байналмилалии соҳаи ҳуқуқи инсонро ба тасвиб расонида, ҳамроҳшавӣ ба дигар санадҳои байналмилалии соҳа мавриди омӯзиш қарор дорад.

Кормандони мақомот ҳамчунин дар чорабиниҳои бахшида ба Рӯзи ҳуқуқи инсон, ки аз ҷониби Прокуратураи генералӣ,  Суди конститутсионӣ, Кумитаи кор бо занон ва оилаи назди Ҳукумати Ҷумҳурии Тоҷикистон, Академияи Вазорати корҳои дохилӣ, Донишгоҳи миллии Тоҷикистон ва Академияи идоракунии давлатии назди Президенти Ҷумҳурии Тоҷикистон гузаронида шуданд, иштирок ва суханронӣ намуданд.

Ташвиқу тарѓиби дастовардҳои ҷумҳурӣ дар соҳаи ҳуқуқи инсон ва муаррифии фаъолияти мақомот зимни ташкил ва баргузор намудани чорабиниҳои ҷашнӣ оид ба рӯзҳои ид, аз ҷумла: Рӯзи Қувваҳои Мусаллаҳи Ҷумҳурии Тоҷикистон, Рӯзи модар, Рӯзи байналмилалии Наврӯз, Рӯзи ҷавонон, Рӯзи Ваҳдати миллӣ, Рӯзи Истиқлолияти давлатӣ, Рӯзи забони давлатӣ, Рӯзи қабули Конститутсия, Рӯзи Президенти Ҷумҳурии Тоҷикистон, Рӯзи Парчами давлатии Ҷумҳурии Тоҷикистон, инчунин ҷашнҳои байналмилалӣ бахшида ба рӯзҳои ҳуқуқи кӯдак, муҳоҷирон, маъюбон, гурезаҳо  ва ѓайра роҳандозӣ  шуданд.

Фаъолияти мақомот дар соли 2021 дар самти таҳия ва нашри маводи иттилоотӣ хеле назаррас буданд. Аз ҷумла, дар ин сол маърӯзаҳои Ваколатдор оид ба ҳуқуқи инсон ва Ваколатдор оид ба ҳуқуқи кӯдак барои соли 2020 таҳия ва ба мақомоти дар қонун пешбинишуда ирсол карда шуданд. Ҳамчунин шакли электронии онҳо ба почтаҳои электронии макомоти дахлдори давлатӣ ирсол карда шуд. Маърӯзаҳо бо забони русӣ ва англисӣ низ тарҷума шуда, бо теъдоди 600 нусха нашр ва ба мақомоту идораҳои дахлдор ва муассисаҳои илмиву китобхонаҳои ҷумҳуриявӣ дастрас карда шуд. 

Дар арафаи таҷлили 30-солагии Истиқлолияти давлатии Ҷумҳурии Тоҷикистон кормандони мақомоти Ваколатдор оид ба  ҳуқуқи инсон ҳамчун армуѓони ҷашнӣ китоби “30-соли рушди ҳуқуқи инсон”-ро таҳия ва нашр намуданд. Дар китоби мазкур дастовардҳои Ҷумҳурии Тоҷикистон дар самти эҳтиром, эътироф, ҳифз ва пешбурди ҳуқуқҳои шаҳрвандӣ ва сиёсӣ, ҳуқуқҳои иқтисодӣ, иҷтимоӣ ва фарҳангӣ, ҳуқуқҳои кӯдак ва ташаккул ва рушди мақомоти Ваколатдор оид ба ҳуқуқи инсон дар Ҷумҳурии Тоҷикистон дар даврони Истиқлолияти давлатӣ ҷамъоварӣ ва таҳлил гардида, китоб барои ҳамаи онҳое, ки ба ҳуқуқи инсон таваҷҷуҳ доранд, тавсия шудааст. 

Илова бар ин, бахшида ба муносибати 30-солагии Истиқлолияти давлатии Ҷумҳурии Тоҷикистон дар доираи амалисозии Барномаи таълим дар соҳаи ҳуқуқи инсон барои солҳои 2013–2020 аз ҷониби гурӯҳи кории иборат аз намояндагони Дастгоҳи иҷроияи Президенти Ҷумҳурии Тоҷикистон, Ваколатдор оид ба ҳуқуқи инсон, Донишгоҳи миллии Тоҷикистон ва ҷомеаи шаҳрвандӣ Луѓати истилоҳоти ҳуқуқи инсон (бо забонҳои тоҷикӣ, русӣ ва англисӣ) аз чоп баромад. Дар он зиёда аз 1200 истилоҳот ва мафҳумҳои соҳаи ҳуқуқи инсон бо забонҳои тоҷикӣ, русӣ ва англисӣ гирдоварӣ ва ҷой дода шуда, барои ҳамаи онҳое, ки ба ҳуқуқи инсон таваҷҷуҳ доранд тавсия гардидааст.

Таҳияи Луѓати истилоҳоти соҳаи ҳуқуқи инсон яке аз кӯшишҳои нахустин ба шумор рафта, мақсад аз таҳияи он бо се забон ноил шудан ба фаҳмиши дақиқ, омӯзиши вожаҳо ва истилоҳоти соҳаи ҳуқуқи инсон ва истифодаи мафҳумҳои ягона мебошад. Аз Луѓат ҳуқуқшиносон, тарҷумонҳо, мутахассисоне, ки бо истилоҳоти ҳуқуқӣ кор мекунанд, донишҷӯёне, ки дар хориҷи кишвар таҳсил мекунанд, дар маҷмӯъ доираи васеи хонандагон метавонанд истифода баранд.

Дар соли 2021 кормандони мақомоти Ваколатдор оид ба ҳуқуқи инсон дар Ҷумҳурии Тоҷикистон номгӯи зерини маводҳои иттилоотӣ таҳия, тарҷума ва нашр карда шуданд. Маводҳои мазкур ба мақомоти давлатӣ, муассисаҳои илмӣ, таълимӣ ва китобхонаҳои ҷумҳуриявӣ дастрас карда шуданд.

	р/т
	Номи мавод
	Теъдод

	1. 
	“Ахбори Ваколатдор” нашри 36
	200 нусха

	2. 
	“Ахбори Ваколатдор” нашри 37 (нашри махсус)
	200 нусха

	3. 
	“Ахбори Ваколатдор” нашри 38
	200 нусха

	4. 
	“Ахбори Ваколатдор” нашри 39
	200 нусха

	5. 
	“Ахбори Ваколатдор” нашри 40
	200 нусха

	6. 
	Маърӯзаи Ваколатдор оид ба ҳуқуқи инсон барои соли 2020
	300 нусха

	7. 
	Маърӯзаи Ваколатдор оид ба ҳуқуқи кӯдак барои соли 2020
	300 нусха

	8. 
	Рушди ҳуқуқи инсон дар 30 соли Истиқлолияти давлатӣ
	200 нусха

	9. 
	Луѓати истилоҳоти соҳаи ҳуқуқи инсон
	300 нусха


Бо мақсади боз ҳам беҳтар намудани таълим дар соҳаи ҳуқуқи инсон, иттилоотонӣ ва мусоидат дар баланд бардоштани маърифати шаҳрвандон оид ба ҳуқуқу озодиҳои инсон тавсияҳои зерин пешниҳод карда мешаванд:

· мусоидат ҷиҳати татбиқи Барномаи таълим дар соҳаи ҳуқуқ инсон барои солҳои 2022-2026;

· такмил додани барномаҳои соҳавӣ-мақсадноки амалкунандаи таълим дар соҳаи ҳуқуқи инсон;

· ба инобат гирифтани Луѓати истилоҳоти соҳаи ҳуқуқи инсон зимни коргузорӣ;

· бештар намудани пахши барномаҳои телевизонӣ ва радиоӣ бо мақсади ташвиқу тарѓиби эътироф, эҳтиром, ҳифз ва пешбурди ҳуқуқи инсон.

2.3. Мусоидат ба такмили қонунгузорӣ, ҳамроҳшавӣ ба санадҳои байналмилалии соҳаи ҳуқуқи инсон ва санҷиши риояи ҳуқуқу озодиҳои инсон
Мақомоти Ваколатдор оид ба ҳуқуқи инсон дар Ҷумҳурии Тоҷикистон зимни фаъолияти гуногунҷанбаи худ тавассути такмил додани қонунгузории амалкунандаи Ҷумҳурии Тоҷикистон ва таҳияи қонунҳои нав оид ба ҳуқуқу озодиҳои инсон ва шаҳрванд, ҳамроҳшавӣ ба санадҳои байналмилалии соҳаи ҳуқуқи инсон, санҷишу мониторинги вазъи риояи ҳуқуқи инсон дар муассисаҳои пӯшида ва қисман пӯшида, пешниҳоди хулосаҳо ба лоиҳаи санадҳои мухталифи меъёрии ҳуқуқӣ ва пахши изҳороту вокунишҳо барои эҳтиром, эътироф, ҳифз, барқарор ва пешбурди ҳуқуқи инсон мусоидат менамояд. 

Дар соли 2021 ҷиҳати такмил додани қонунгузории Ҷумҳурии Тоҷикистон ва дигар санадҳои меъёрии ҳуқуқӣ дар соҳаи ҳуқуқи инсон лоиҳаи 35 (с.2020 - 42 адад) санадҳои меъёрии ҳуқуқӣ ва дигар ҳуҷҷатҳо мавриди омӯзиш ва баррасӣ қарор дода шуда, вобаста ба паҳлуҳои гуногуни ҳуқуқи инсон хулосаҳо пешниҳод гардиданд.

Аз ҷумла, ба лоиҳаҳои қонунҳои Ҷумҳурии Тоҷикистон “Дар бораи хизмати давлатӣ”, “Дар бораи муқовимат ба коррупсия”, “Дар бораи баробарӣ ва барҳам додани ҳама гуна шаклҳои табъиз”, “Дар бораи суѓуртаи давлатии иҷтимоӣ”, “Дар бораи нафақаҳои суѓуртавӣ ва давлатӣ”, “Дар бораи суѓуртаи ҳатмии нафақавии касбӣ”, “Дар бораи масъулияти падару модар дар бораи таълиму тарбияи фарзанд”, “Дар бораи ҳифзи ҳуқуқҳои кӯдак”, “Дар бораи алоқаи барқӣ”, “Оид ба ворид намудани таѓйиру иловаҳо ба Кодекси оилаи Ҷумҳурии Тоҷикистон”; “Оид ба ворид намудани таѓйиру иловаҳо ба Кодекси ҳуқуқвайронкунии маъмурии Ҷумҳурии Тоҷикистон”, лоиҳаҳои Барномаи миёнамуҳлати рушди Ҷумҳурии Тоҷикистон барои солҳои 2021-2025, “Стратегияи миллии Ҷумҳурии Тоҷикистон оид ба муқовимат ба экстремизм ва терроризм барои солҳои 2021-2025”, “Стратегияи миллии Ҷумҳурии Тоҷикистон дар соҳаи ҳифзи ҳуқуқи инсон барои давраи то соли 2030”, “Нақшаи кори Шӯрои миллии муқовимат бо коррупсияи Ҷумҳурии Тоҷикистон барои соли 2021”, қарори Пленуми Суди Олӣ хулосаҳо пешниҳод карда шуданд. 

Лозим ба ёдоварист, ки соли 2021 Гурӯҳи кории байниидоравӣ оид ба таҳияи қонуни том оид ба пешгирии табъиз ва ворид намудани таѓйиру иловаҳо ба қонунҳои амалкунанда, ки Ваколатдор оид ба ҳуқуқи инсон дар Ҷумҳурии Тоҷикистон низ дар он шомил аст, фаъолияташро дар самти таҳияи лоиҳаи қонуни мукаммал “Дар бораи баробарӣ ва барҳам додани ҳама гуна шаклҳои табъиз” идома дода, лоиҳаи қонунро ба Ҳукумати Ҷумҳурии Тоҷикистон пешниҳод намуд. Яке аз махсусиятҳои лоиҳаи қонуни мазкур дар он аст, ки дар сурати қабул гардидани он дар мақомоти Ваколатдор оид ба ҳуқуқи инсон воҳиди сохтории иловагӣ таъсис дода шуда, минбаъд пешбурди масъалаи зикргардида ба зиммаи мақомоти Ваколатдор оид ба ҳуқуқи инсон вогузор мегардад.

Бояд қайд намуд, ки қариб ҳамаи санадҳои меъёрии ҳуқуқие, ки қабул мешаванд ба ин ё он паҳлуи ҳуқуқи инсон дахл доранд ва яке аз вазифаҳои асосии мақомоти Ваколатдор оид ба ҳуқуқи инсон тибқи Қонуни Ҷумҳурии Тоҷикистон “Дар бораи Ваколатдор оид ба ҳуқуқи инсон дар Ҷумҳурии Тоҷикистон” ин фаъолият дар самти такмили қонунгузорӣ оид ба ҳуқуқу озодиҳои инсон ба ҳисоб меравад.

Ваколатдор оид ба ҳуқуқи инсон бо дарназардошти муҳимияти иштирокаш дар раванди такмили қонунгузорӣ дар соҳаи ҳуқуқи инсон ва яке аз вазифаҳои асосиаш маҳсуб ёфтани такмили қонунгузории Ҷумҳурии Тоҷикистон оид ба ҳуқуқу озодиҳои инсон, мувофиқи мақсад мешуморад, ки лоиҳаи санадҳои меъёрии ҳуқуқӣ, ки бевосита ба ҳуқуқҳои инсон равона гардидаанд, барои пешниҳоди  хулоса ҳатман ба мақомоти Ваколатдор оид ба ҳуқуқи инсон ирсол карда шаванд. Зеро таҷриба нишон медиҳад, ки дар бештари ҳолатҳо лоиҳаи санадҳои меъёрии ҳуқуқии соҳаи ҳуқуқи инсон бидуни гирифтани хулосаи мақомоти Ваколатдор оид ба ҳуқуқи инсон сурат мегирад. Итминон дорем, ки чунин ҳамкориҳо дар самти мукаммалгардонии қонунгузорӣ ва санадҳои дигари меъёрии ҳуқуқӣ ба мо имкон медиҳанд, ки сатҳу сифати ҳифзи ҳуқуқу озодиҳои инсон ва шаҳрвандро дар Ҷумҳурии Тоҷикистон боз ҳам беҳтар намоем.

Лозим ба ёдоварист, ки ҳануз соли 2016 ба банди ё) қисми 1 моддаи 11 Қонуни Ҷумҳурии Тоҷикистон “Дар бораи мақомоти Ваколатдор оид ба ҳуқуқи инсон дар Ҷумҳурии Тоҷикистон” вобаста ба мусоидат кардани Ваколатдор оид ба ҳуқуқи инсон ба тасдиқ кардан ё ҳамроҳ шудани Ҷумҳурии Тоҷикистон ба санадҳои ҳуқуқии байналмилалӣ оид ба ҳуқуқи инсон муқаррарот илова карда шудааст.

Фаъолият ва нақши мақомоти Ваколатдор оид ба ҳуқуқи инсон дар доираи гурӯҳҳои кории байниидоравӣ, ки бо мақсади такмил додани механизми ҳифзи ҳуқуқу озодиҳои инсон ва шаҳрванд таъсис дода шудаанд муҳим арзёбӣ мегардад. Соли 2021 роҳбарият ва кормандони мақомоти Ваколатдор оид ба ҳуқуқи инсон дар 36 ҷаласаҳои (с.2020 - 41) гурӯҳҳои корӣ оид ба таҳияи лоиҳаҳои қонунҳо ва дигар санадҳо вобаста ба ҳуқуқу озодиҳои алоҳидаи инсон ва шаҳрванд иштирок намуданд. Дар ин робита нақши кормандони мақомот дар фаъолияти гурӯҳҳои кории байниидоравӣ оид ба мутобиқсозии фаъолияти мақомоти Ваколатдор оид ба ҳуқуқи инсон ба Принсипҳои Париж, мониторинги муассисаҳои пӯшида ва қисман пӯшида, Комиссияи назди Ҳукумати Ҷумҳурии Тоҷикистон оид ба иҷрои уҳдадориҳои байналмилалӣ дар соҳаи ҳуқуқи инсон, Кумитаи роҳбарикунандаи лоиҳаи шарикии СММ барои пешбурди ҳуқуқҳои шахсони дорои маъюбӣ, Гурӯҳи кории 9-ум Шӯрои миллии рушд, Шӯрои ҷамъиятии Ҷумҳурии Тоҷикистон ва ѓайраҳо самаранок буданд.

Соли 2021 оид ба фаъолияти мақомоти Ваколатдор оид ба ҳуқуқи инсон дар самти амалисозии консепсия, стратегия, барнома, нақшаҳои давлатӣ, инчунин нақшаҳои миллии амал оид ба иҷрои уҳдадориҳои байналмилалӣ ва паҳлуҳои гуногуни ҳуқуқҳои инсон 153 (с.2020 – 148) маълумотнома ва ахбору гузоришҳо ба мақомоту идораҳои зерин пешниҳод карда шудаанд:

· Дастгоҳи иҷроияи Президенти Ҷумҳурии Тоҷикистон - 89;
· Комиссияи марказии интихобот ва райъпурсӣ - 1;

· Прокуратураи генералӣ - 4;

· Вазорати адлия - 9;

· Вазорати корҳои хориҷӣ - 17;

· Вазорати корҳои дохилӣ - 3;

· Вазорати меҳнат, муҳоҷират ва шуѓли аҳолӣ - 2;

· Вазорати маориф ва илм - 2;

· Кумитаи давлатии амнияти миллӣ - 1;

· Агентии хизмати давлатии назди Президенти Ҷумҳурии Тоҷикистон - 18;

· Кумитаи кор бо занон ва оилаи назди Ҳукумати Ҷумҳурии Тоҷикистон - 2;

· Кумитаи дин, танзими анъана ва ҷашну маросими назди Ҳукумати Ҷумҳурии Тоҷикистон - 2;

· Академияи миллии илмҳо – 1.

Фаъолияти амалии мақомот, махсусан санҷишу мониторинг ва боздиду ташрифҳо низ яке аз механизмҳои муҳими арзёбии вазъи эҳтиром, эътироф, ҳифз, барқарор ва пешбурди ҳуқуқи инсон ба ҳисоб мераванд. Дар ин робита роҳбарият ва кормандони масъули мақомот тибқи талаботи қонун, Барномаи амали мақомот барои соли 2021, нақшаи кори Гурӯҳи мониторингӣ, муроҷиатҳои шахсони воқеию ҳуқуқӣ ва бо супориши Ваколатдор оид ба ҳуқуқи инсон бо мақсади муайян намудани вазъи риояи ҳуқуқу озодиҳои инсон соли 2021 дар муассисаҳои иҷрои ҷазои ҷиноятӣ, тавқифгоҳҳои тафтишотӣ, тавқифгоҳҳои нигоҳдошти муваққатӣ, қисмҳои ҳарбӣ, муассисаҳои будубоши маъюбон ва пиронсолон, мактаб-интернатҳо, муассисаҳои томактабӣ ва таҳсилоти миёнаи умумӣ 27 санҷиш, 33 мониторинг ва 10 боздиду ташриф гузаронида шуданд. Аз натиҷаи санҷишу мониторингҳо ҷиҳати бартараф намудани камбудиҳои ҷойдошта ба роҳбарони мақомоту идораҳои дахлдор гузоришу тавсияҳо пешниҳод карда шуданд.

Натиҷаи санҷишу мониторингҳо дар қисматҳои дигари маърӯза, ки ба вазъи риояи ҳуқуқҳои шаҳрвандӣ ва сиёсӣ ва ҳуқуқҳои иқтисодӣ, иҷтимоӣ ва фарҳангӣ бахшида шудааст, муфассал оварда мешавад.

Бо мақсади боз ҳам беҳтар намудани раванди такмили қонунгузорӣ, ҳамроҳшавӣ ба санадҳои байналмилалии соҳаи ҳуқуқи инсон ва санҷиши риояи ҳуқуқу озодиҳои инсон тавсияҳои зерин пешниҳод карда мешаванд:

· ҳангоми таҳияи санадҳои меъёрии ҳуқуқӣ додани бартарӣ ба ҳуқуқу озодиҳои инсон ва шаҳрванд;

· ба мақомоти Ваколатдор оид ба ҳуқуқи инсон барои пешниҳоди хулоса ирсол кардани лоиҳаи санадҳои меъёрии ҳуқуқие, ки ба ҳуқуқу озодиҳои инсон ва шаҳрванд дахл доранд;

· ба инобат гирифтани мавқеи мақомоти Ваколатдор оид ба ҳуқуқи инсон зимни ҳамроҳшавӣ ба санадҳои байналмилалии соҳаи ҳуқуқи инсон;

· ҷалби кормандони мақомоти Ваколатдор оид ба ҳуқуқи инсон ба фаъолияти гурӯҳҳои корӣ оид ба таҳияи лоиҳаи санадҳои меъёрии ҳуқуқии соҳаи ҳуқуқи инсон;

· мусоидати ҳамаҷониба ба кормандони мақомоти Ваколатдор оид ба ҳуқуқи инсон зимни санҷишу мониторингҳо ва монеа эҷод накардан зимни иштирок дар мурофиаҳои судӣ.

2.4. Қабул ва баррасии муроҷиатҳои шахсони 
воқеӣ ва ҳуқуқӣ
Мусоидат ба барқарорсозии ҳуқуқҳои вайроншудаи шахсони воқеӣ ва ҳуқуқӣ тавассути қабул ва баррасии муроҷиатҳои шаҳрвандон яке аз самтҳои муҳими фаъолияти мақомоти Ваколатдор оид ба ҳуқуқи инсон ба ҳисоб меравад.

Дар мақомот муроҷиатҳо тибқи талаботи Конститутсияи Ҷумҳурии Тоҷикистон, қонунҳои Ҷумҳурии Тоҷикистон «Дар бораи Ваколатдор оид ба ҳуқуқи инсон дар Ҷумҳурии Тоҷикистон», «Дар бораи муроҷиатҳои шахсони воқеӣ ва ҳуқуқӣ», санадҳои байналмилалӣ оид ба ҳуқуқи инсон, ки Ҷумҳурии Тоҷикистон онҳоро эътироф намудааст ва Дастурамали тартиби баррасии муроҷиатҳои шахсони воқеӣ ва ҳуқуқӣ дар мақомоти Ваколатдор оид ба ҳуқуқи инсон баррасӣ карда мешаванд.

Бо мақсади тақвияти фаъолият дар ин самт ва қабулу баррасии саривақтии муроҷиатҳо дар мақомот Ҷадвали қабули шаҳрвандон тасдиқ карда шуда, тибқи он роҳбарият ва кормандони масъули воҳидҳои сохторӣ шаҳрвандонро қабул менамоянд. Ҳамчунин дар рӯзҳои чоршанбе ва шанбе Ваколатдор оид ба ҳуқуқи инсон шахсан муроҷиаткунандагонро қабул менамояд. 

Натиҷаҳои баҳисобгирии омории муроҷиатҳо дар соли 2021 нишон медиҳад, ки дар мақомот дар маҷмӯъ 1951 адад (с.2020 - 1946 адад) муроҷиатҳои шахсони воқеӣ ва ҳуқуқӣ ба қайд гирифта шудаанд. Аз ин шумора 369 муроҷиати хаттӣ (с.2020 - 436), 1569 муроҷиатҳои шифоҳӣ (с.2020 - 1510), 6 муроҷиати электронӣ ва 7 муроҷиати телефонӣ мебошанд. 

Аз 1951 муроҷиатҳо 639 адад (с.2020 - 651 адад) дар Дастгоҳи марказии мақомот ба қайд гирифта шудаанд, ки аз онҳо 231 муроҷиати хаттӣ (с.2020 - 244), 395 муроҷиати шифоҳӣ (с.2020 - 407), 6 муроҷиати электронӣ ва 7 муроҷиати телефонӣ мебошанд. 

Дар сохторҳои маҳаллӣ - намояндагиҳо ва қабулгоҳҳои ҷамъиятии Ваколатдор оид ба ҳуқуқи инсон бошад, дар маҷмӯъ 1312 муроҷиат (с.2020 - 1295), аз ҷумла 138 муроҷиати хаттӣ (с.2020 - 192) ва 1174 (с.2020 – 1103) муроҷиати шифоҳӣ ба қайд гирифта шудаанд.

Дар соли 2021 аз 639 (с.2020 - 651) муроҷиат 33 адад (19 хаттӣ ва 14 шифоҳӣ) ё 5,1% (с.2020 - 47 адад ё 7,2% - 32 хаттӣ ва 15 шифоҳӣ) муроҷиатҳои шахсони воқеӣ ва ҳуқуқӣ мусбӣ ҳал гардиданд.

Муроҷиатҳои ба Дастгоҳи марказии мақомот воридшуда аз ҷониби сокинони шаҳри Душанбе 72 адад (с.2020 - 110 адад), аз сокинони вилояти Суѓд 60 адад (с.2020 - 33 адад), аз сокинони вилояти Хатлон 33 адад (с.2020 - 25 адад),  аз сокинони ВМКБ 2 адад, аз сокинони шаҳру ноҳияҳои тобеи ҷумҳурӣ 27 адад (с.2020 - 41 адад) ва аз дигар давлатҳо 37 ададро (с.2020 - 29 адад) ташкил медиҳанд.

Муроҷиатҳои дар мақомот бақайдгирифташуда паҳлуҳои гуногуни ҳуқуқи инсонро дар бар гирифта, дар таҷриба ҳолатҳои зиёди воридшавии муроҷиатҳое, ки баррасиашон дар салоҳияти мақомоти Ваколатдор оид ба ҳуқуқи инсон намебошад, ба назар мерасанд. Новобаста аз ин аз рӯи мазмун ва моҳият муроҷиатҳо тибқи таснифоти тасдиқгардидаи ҳуқуқу озодиҳои инсон тақсимбандӣ мегарданд. Аз ҷумла, муроҷиатҳои хаттӣ тибқи таснифот ба ҳуқуқу озодиҳои зерини инсон ва шаҳрванд таалуқ доранд:

а) ҳуқуқҳои шаҳрвандӣ ва сиёсӣ (100 адад):

· ҳуқуқи инсон ва мақомоти ҳифзи ҳуқуқ - 16 адад ё 6,9% (с.2020 - 7);

· ҳуқуқ ба муҳокимаи одилонаи суди - 19 адад ё 8,2% (с.2020 -34);

· ҳуқуқи шахсони аз озодӣ маҳрумшуда - 29 адад ё 12,5% (с.2020 - 25);

· ҳуқуқ ба озодӣ аз шиканҷа, дигар намудҳои муносибат ва ҷазоҳои бераҳмона, ѓайриинсонӣ ва таҳқиркунандаи шаъну шараф - 15 адад ё 6,4% (с.2020 - 17);
· ҳуқуқ ба дахлнопазирии шахсӣ, озод будан аз тамоми шаклҳои зӯроварӣ - 4 адад ё 1,7%;

· ҳуқуқи инсон ҳангоми даъват ба хизмати ҳарбӣ – 4 адад ё 1,7% (с.2020 - 5);

· ҳуқуқи шахсони бешаҳрванд - 1 адад ё 0,4%;

· ҳуқуқи шахсони паноҳҷӯянда ва гуреза - 3 адад ё 1,2% (с.2020 - 2 адад);

· ҳуқуқ ба муроҷиат - 8 адад ё 3,4% (с.2020 - 4 адад);

· ҳуқуқи дастрасӣ ба иттилоот - 1 адад ё 0,4% (с.2020 - 3 адад).

б) ҳуқуқҳои иқтисодӣ, иҷтимоӣ ва фарҳангӣ (103 адад):

· ҳуқуқ ба манзил - 19 адад 8,2% (с.2020 - 32 адад);

· ҳуқуқ ба меҳнат - 6 адад ё 2,5% (с.2020 - 3 адад);

· ҳуқуқ ба таъминоти иҷтимоӣ - 43 адад ё 18,6% (с.2020 - 16 адад);

· ҳуқуқ ба пешгирии зуроварӣ дар оила - 6 ё 2,5% (с.2020 - 4 адад);

· ҳуқуқ ба саломатӣ - 6 адад ё 2,5% (с.2020 - 2 адад);

· ҳуқуқ ба моликият - 12 адад ё 5% (с.2020 - 10 адад);

· ҳуқуқ ба муошират - 7 адад ё 3% (с.2020 - 7 адад);

· ҳуқуқ ба таҳсил - 2 адад ё 0,8% (с.2020 - 7 адад);

· ҳуқуқ ба фардият - 2 адад ё 0,8% (с.2020 - 3 адад).
в) дигар ҳуқуқҳо – 28 адад ё 12% (с.2020 - 25 адад).

Аз 231 адад (с.2020 - 244 адад) муроҷиатҳои хаттии шаҳрвандон, ки дар Дастгоҳи марказӣ баррасӣ гардидаанд, нисбат ба қарор ё амал (беамалии) субъектони зерин шикоят карда шудааст:

· нисбати мақомоти Суд - 31 адад ё 13,4% (с.2020 - 46 адад);

· нисбати мақомоти прокуратура - 14 адад ё 6% (с.2020 - 3 адад); 

· нисбати Вазорати корҳои дохилӣ - 9 адад ё 3,8% (с.2020 - 20 адад);

· нисбати Сарраёсати иҷрои ҷазои ҷиноятии Вазорати адлия - 11 адад ё 4,7% (с.2020 - 4);

· нисбати Вазорати мудофиа - 5 адад ё 2% (с.2020 - 2);

· нисбати Кумитаи давлатии амнияти миллӣ - 3 адад ё 1,2% (с.2020 - 3);

· нисбати Хадамоти иҷро - 5 адад ё 2% (с.2020 - 2 адад);

· нисбати Хадамоти гумрук - 1 адад ё 0,4%;

· нисбати мақомоти иҷрои маҳалии ҳокимияти давлатӣ - 1 адад ё 0,4%;

· нисбати мақомоти худидоракунии маҳаллӣ - 1 адад ё 0,4%;

· нисбати шахси ҳуқуқӣ - 13 адад 5,6% (с.2020 - 14 адад); 

· нисбати шахси воқеӣ - 5 адад ё 2%; 

· дигар масъалаҳо - 132 адад ё 57% (с.2020 - 84 адад).

Б) Муроҷиатҳои шифоҳӣ
Соли 2021 роҳбарияти мақомот ва кормандони Дастгоҳи марказӣ 395 адад (с.2020 - 407 адад) муроҷиатҳои шифоҳиро қабул ва баррасӣ намуданд, ки 61,8% муроҷиатҳоро ташкил медиҳанд. Аз ин шумора:

Тибқи таснифот муроҷиатҳои шифоҳии аз ҷониби воҳидҳои сохторӣ баррасишуда ба ҳуқуқу озодиҳои зерини инсон ва шаҳрванд тааллуқ доранд:

а) ҳуқуқҳои шаҳрвандӣ ва сиёсӣ (38 адад):

· ҳуқуқи шахсони аз озодӣ маҳрумшуда 9 адад ё 5% (с.2020 - 6 адад);

· ҳуқуқ ба муҳокимаи одилонаи судӣ 11 адад ё 6,2% (с.2020 - 22 адад); 

· ҳуқуқи инсон ҳангоми даъват ба хизмати ҳарбӣ 1 адад ё 0,5%;

· ҳуқуқи инсон ва мақомоти ҳифзи ҳуқуқ 4 адад ё 2,2% (с.2020 - 5 адад);

· ҳуқуқи  шахсони бешаҳрванд 1 адад ё 0,5% ;

· ҳуқуқи шахсони паноҳҷӯянда ва гуреза 1 адад ё 0,5%;

· ҳуқуқ ба муроҷиат 11 адад ё 6,2% (с.2020 - 17 адад).

б) ҳуқуқҳои иқтисодӣ, иҷтимоӣ ва фарҳангӣ (111):

· ҳуқуқи муҳоҷирони меҳнатӣ 1 адад ё 0,5%;

· ҳуқуқ ба сатҳи кофии зиндагӣ, дар оила тарбия гирифтан 17 адад ё 9,6% (с.2020 - 12 адад);

· ҳуқуқ ба пешгирии зуроварӣ дар оила 8 адад ё 4,5%;

· ҳуқуқ ба меҳнат 4 адад ё 2,2% (с.2020 - 6 адад);

· ҳуқуқ ба замин 6 адад ё 3,2% (с.2020 - 2 адад);

· ҳуқуқ ба манзил 32 адад ё 18% (с.2020 - 44 адад);

· ҳуқуқ ба таъминоти иҷтимоӣ 29 адад ё 16,3% (с.2020 - 19 адад);

· ҳуқуқ ба муошират 2 адад ё 1% (с.2020 - 3 адад);

· ҳуқуқ ба моликият 11 адад ё 6,2% (с.2020 - 16 адад);

· ҳуқуқ ба фардият 1 адад ё 0,5%.

· в) дигар масъалаҳо – 28 адад ё 15,8% (с.2020 - 13 адад). 

Дар муроҷиатҳои шифоҳии ба мақомот воридшуда шаҳрвандон нисбат ба қарор ё амали (беамалии) субъектони зерин шикоят кардаанд:

· нисбати мақомоти Суд - 39 адад ё 22% (с.2020 - 54 адад);

· нисбати мақомоти прокуратура - 18 адад ё 10,1% (с.2020 - 2 адад);

· нисбати Вазорати корҳои дохилӣ - 19 адад ё 10,7% (с.2020 - 7 адад);

· нисбати Сарраёсати иҷрои ҷазои ҷиноятии Вазорати адлия - 2 адад ё 1,1% (с.2020 - 2 адад);

· нисбати Вазорати мудофиа - 1 адад ё 0,5%;

· нисбати Хадамоти иҷро - 10 адад ё 5,6% (с.2020 - 1 адад);

· нисбати Агентии суѓуртаи иҷтимоӣ ва нафақа - 9 адад ё 5%;

· мақомоти иҷроияи маҳалии ҳокимияти давлатӣ - 1 адад ё 0,5%;

· нисбати шахси ҳуқуқӣ - 9 адад ё 5% (с.2020 - 22 адад);

· нисбати шахси воқеӣ - 1 адад ё 0,5% (с.2020 - 32 адад);

· дигар масъалаҳо - 68 адад ё 38,4% (с.2020 - 95 адад).

Таҳлили муроҷиатҳои шифоҳӣ нишон медиҳад, ки шаҳрвандон бештар нисбат ба мақомоти суд, прокуратура, корҳои дохилӣ, хадамоти иҷро ва суѓуртаи иҷтимоӣ ва нафақа шикоят кардаанд. 

Лозим ба ёдоварист, ки дар аксар мавридҳо шаҳрвандон оид ба бекор намудани санадҳои қабулнамудаи марҳилаҳои гуногуни судӣ муроҷиат менамоянд. Бояд қайд кард, ки санҷиши қонунӣ будани санадҳои судӣ ба  ваколати мақомоти Ваколатдор оид ба ҳуқуқи инсон дохил намешаванд. Кормандони мақомоти Ваколатдор оид ба ҳуқуқи инсон дар марҳилаҳои гуногуни мурофиаҳои судӣ танҳо бо мақсади таъмини ҳуқуқҳои мурофиавии муроҷиаткунанда иштирок менамоянд. 

В) Муроҷиатҳои электронӣ:

Муроҷиати электронӣ ин муроҷиатест, ки ба суроѓаи расмии почтаи электронии мақомоту ташкилоти дахлдор ворид гардидааст ё дар сомонаи расмии мақомоту ташкилоти дахлдор дар шабакаи Интернет ҷойгир карда шудааст. Дар мақомоти Ваколатдор оид ба ҳуқуқи инсон низ ба масъалаи қабул ва баррасии чунин муроҷиатҳо диққати махсус дода, барои қабули муроҷиатҳои электронӣ тариқи почтаи расмии мақомот - info@ombudsman.tj ва почтаҳои кории кормандон шароит фароҳам оварда шудааст. 

Дар соли 2021 дар Дастгоҳи марказӣ 6 адад (с.2020 - 2) муроҷиати электронӣ ба қайд гирифта шудааст. Муроҷиатҳои мазкур:

· аз Федератсияи Россия - 5 адад;

· аз Фонди байналмилалӣ оид ба ҳуқуқи инсон - 1 адад.

Тибқи таснифот муроҷиатҳо ба ҳуқуқу озодиҳои зерини инсон ва шаҳрванд таалуқ доранд:

· ҳуқуқи инсон ва мақомоти ҳифзи ҳуқуқ - 2 адад;

· ҳуқуқ ба муҳокимаи одилонаи судӣ - 1 адад;

· ҳуқуқ ба сатҳи кофии зиндагӣ - 3 адад.

Г) Муроҷиатҳои телефонӣ:

Тибқи талаботи Қонуни Ҷумҳурии Тоҷикистон “Дар бораи муроҷиатҳои шахсони воқеӣ ва ҳуқуқӣ” муроҷиатҳое, ки ба воситаи алоқаи телефонӣ (мобилӣ) ба мақомоту ташкилоти дахлдор арз карда мешаванд, бо тартиби муқаррарнамудаи Қонуни мазкур нисбат ба дигар шаклҳои муроҷиат баррасӣ карда мешаванд.

Зимни муроҷиат намудан тавассути алоқаи телефонӣ (мобилӣ) бояд муҳтавои муроҷиат, насаб, ном ва номи падари муроҷиаткунанда, суроѓаи маҳалли истиқомат ё ҷойгиршавии шахси ҳуқуқӣ, рақами телефон (мобилӣ), суроѓаи почтаи электронӣ  баён карда шаванд.

Шахси мансабдор ё шахси ваколатдоршуда, ки муроҷиати телефонӣ (мобилӣ)-ро қабул намудааст, дар шакли варақаи қабули муроҷиати телефонӣ (мобилӣ) ҳуҷҷати алоҳида таҳия мекунад, ки дар он муҳтавои муроҷиат, насаб, ном ва номи падари муроҷиаткунанда, суроѓаи маҳалли истиқомат ё ҷойгиршавии шахси ҳуқуқӣ, рақами телефон (мобилӣ), суроѓаи почтаи электрониро дарҷ карда, онро бо имзои худ тасдиқ менамояд. 

Дар соли 2021 дар Дастгоҳи марказӣ 7 адад  муроҷиатҳои телефонӣ ба қайд гирифта шудааст. Муроҷиатҳои мазкур аз ҷониби сокинони:

· шаҳри Душанбе - 2 адад;

· вилояти Суѓд - 2 адад;

· Шаҳру ноҳияҳои тобеи ҷумҳурӣ – 1 адад;

· муассисаи ислоҳии Ҷумҳурии Ӯзбекистон - 1 адад;

· шаҳри Москваи Федератсияи Россия - 1 адад.

Тибқи таснифот муроҷиатҳо ба ҳуқуқу озодиҳои зерини инсон ва шаҳрванд таалуқ доранд:

· ҳуқуқи шахсони аз озодӣ маҳрумшуда - 1 адад;

· ҳуқуқ ба муроҷиат - 2 адад;

· ҳуқуқ ба дахлнопазирии шахсӣ ва озод будан аз ҳама шаклҳои зӯроварӣ - 2 адад;

· ҳуқуқ ба фардият - 1 адад;

· ҳуқуқ ба интихоби озоди ҷойи зист - 1 адад.

Ҳамчунин аз ҷониби Ваколатдор оид ба ҳуқуқи инсон ва Ваколатдор оид ба ҳуқуқи кӯдак дар рӯзҳои шанбеи соли 2021 ва зимни сафарҳои хизматӣ ба шаҳру ноҳияҳо қабули шаҳрвандон ба роҳ монда шуда, муроҷиатҳои 218 нафар (с.2020 - 137 нафар) ба қайд гирифта шудааст, ки аз инҳо 127 нафарашонро занон (с.2020 - 93 нафар) ташкил медиҳанд. 

Асосгузори сулҳу ваҳдати миллӣ – Пешвои миллат муҳтарам Эмомалӣ Раҳмон зимни суханронияшон пайваста масъалаи баргузор намудани қабули сайёри муроҷиатҳои шахсони воқеӣ ва ҳуқуқиро аз ҷониби шахсони мансабдори давлатӣ таъкид менамоянд. Бо ин мақсад соли 2021 зимни сафарҳои кории Ваколатдор оид ба ҳуқуқи инсон ба шаҳрҳои Бохтар, Хуҷанд, Хоруѓ, Панҷакент, Гулистон, Конибодом, Исфара ва ноҳияҳои А.Ҷомӣ, Кушониён, Вахш, Рашт ва Ишкошим дар баробари вохӯриҳо бо сокинон, инчунин қабули сайёри муроҷиатҳои шаҳрвандон ташкил карда шуд. 

Зимни қабули сайёри Ваколатдор оид ба ҳуқуқи инсон 42 нафар оид ба ҳуқуқ ба манзил ва таъмини замини наздиҳавлигӣ, 21 нафар оид ба ҳуқуқ ба ҳаёти шахсӣ, ташкил ва ҳифзи оила, 6 нафар оид ба ҳуқуқ ба муҳокимаи одилонаи судӣ, 4 нафар оид ба ҳуқуқ ба меҳнат ва шароити одилонаи меҳнат ва истироҳат, ҳифзи меҳнат, 4 нафар оид ба ҳуқуқ ба дахлнопазирии шахсӣ ва озодӣ аз шиканҷа, 3 нафар оид ба ҳуқуқ ба саломатӣ ва ёрии тиббӣ, 2 нафар оид ба ҳуқуқ ба сатҳи кофии зиндагӣ, 2 нафар оид ба ҳуқуқ ба фардият ва 60 нафар оид ба дигар масъалаҳо муроҷиат карданд.

Таҷрибаи баргузории қабулҳои сайёр аз ҷониби Ваколатдор оид ба ҳуқуқи инсон  нишон медиҳад, ки  агар зимни баргузории чунин чорабиниҳо роҳбарияти мақомот ва шахсони масъул ширкат намоянд, барои ҳарчи бештар дар ҷояш ҳал гардидани мушкилоти шаҳрвандон мусоидат намояд.

Мутаассифона, дар баъзе шаҳру ноҳияҳо, аз ҷумла дар  шаҳрҳои Бохтар ва Исфара аз тарафи намояндагони мақомотҳои маҳаллии ҳокимияти давлатӣ нисбати раванди қабули муроҷиатҳои шаҳрвандон аз ҷиҳати таъмини огоҳонидани аҳолӣ оид ба вақти баргузории қабули сайёри шаҳрвандон, ташкили ҷойи махсуси қабули шаҳрвандон ва иштироки намояндагони дахлдори мақомотҳои маҳаллии ҳокимияти давлатӣ дар вақти қабули муроҷиатҳо  хунукназарона рафтор намуданд, ки бархилофи ташаббусҳои Ҳукумат дар ин самт мебошад.

Дар фарқият аз шаҳрҳои номбаршуда, масъулини шаҳрҳои Хуҷанд ва Конибодом,  ноҳияҳои А. Ҷомӣ ва Кӯшониён ба ин масъала таваҷҷуҳи хос зоҳир намуда, ташкил ва баргузории қабулҳои сайёрро дар сатҳи зарурӣ ба роҳ монданд. 

Чунин муносибат ба қабулҳои сайёр ба ҳалли мусбии муроҷиатҳои шаҳрвандон мусоидат намуд. Ваколатдор оид ба ҳуқуқи инсон ва роҳбарияти мақомоти мазкур мушкилоти шаҳрвандон,  аз ҷумла таъмин намудан бо оби тозаи ошомиданӣ ва таъмири каналҳои обёрикунанда, ҷобаҷо кардани кӯдакони бепарастор ва ятим дар мактабҳои таҳсилоти миёнаи умумӣ, мусоидат ба гирифтани шаҳодатномаи таваллуди кӯдакон ва дигар масъалаҳоро дар ҷояш ҳал намуданд.

Ҳамаи муроҷиатҳои шахсони воқеӣ ва ҳуқуқӣ дар мақомоти Ваколатдор оид ба ҳуқуқи инсон бо риояи муҳлатҳои муқарраршудаи қонунгузории амалкунандаи Ҷумҳурии Тоҷикистон баррасӣ шуда, ҷиҳати боз ҳам баланд бардоштани маърифати ҳуқуқии аҳолӣ дар самти ҳуқуқи инсон ба муроҷиаткунандагон машваратҳои ҳуқуқӣ дода шудаанд.

Бо мақсади боз ҳам беҳтар намудани фаъолият дар самти қабул ва баррасии муроҷиатҳои шахсони воқеӣ ва ҳуқуқӣ тавсияҳои зерин пешниҳод карда мешавад:

· риояи қатъии тартиб ва муҳлатҳои муқарраргардида зимни қабул ва баррасии муроҷиатҳо;

· саривақт ҷавоб додан ба муроҷиатҳои аз мақомоти Ваколатдор оид ба ҳуқуқи инсон воридгардида; 

· пешниҳоди муроҷиатҳо бо назардошти ваколатҳои мақомоти Ваколатдор оид ба ҳуқуқи инсон, ки дар Қонуни Ҷумҳури Тоҷикистон “Дар бораи Ваколатдор оид ба ҳуқуқи инсон дар Ҷумҳурии Тоҷикистон” пешбинӣ гардидаанд;

· ташкили шароити мусоиди қабули сайёри шаҳрвандон аз ҷониби Ваколатдор оид ба ҳуқуқи инсон дар маҳалҳо.

Хотима
Аз Маърӯза бармеояд, ки иқтидори мақомоти Ваколатдор оид ба ҳуқуқи инсон дар Ҷумҳурии Тоҷикистон сол ба сол тақвият меёбад. 

Дар самтҳои муҳими фаъолият дар назди Ваколатдор оид ба ҳуқуқи инсон аз ҳисоби намояндагони мақомоту идораҳои давлатӣ, муассисаҳои илмӣ, татқиқотӣ ва таълимӣ, иттиҳодияҳои ҷамъиятӣ гуруҳҳои корӣ таъсис дода шудаанд. Фаъолияти гурӯҳҳои кории байниидоравӣ оид ба мутобиқсозии фаъолияти мақомоти Ваколатдор оид ба ҳуқуқи инсон ба Принсипҳои Париж, мониторинги муассисаҳои пӯшида ва қисман пӯшида, Комиссияи назди Ҳукумати Ҷумҳурии Тоҷикистон оид ба иҷрои уҳдадориҳои байналмилалӣ дар соҳаи ҳуқуқи инсон, Кумитаи роҳбарикунандаи лоиҳаи шарикии СММ барои пешбурди ҳуқуқҳои шахсони дорои маъюбӣ, Гурӯҳи кории 9-ум Шӯрои миллии рушд, гурӯҳи кории татбиқи Ҳадафи 16 Ҳадафҳои Рушди Устувор, Шӯрои ҷамъиятии Ҷумҳурии Тоҷикистон ва ѓайраҳо самаранок буданд. 
Соли 2021 дар самтҳои асосии фаъолияти мақомот оид ба қабул ва баррасии муроҷиати шаҳрвандон, такмили қонунгузорӣ дар соҳаи ҳуқуқи инсон, санҷиши вазъи риояи ҳуқуқи инсон ва баланд бардоштани маърифати ҳуқуқии шаҳрвандон пешравиҳо ба назар мерасанд. Натиҷаҳои баҳисобгирии омории муроҷиатҳо дар соли 2021 нишон медиҳад, ки дар мақомот дар маҷмӯъ 1951 адад муроҷиатҳои шахсони воқеӣ ва ҳуқуқӣ ба қайд гирифта шудаанд. 

Ҳамаи муроҷиатҳои шахсони воқеӣ ва ҳуқуқӣ дар мақомоти Ваколатдор оид ба ҳуқуқи инсон бо риояи муҳлатҳои муқарраршудаи қонунгузории амалкунандаи Ҷумҳурии Тоҷикистон баррасӣ шуда, ҷиҳати боз ҳам баланд бардоштани маърифати ҳуқуқии аҳолӣ дар самти ҳуқуқи инсон ба муроҷиаткунандагон машваратҳои ҳуқуқӣ дода шудаанд.

Дар асоси муроҷиати шаҳрвандон ва Барномаи амали мақомот 27 санҷиш, 33 мониторинг гузаронида шуда, роҳбарияти мақомот 10 боздиду ташриф ба амал оварданд.

Ҷиҳати такмили қонунгузории Ҷумҳурии Тоҷикистон дар соҳаи ҳуқуқи инсон аз ҷониби мақомот лоиҳаи 35 санадҳои меъёрии ҳуқуқӣ ва дигар ҳуҷҷатҳо мавриди омӯзиш ва баррасӣ қарор дода шуда, вобаста ба паҳлуҳои гуногуни ҳуқуқи инсон хулосаҳо пешниҳод гардиданд. 

Бо мақсади иттилоотонии ҷомеа дар соҳаи ҳуқуқи инсон соли 2021 аз ҷониби роҳбарият ва кормандони мақомоти Ваколатдор оид ба ҳуқуқи инсон 67 баромади телевизионӣ, 72 баромади радиоӣ, 65 мақола дар матбуоти даврӣ ва 40 маводи иттилоотӣ дар сомонаҳои интернетӣ таъмин карда шудааст.

Соли 2021 низ ҳамкории мақомоти Ваколатдор оид ба ҳуқуқи инсон бо мақомоти давлатӣ, сохторҳои ҷомеаи шаҳрвандӣ ва созмонҳои байналмилалӣ судманд буданд. Дар доираи ин ҳамкориҳо баррасии муроҷиатҳои шаҳрвандон, гузаронидани санҷишу мониторингҳо, дастгирии намояндагиҳо ва қабулгоҳҳои ҷамъиятии мақомот дар минтақаҳои кишвар, баргузории семенару конфронсҳо, табъу нашри маводҳои чопӣ ва дигар корҳо ҷиҳати пешбурди ҳуқуқ ва озодиҳои инсон роҳандозӣ карда шуданд. 

Дар Маърӯза таъкид мегардад, ки дар баробари пешравиҳои муайян дар самти ҳуқуқу озодиҳои инсон баъзе мушкилот низ ҷой доранд. Ин мушкилот дар аксар ҳолатҳо ба номукаммалии қонунгузории миллӣ ва амалияи ҳуқуқтатбиқкунӣ, сатҳи нокифояи рушди иқтисодиёт, камбизоатии аҳолӣ ва маърифати ҳуқуқии шаҳрвандон вобаста мебошанд.

Аз ҷониби Ваколатдор оид ба ҳуқуқи инсон бо мақсади боз ҳам беҳтар намудани фаъолият дар самтҳои: таҳкими иқтидори мақомот – 5 тавсия, таълим дар соҳаи ҳуқуқи инсон, иттилоотонӣ ва мусоидат дар баланд бардоштани маърифати шаҳрвандон – 4 тавсия, такмили қонунгузорӣ, ҳамроҳшавӣ ба санадҳои байналмилалии соҳаи ҳуқуқи инсон ва санҷиши риояи ҳуқуқу озодиҳои инсон – 5 тавсия, қабул ва баррасии муроҷиатҳои шахсони воқеӣ ва ҳуқуқӣ – 4 тавсия, риояи ҳуқуқи инсон дар муассисаҳои пӯшида ва қисман пӯшида – 3 тавсия, риояи ҳуқуқи инсон дар самти дахлнопазирии шахсӣ ва озодӣ аз шиканҷа – 8 тавсия, дастрасӣ ба иттилоот – 6 тавсия, таъмини ҳуқуқи шахсони воқеӣ ва ҳуқуқӣ ба муроҷиат – 5 тавсия, таъмини баробарии гендерӣ ва пешгирии зӯроварӣ дар оила – 5 тавсия, таъмини ҳуқуқи шахсони дорои маъюбият – 4 тавсия ва таъмини ҳуқуқи муҳоҷирони маҳнатӣ – 3 тавсия, дар маҷмӯъ 52 тавсия пешниҳод шудааст.

Таъмини иҷрои ин тавсияҳо барои ҷомеаи Тоҷикистон муҳим буда, мувофиқи мақсад аст, ки Маърӯзаи мазкур дар мақомоти ҳокимияти давлатӣ мавриди баррасӣ қарор дода шавад ва ҷиҳати татбиқи тавсияҳои пешниҳодшуда чораҳои дахлдор андешида шаванд.

Ваколатдор оид ба ҳуқуқи инсон дар Ҷумҳурии Тоҷикистон итминон дорад, ки Маърӯзаи мазкур барои густариши ҳамкориҳои минбаъда бо мақомоти давлатӣ, ташкилотҳои ѓайридавлатӣ ва созмонҳои байналмилалӣ мусоидат намуда, иҷрои тавсияҳои пешниҳодшуда барои боз ҳам беҳтар шудани вазъи риоя, пешбурд ва ҳифзи ҳуқуқи инсон дар ҷумҳурӣ таъсири мусбӣ мерасонад. 

